
        
            
                
            
        

    
	ЖОРЖ САНД

	КОНСУЭЛО -3
(37-50)

	 “УЛСЫН ХЭВЛЭЛИЙН ГАЗАР” 1981 онд Улаанбаатар хотноо эрхлэн хэвлүүлсэн “КОНСУЭЛО-1” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Г. Амар

	 


XXXVII 

	 

	Консуэло тэмдэглэлийнхээ дэвтэрт бичиж, цээжиндээ тогтоосон өгүүлбэрээ орчуулж өгөөч гэж Амалиас хүссэн үүнийг үгчилбэл: «Гомдсон хүн ч чамайг мэхийн хүндэтгэнэ» гэж байгаа боловч чухам юу гэсэн утгатайг нь ер ойлгохгүй байна гэжээ. 

	— Альбертыг юм уу өөрийг нь бусад хүн солиотой гэж үзээд гомдоосонд тооцож байж болох юм. Эд нар чинь өөрсдийгөө энэ дэлхийн хамгийн ухаантай улс гэж үздэг юм чинь дээ. Тэгэхдээ энэ тэнэгийн үгийн утгыг ойлгох гэж, ухаж төнхөх хэрэг байна уу даа?

	Энэ Зденко зохих хэмжээнээсээ илүүгээр таны бодлыг эзлээд байх шиг байна гэж Амалийг нэмж хэлэхэд Консуэло:

	— Аливаа бүх оронд солиотой хүмүүс хааш хэрэг, гүдэс шулуун бодолтой хүнд байдаггүй дээд зэргийн овсгоотой байдаг гэж ард түмэн итгэдэг ёс бий. Би өөрийнхөө давхарга зиндааны мухар сүсгийн дагуу, бидэнд ойлгомжгүй энэ үгийг санамсаргүй хэллээ гэж бодохгүй байна гэв. 

	— Ламбугайгаас асуугаад үзье л дээ. Тэр нутгийн ардын эсэн бусын эртний болоод одоогийн яриаг маш сайн мэддэг юм. Үүнийг бидэнд тайлбарлаж болох юм гэж Амалия хэлэв. 

	Тийн хэлмэгцээ ламтан руу гүйж очоод, Зденкийн хэлсэн үгийг тайлбарлаж өгөөч гэж гуйжээ. 

	Үл мэдэгдэх энэ үгс аянга буусны адилаар ламбугайн гайхаш төрүүлэв. 

	— Бурхан минь! Ийм бурхан шашны эсрэг үгийг та хаанаас дуулав аа? гэж ламбугайн царай цонхийн асуусанд

	— Хэрэв энэ үг бурхан шашныг муу хэлсэн юм бол би бур ч ойлгохгүй байна. Тэгээд л танаар орчуулуулах гэсэн юм гэж Амалия инээн хэлэв. 

	— Герман хэлээр зөв үгчилбэл, саяын таны хэлдэг үг «Гомдсон хүн ч намайг мэхийн хүндэтгэнэ» гэсэн л үг. Хардаг энэ үг амьгүй юманд итгэдэг хүний амнаас гарсан бол, би бараг хэлж чадахгүй үг эвдэхгүй байна, «Чамтай чөтгөр нөхцөг» гэсэн утгатай болно. 

	Амалия түрүүчийнхээс ч их инээж:

	— Эсвэл ердөө л «Чөтгөр шулам руу тонил!» гэсэн үг юм биз дээ. Болж байна даа. Их догь байна, Хонгор Нина минь, солиотой хүнтэй яриад байвал ийм үг дуулдаг байна шүү! Та Зденкийг тийм найрсаг, хөгжөөнтэй ааш гаргаж байж ийм болчимгүй юм ерөөнө гэж бодоогүй байх аа? гэвэл ламбугай дуу алдаж: 

	— Зденко! Тэгвэл энэ чинь тэр хөөрхий тэнэгийн баримталдаг сургаал нь байх нь ээ? Ай бурхан, би үнэнээ хэлэхэд үүнийг өөр нэг хүн ч... яачихсан байх вий гэж айж байлаав шүү. Шал дэмий айжээ... Ийм үг хуучны буруу номын бузар булайгаар дүүрсэн Зденкийн толгойноос л гарах зүйл дээ. Энэ бүх мартагдсан, хэний ч мэдэхгүй юмыг хаанаас гаргаж ирдэг байна даа? Лав муу зүгийн юм л иймэрхүү бодлыг бий болгодог байх аа даа гэв. 

	— Тийм ээ, энэ бол аль ч үндэстний эгэл ард түмний дунд өргөн хэлэгддэг маш муухай хараал байдаг юм. Католикууд ч гэсэн энэ үгийг тойрч гараагүй юм шүү гэж Амалияг хэлбэл

	— Баронжин та андуурч байна. Солиотой хүний амнаас гарахдаа ерөөсөө хараал биш. Харин ч хүндэтгэлийн илрэл, сайныг бэлгэдсэн ерөөл байгаа юм. Үүндээ л муу нь байна! Энэ муухай зүйл лолларуудаас, сүүлд гусийнхний гарсан вальденцуудын сектийг бий болгосон муухай сектээс үүсэн гарч байна гэж ламбугай хэллээ. 

	— Тэдгээрээс өөр олон тооны сект гарсан шүү дээ. Гэвч эрхэм ламбугай дотнынхоо хүнийг чөтгөр шулам руу илгээж байгаа мөртөө яаж найрсаг байдгийг тайлбарлаж өгнө үү? гэж Амалия сайн санаат ламбугайг дооглох санаатай төв царай гарган хэлбэл

	— Лоллардуудын номоор бол ороолон чөтгөр ер нь хүн төрөлхтний дайсан байгаагүй, харин ч ивээн тэтгэгч, өмөөрөгч нь байсан байна. Тэд түүнийг шударга бус атаа жөтөөний золиос бологсод гэж үзэж байжээ. Тэдний сүсэглэдгээр бол Михаил архангел болон ороолонг ёроолгүй нүхэнд хаясан бусад тэнгэрийн эзэд жинхэнэ шулам байжээ. Харин Вельзевул, Люцифер, Астарот, Астарта болон бусад тамд төрсөн хүүхдүүд гэм зэмгүй сайхан амьтад гэсэн үг. Лоллардууд, Михаилын ба түүний алдарт дайчдын хүчирхэг нь удахгүй төгсөж, ороолон хорт муухай хамсаатнуудтайгаа эрх мэдлээ сэргээж, буцаад тэнгэртээ заларна гэж итгэдэг байж. Нэг үгээр хэлбэл тэд ёстой ороолонг мунхгаар шүтдэг, бие биетэйгээ уулзахдаа саяын хэлдэг «Гомдсон хүн чамайг ч мэхийн хүндэтгэж байна» гэх буюу «Ад үзэж, шударга бусаар шийтгэгдсэн хүн чамайг ивээн тэтгэж, туслах болтугай» гэж мэндэлдэг байжээ гэж ламбугай ярив. 

	Амалия хахаж цацталаа инээж хөхрөн:

	— Тэгвэл миний эрхэм Нина гайхалтай сайхан ивээлд байгаа юм байна, би удахгүй Зденкийн ид шид шүглэснийг нь үгүй хийх гэж өргөл мөргөл болоход хүрвэл гайхахаа болилоо гэв. 

	Энэ шог үг Консуэлод жаахан эвгүй бодогдлоо. Тэр нь чөтгөр шулам гэдэг бол хийсвэр бодлын үр, там гэдэг бол уран яруу ёгт үлгэр гэдэгт тийм ч их итгэдэггүй байжээ. Хэрэв ламбугай энэхэн үед Амалийн чанга чанга инээснээс хачин болчхоод тун инээдэмтэй байгаагүй сэн бол дургүйцэн болгоомжилсон нь Консуэлод нэлээн их юм бодогдуулж болзошгүй байлаа. 

	Консуэло зарим хүн сүсэгтэй, зарим хүн сүсэггүйгээс болж өчнөөн их сэтгэл догдолж, тав алдсан байсан тул тэр орой хийвэл зохих залбирлаа арай ядан гүйцэтгэв. Багаасаа сүсэглэж ирсэн зүйлдээ эргэлзээ төржээ. Тэр нь өнөөг хүртэл шашинд шүүмжлэлгүй хандаж ирсэн бол одоо түүний түгшүүртэй болсон ухаан нь шашны сургаалыг ягштал дагаад хангагдахгүй, түүний утга агуулгыг ойлгох гэж чармайх болжээ. 

	«Миний л үзсэнээр бол Венецид хоёр янзын шүтлэг бий. Нэг нь маш эрт үеэс үүсэлтэй, далдын хүчинд итгэх итгэлийн хажуугаар тэр далдын хүчинтэйгээ ямар ч падгүй янз бүрийн мухар сүсэг агуулсан байна. Үүнийг шүтэгсэд ямар нэгэн. Орко (тэнгисийн булангийн лус), алт эрэгч шулам Маламокко, өдөр гарагийн ухаан, номын ёсыг сахидаггүй байтугай, бүр заримдаа үнэнч бус хүмүүсийн хэргээр ариун гэгээнтэнд ам тангараг өгдөгт итгэдэг юм. Нөгөө нь тэр аяараа дээгүүр зан илтгэсэн дээд лам нар, язгууртны шүтлэг юм? Тийм хүмүүсээс сүм дуганыг театр шиг санаж, зүгээр л хөгжим сонсох, өөрийгөө харуулах, бусдыг харах гэж очдог. Тэд бүх юмыг шоолж элэглэн, шашинд үнэн ноцтой юм юу ч байхгүй, түүнээс бидэнд холбогдох юм байхгүй, цөм л гадна хэлбэр, зан заншилтай холбогдоно гэж итгэдэг учраас шашны аливаа асуудлын талаар юу ч боддоггүй улс. Анзолето ерөөсөө ч шүтлэгтэй байгаагүй. Тэр бол миний гутардаг юмны нэг байсан, одоо бодох нь ээ түүний шүтлэггүйгээс айдаг минь зөв байжээ. Миний багш Порпора ч гэсэн дээ... Юу шүтдэг юм бол? Бүү мэд... Тэр надад хэзээ ч түүнийгээ ил хэлж байгаагүй. Гэхдээ амьдралын минь хамгийн гунигтай юм уу хамгийн баяртай үед тэнгэр бурхан, тэнгэрлэг зүйлсийн тухай хэлдэг байсан. Түүний хэлсэн үг надад хүчтэй сэтгэгдэл төрүүлдэг ч зөвхөн айх, үл итгэх хоёрыг бий болгодог байсан. Бардам зангийнхаа эрхэнд уй гашуу, баяр баясгалан мэтийг биеэсээ зайлуулж чаддаг хүмүүст л суу билэг, зоригжлыг заяадаг атаархамтгай, эзэрхий бурханд л итгэдэг шиг байсан. Тийм хатуу шашинд миний сэтгэл дургүй, тэгээд ч би хайрлаж дурлахыг хориглодог бурхныг хайрлан хүндэлж чадахгүй. Аль бурхан нь жинхэнэ бурхан юм бол? Үүнийг хэн надад зааж өгөх юм бэ? Хөөрхий муу ээж минь сүсэгтэй байсан, тэгэхдээ амьгүй юманд биширдэг нь ямар гэнэхэн байв аа! Юунд сүсэглэж, юуг бодох болж байна даа? Энэ санаа амар Амалиятай хамт оюун ухаан л цор ганц бурхан мөн гэж би хэлэх үү, үгүй юу? Гэтэл тэр бурхнаа мэдэхгүй байж надад яаж заах юм бэ? Үүнээс ухаанаар бага хүнийг олоход хэцүү байна шүү дээ. Шашингүйгээр аж төрж болох уу? Тэгвэл амьдрах хэрэг байна уу? Би юуны төлөө ажиллах вэ? Хэрвээ энэ орчлонд миний үйл ажлыг дэнслэн үзэж намайг дэмжиж, надад тусалж, намайг харж хамгаалж, ерөөж л байдаг хайр ивээл төгс ухаант амьтан байхгүй юм бол хорвоод ганцаараа би зовж шаналах, сайхан санаа гаргах, ууч сэтгэл үзүүлэх, эрэлхэг зоригтой байх ямар хэрэг байгаа юм бэ? Хүн төрөлхтний бүх төөрөгдөл, бүх тогтворгүй байдлаас дээш гарах итгэл найдвар, хайр дурлал байхгүй хүмүүс амьдрах хүч тэнхээ, дэмжлэг тэтгэмжийг хаанаас олох юм бэ?» гэж Консуэло бодлоо. 

	«Аяа, бүхний дээд хүч ээ! Би юу хийвэл зохихыг зааж өгөөч. Аяа бүхний дээд хайр аа! Би юунд дурлавал зохихыг зааж өгөөч!» гэж залбирах ердийн хэлбэрийг мартаад сэтгэлийнхээ гүнээс дуу алдав. 

	Консуэло залбирч сүсэглэж, янз бүрийн юм бодсоор байгаад цаг өнгөрснийг мэдсэнгүй, нэг мэдэх нь ээ аль хэдийн шөнө дунд өнгөрчихсөн байжээ. Тийн орондоо орж хэвтэхээр завдсанаа цонхоор шагайж, орны гэрэлд гийгүүлэгдсэн хавь газрыг харав. Цонхоор харагдах зүйлийн хүрээ нь ойрхны ууланд халхлагдаад бага байсан боловч маш үзэсгэлэнтэй байлаа. Тахирласан нарийхан хөндийг даган уулын горхи хоржигнон урсана. Хөндийг хоёр талаас нь эмжсэн хормой бэлээрээ зүлэг ногоотой өндөр нам толгод хэд хэдэн газраараа тасарч хавцалд үүсгэсэн бөгөөд тэр хавцлын завсраар гачуур мод бараантан битүү бүрхсэн бүр эгц өөр уул, өөр хавцал харагдах ажээ. Тэрхүү гуниг төрүүлэм сүрлэг уулсаас цааш сар хуучдын хавирган сар гийж байсан хэр нь мөнх ногоон шилмүүст модтой хавь ойрын бүх нутаг, эгц эгц эрэгтэй түргэн урсгалт горхи, хаг хөвд битүү бүрхсэн хад асга тэргүүтэн цөм дүнсийн бараантана. 

	Консуэло энэ нутгийг бага балчиртаа үзэж явсан нутгуудтайгаа харьцуулан бодсоноо гэнэт (урьд нь ингэж боддоггүй байжээ) одоо харагдаж буй бүх зүйл нэг л шинэ юм биш ээр санагдаад орхисон нь хэзээ нэгэн цагт өөрөө энэ Чех нутгаар явснаас болов уу, урьд өмнө нь харсан нутгуудтай нь энэ нутаг маш адилхан байснаас болов уу, бүү мэд. 

	«Ээж бид хоёр зөндөө их хэсүүчилсэн болохоороо үүгээр явсан юм аа гэхэд гайхах юм ер алга. Дрезден, Венийн тухай тодорхой дуртгал надад үлдсэн. Бид нэг нийслэлээс нөгөө нийслэл рүү явж байхдаа чехээр дайраад өнгөрсөн байж бүрэн болно. Одоо намайг ихэмсэг синьора шигээр хүлээн аваад байгаа энэ шилтгээний нэг саравч доор бид толгой хоргодсон байхыг хэн байг гэх вэ? Тэр үед бидний дуулсны шанд одоо Зденкийн эртний дуугаа дуулж, юм горьдон гар сарвайж хаалган дээр нь зогсдог овоохойнуудад зүсэм талх бидэнд өгч байсныг хэн байг гэх вэ? Чухамдаа гэвэл энэ Зденко хэдийгээр хүн дүрсээ алдсан ч гэсэн над шиг л ав адилхан тэнэмэл жүжигчин байна шүү дээ» гэж Консуэло бодлоо. 

	Энэхэн үед түүний харц ойр тойрныхоо уулсаас өндөр оройтой Шрекенштейн ууланд тусвал тэр аймшигтай газар тэнгэрийн тунгалаг цэнхэр өнгийг ялимгүй өөрчилсөн улаавтар хүрээтэй мэт санагдлаа. Консуэло тэр зүг сайтар ажин ширтсэнд тэрхүү бүдэг туяа нэгэн үе үзэгдэхээ больж, нөгөө үе улам ихсэн сүүл сүүлдээ улам тодрон тодорсоор нэгэнт сэтгэлийн зэргэлээ гэж яавч хэлэхээргүй болов. Тэнэмэл цыган юм уу дээрэмчид тэнд түр хоргодож байж болох уу? Эргэлзэлгүй нэг үнэн байсан нь энэхэн үед Шрекенштейнд амьд хүмүүс байгаа явдал байв. Үнэний бурханд гэнэхэн халуун сэтгэлээс өчнөөн их залбирсан Консуэло Аймшгийн цохион дээр үлгэрийн аймшигтай хортой амьтан байдаг гэлцдэг ард олны ярианд итгэмээргүй байлаа. Зденко шөнийн хүйтэнд дулаацах гэж түүдэг өрдсөн байж болохгүй юу? Хэрэв үнэхээр Зденко байгаа бол яг энэ минутад шатаж буй хуурай гишүү Альбертыг дулаацуулж байгаа юм биш үү? Ийм гэрэл Шрекенштейн дээр гарахыг хүмүүс олонтоо үзжээ. 

	Түүний тухай ярилцахдаа заавал айж ичиж нэг л эгэл биш юмны хүчээр бий болж байгаа юм гэлцэх ажээ. Энэ гэрэл Жижкийн ид шидтэй царсны голоос гарч байна гэж мянгантаа баталцгаана. Гэвч Гусийн тэр мод байхгүй болж, жалгын ёроолд хөсөр хэвтэж байгаа хэр нь уулын оройд удаан гэрэл урьдын адил сүүмэлзсээр байна. «Энэ учир битүүлэг гэрэл дохио Альбертын байж болох магадтай газрыг эрж очих зүгийг зааж байгаа юм биш үү?» гэж Консуэло өөрөөсөө асуув. 

	«Аяа, энэ сүсэгтэй хүмүүсийн мөхөс мохоо зан уу? Энэ ер нь совиндоо найдсан найдлага уу, аль эсвэл ухаан мөхөс хүмүүсийн арчаагүй байдал уу?» гэж тэр бодлоо. Тэгснээ би ер нь яг энэ цагт гав ганцаараа Шрекенштейн рүү очиж зүрхлэх болов уу, үгүй юу? гэж өөрөөсөө асуулаа. Тэгээд нинжин сэтгэлдээ хөтлөгдсөн би чадалгүй яах вэ гэж бодлоо. Гэхдээ ийм зүрх хэчнээн гаргалаа ч гэсэн явна гэж зоволтгүй байв. Шилтгээний бат бэх түгжээ түүний хамаг горьдлогыг бүтэшгүй болгох ажээ. 

	Консуэло өглөө зориг төгс сэрээд Шрекенштейн уул өөд гүйв. Тэнд бүх юм нам тайван, эд хуль байлаа. Аймшгийн цохионы эргэн тойронд, өвс ногоо нь гишгэгдээгүй, түүдэг галын ор мөр ч үгүй, шөнийн зочин гийчний ямар ч шинж тэмдэг үгүй байсанд уулыг бүтэн тойроод хаанаас ч, юу ч олж үзсэнгүй. Тэр Зденкийг дуудаад, дараа нь Цилабраг дуудаад хуцаж магадгүй гэж исгэрч, бас Консуэло гэсэн нэрийг мэддэг бүх хэлээрээ хэд хэдэн удаа хашхирч үзээд, өөрийнхөө испани сүлд дууллаас хэдэн бадаг дуулж, тэр ч байтугай Зденкийн дуулахад сайн тогтоож авсан чех дууг дууллаа. Хариу чимээ гарсангүй. Хөлийн дор хуурай хэвд нужигнах, хад цохион доогуур урсах усны бүдэгхэн хоржигнох нь түүний сонссон цорын ганц чимээ байлаа. 

	Консуэло ингэж үр ашиггүй явж ядраад жаахан амсхийх санаатай цохион дээр суугаад явахаар завдталаа хөлийнхөө дэргэд сарнай цэцгийн муудаж үрчийсэн нэг дэлбээ байхыг харчхав. Түүнийг авч тэнийлгэн үзээд Зденкод шидэж өгсөн баглаанаас минь унасан дэлбэ байна гэж мэдлээ. Ер энэ ууланд сарнай ургадаггүй, цэцэг ургадаг цаг ч биш, сарнай цэцэг гагцхүү шилтгээний хүлэмжид ургадаг үе байлаа ч энэхүү ялимгүй баталгаа Консуэлийг тайтгаруулав. Сэлгүүцэн явсан нь эхлээд бодсонтой нь адил тийм ч үр ашиггүй болсонгүй. Альбертыг Шрекенштейн уулнаас л эрэх хэрэгтэй юм гэдэг бодолд автагдав. 

	Тэгэхдээ энэ уулын альхан талд, ямаршуу бөглүү агуйд нуугдаж байгаа бол? Альберт тэр болгонд тэнд нуугддаггүй, ухаангүй нойроор унтсан үедээ л байдаг бололтой. Өөр ч учир байж болзошгүй байлаа. Миний дуу хоолой түүний сэтгэлийг дагуулсан, тэгэхэд түүний баяр хөөр болсон нь зүгээр л тэнэглэснээс цаашгүй юм байсан, тэгж баярласнаас нь одоо ор мөр ч үлдээгүй байж болно гэдэг бодол орж ирлээ. Магадгүй одоо намайг харин, сонсож, дооглон, дэмий л чармайн оролдож байгааг нь жигшин зэвүүцэж ч байж болох юм гэж бодогдлоо. 

	Консуэло ингэж бодмогцоо хацар нь халуу оргин улайхыг мэдэв. Тэгээд бараг л дахин ийшээ эргэж ирэхгүй гэж ам тангараг тавьчихалгүй Шрекенштейнээс шалавхан холдон явлаа. Тэглээ яалаа ч гэрээсээ авч гарсан жимстэй бяцхан сагсаа цохион дээр орхилоо. 

	Гэвч маргааш нь очиход сагс нь тэр л газраа хэвээрээ байж байв. Жимсийг хучсан навчинд ядахдаа сонирхож ч гар хүрсэн шинж байхгүй байсан нь эсвэл энэ бэлгийг нь хүлээж аваагүй, эсвэл Альберт, Зденко хоёрын аль нь ч энд ирээгүй гэсэн үг байлаа. Гэтэл гачуур модны улаан туяа шөнөжин уулын оройд гэрэлтсээр л байх нь тэр. 

	Консуэло тэр учир битүүлэг үзэгдлийг ажиглан ажигласаар үүр цайтал унтсангүй. Тэр гэрэл нэг үе бүдгэрч, нэг үе хэн нэгний гар хүрч байна уу гэмээр улам тод болохыг хэд хэдэн удаа харж амжив. Тэр хавь нутагт цыгануудын явааг үзсэн хүн байсангүй. Ер нь харь хүмүүс энэ ойд ер үзэгдээгүй билээ. Консуэло цохион дээр үзэгддэг гайхалтай гэрлийн талаар тариачдаас асуухад ийм юмны учрыг олох гэсний хэрэггүй тэр гэрлийн хойноос хөөцөлдөж болохгүй шүү гэж цөм нэгэн адил хариуг хазгай буруу герман хэлээр тайлбарлахчаа болцгооно. 

	Ингэсээр байтал Альбертын алга болсноос хойш бүхэл бүтэн ес хоног өнгөрчихлөө. Ийм удаанаар хэзээ ч алга болж байгаагүй бөгөөд энэ байдал гучин насандаа мөчлөгтэй гэж хэлсэн аягүй аймаар үгтэй нийлээд ирмэгцээ тэдний гэр бүлийнхэнд тийм ч баяртай найдвар төрүүлсэнгүй. Одоо бүр бүгдээрээ түгшиж эхэлцгээв. Христиан гүн гомдолтойёо санаа алддаг нь тасрахаа байж, барон андаа явсаар боловч юм алах тухай бодохоо больж, ламбугай ямархан нэгэн өвөрмөц юм үглэн уншиж, канонисса сульдаж цонхийгоод гэр орны аж ахуйгаа алмайран залгуулж, юм нэхэх хатгахаа ч мартаад өглөөнөөс үдэш болтол эрих эргүүлж, эх дагинын өмнөх жижигхэн зулуудыг таслахгүй бадраадаг болжээ. Энэ хугацаанд эгчтэн улам ч бөгтөр болох шиг боллоо. 

	Консуэло, Шрекенштейн ууланд сайтар эрэл хийх нь зүйтэй юм гэсэн саналыг хэлж зүрхэллээ. Тэгэхдээ өөрөө эрж хайсан үнэнээ хэлж, тэр ч байтугай сарнай цэцгийн дэлбээ ба шөнө уулын оройн гэрлийг ажигласан тухайгаа канониссад итгэмжлэн хэлжээ. Гэвч канониссын авч явуулахаар бодсон арга явуулгыг дуулаад Консуэло ингэж илэн далангүй хэлсэндээ хар буухад хүрэв. Венцеславын төлөвлөгөө нь ийм байлаа. Үүнд: Зденкийг мөрдөж мөшгөж айлгах, тавин хүнийг бамбар, буу зэвсгээр хангах, ламбугайг тэр гайтай цохион дээр гарч хамгийн аймшигтай хараал хийж өгөөч гэж гуйх, яг энэ үеэр барон шөнө дунд Ганс болон хамгийн зоригтой нөхдөө дагуулан явж Шрекенштейн уулыг тойрон бүслэх ёстой байлаа. Энэ арга нь Альбертыг бүрэн сандруулах юм уу аягүйдвэл бүр улаан галзуу болгож болох ганц хэрэгсэл болох нь тодорхой байв. Консуэло гуйж аргадаж байж, Венцеславыг энэ төлөвлөгөөнөөс татгалзаач, надтай урьдаар ярихгүй юу ч битгий хийгээч гэж ятгав. Тэгээд тэр учир битүүлэг гэрлийг ойрхноос харахын тулд хоёулаа шөнө Шрекенштейний оройд гаръя гэж хэлэв. (Тэгэхдээ ламбугай, Ганс хоёрыг жаахан зайтайхан араасаа дагуулъя гэжээ). Гэвч иймэрхүү зориг гаргах ажил канониссын хэрээс хэтэрсэн зүйл (канонисса Аймшгийн цохион дээр савдаг найрлаж байна гэж бат боддог байжээ) байсан тул Консуэло, зөвхөн та шөнө дөлийн үед шилтгээний дааманыг онгойлгож өгөхгүй юу, тэгвэл тань барон хэдэн сайн дурын зарцтайгаа цуг зэр зэвсэггүйгээр сэмхэн гарч миний араас явах болно гэв. Ийнхүү Альбертыг эрэх оролдлого хийх гэж байгаагаа Христиан гүнгээс нуухаар шийдэв. Хөгширч сульдсан биетэй тэр заавал би явалцана гэх нь мэдээж байсан тул хүйтэн шөнийн энэ аяллыг даахгүй гэж үзэцгээжээ. 

	Бүх юмыг Консуэлийн хүссэний дагуу хийлээ. Барон, ламбугай, Ганс нар түүний араас зуугаад алхмын зайтай дагав. Консуэло зоригтой алхалж, Брадманта шиг явсаар Шрекенштейн ууланд гарав. Гэвч ойртохын тоолонгоор уулын оройн хадан цохионы хавцлын завсраар харагдах мэт байсан гэрэл аажимдаа бүдгэрсээр түүнийг оргил дээр гарахын алдад тэр уул дээрээсээ доороо хүртлээ эвгүй харанхуй болчихлоо. Эргэн тойронд нам гүм, аймаар байв. Консуэло, Зденкийг ч дуудлаа. Цинабрыг ч дуудлаа, тэр байтугай айж дагжин байж Альбертыг ч дуудав. Бүх юм нам тайван, гагцхүү итгэл муутайхан дууг нь хадны цуурай л давтан байв. 

	Консуэло сэтгэлээр унаад нөхөд рүүгээ буцаж ирэв. Нөхөд нь түүний зоригтойг тэнгэрт тултал магтаж, бүр дөнгөж сая үзээд ирсэн газрыг нь зориг гарган очиж үзэцгээсэн боловч амжилт олсонгүй. Тэд дуу шуугүйхэн шилтгээндээ буцаж ирэв. Босгон дээрээ хүлээж байгаад тэдний хэлэхийг сонссон канониссын эцсийн горьдлого тасарлаа. 


XXXVIII

	 

	Эрлийн үр дүнг дуулаад туйлаас гунигласан сайхан сэтгэлт Венцеслава халуун баяр хүргэж, духан дээр нь үнссэний дараа Консуэло өрөө рүүгээ сэмээрхэн явахдаа энэ шөнийн эрлийн тухай нуусан Амалийг сэрээчих вий гэж айжээ. Консуэло хоёрдугаар давхарт суудаг, канониссын өрөө нь нэгдүгээр давхарт байжээ. Консуэло шатаар өгсөж явтлаа барьж явсан лаагаа алдан, дээш авч амжилгүй унтраачхаад, тэртэй тэргүй үүр цайж байсан тул лаа барилгүй өрөөндөө орохоор шийдэв. Гэвч ер бус ихээр санаа зовж явсан болоод ч тэр үү, эмэгтэй хүний хэрээс хэтэрсэн түгшүүрт зориг нь мохсон болоод ч тэр үү, тун их барьц алдаж, өөрийнхөө суудаг давхарт зогсолгүй улам дээшээ өгссөөр бараг л өрөөнийх нь тушаа дээр Альбертын өрөө байдаг гуравдугаар давхарт гараад явчихжээ. Харин нэгэн сүүмгэр хар дүрс шаланд хүрэхгүй яваа юм шиг чив чимээгүйхэн сүүтэлзэн явсаар миний өрөө гэж санаж явсан өрөө рүү нь шурган орохыг хармагцаа зогтусан, айн хирдхийж хамаг бие нь хүйт дааварлажээ. Тэр хэчнээн айлаа ч гэсэн холдон одох тэр дүрсийг сайтар харах зоригтой хэвээр байж, үүрийн өмнөх бүдэг харанхуйн дундаас Зденкийн дүр төрх, хачин хувцсыг нь даруй таньж чадлаа. Ийм цагаар яах гэж миний өрөө рүү ирдэг билээ, ямар даалгавартай яваа билээ? гэж бодлоо. Консуэло энэхэн агшинд түүнтэй шууд тулж ярихаас зүрхшээн, канониссад хэлэхээр доошоо буулаа. Хоёрдугаар давхарт бууж ирмэгцээ өөрийн суудаг гудам, өрөөнийхөө хаалгыг таньж, сая л Зденко, Альбертын өрөө рүү орсон юм байна гэж мэдэв. 

	Одоо тайвшраад ирмэгцээ юмыг үнэн мөнөөр нь бодож, түм буман бодол толгойд нь эргэлдэв. Энэ маанаг харанхуй шөнөөр яаж ийшээ ордог билээ, канонисса орой ботгон зарц нараа дагуулан явж бүх гэр байшингаа тойрч, үүд хаалгаа цөмийг нь түгждэг биз дээ? гэж бодлоо. Зденко энд үзэгдсэн нь энэ шилтгээнд ямар нэгэн нууц гарц бий байх, түүгээр ч ул барам шилтгээнийг Шрекенштейнтэй холбосон хэний ч мэдэхгүй нүхэн зам бий байх гэж урьд боддог байсныг нь бататгажээ. Консуэло канониссын өрөө рүү гүйхээрээ очоод хаалгыг нь тогшлоо. Эмгэн хэдийнээ өрөөнийхөө хаалгыг түгжчихсэн байснаа онгойлгож, лаа бариагүй, царай зэвхийчихсэн бүсгүйг үзээд ихэд айж, аяархан дуу алдав. 

	— Эрхэм синьора тайвшраарай. Айгаад байх юмгүй ч гэсэн дахиад л хачин юм гараад ирлээ. Би дөнгөж сая Зденкийг Альбертын өрөө рүү орж явахыг харлаа гэж Консуэло санд мэнд хэлсэнд

	— Зденко ий! Охин минь, та дэмий ярьж байна! Хаанаас энэ рүү орох вэ? Би бүх үүд хаалгыг хуучин янзаараа нямбайлан түгжсэн, бас тэгээд та нарыг Шрекенштейн рүү явсан хойно өөрөө харж манаж байсан. Гүүр өргөөтэй байсан, та нарыг шилтгээнд орсон хойно миний нүдэн дээр дахин өргөсөн шүү дээ гэв. 

	— Юу ч л гэсэн Зденко, Альберт гүнгийн өрөөнд байна. Та хүсвэл өөрөө очоод үзэж болно гэвэл

	— Би одоохон очоод, түүнийг зүй ёсоор нь хөөе. Энэ муу золиг өдөр л ийшээ орсон байж таарна. Ер үүнд юу хэрэгтэй юм бэ? Альбертыг эрж юм уу хүлээж байгаа нь үнэн байх нь ээ? Хайрт минь, энэ чинь Альбертын хаана байгааг биднээс илүү мэддэггүй юм байна гэдгийн баталгаа шүү дээ гэж канонисса хариулав. 

	— Ямар ч байлаа гэсэн очиж байцаая л даа гэж Консуэло яарууллаа. 

	Канонисса орондоо орохоор завдан давхар, хоёр банзлаа тайлсан байсан учир ердөө гуравхан банзалтай үлдсэнийгээ хэтэрхий нимгэн хувцастайд тооцсон тул:

	— Одоохон, бүр одоохон. Хонгор минь, би ийм хувцастайгаар эрэгтэй хүнтэй уулзаж яаж болох вэ дээ. Та одоохондоо ламбугай юм уу дүү бароны аль түрүүн дайралдсан руу очиж бай. Хоёулхнаа тэр солиотой хүнтэй учирч яаж болох вэ! Ай бурхан гурван эрдэнэ! Би юу! Ийм залуухан бүсгүй харчуулын хаалга тогшиход эвгүй гэдгийг ер бодоогүй байна шүү... Одоохон! Одоохон! Би ганцхан хоромд бэлэн болно гэж хэлэв. 

	Эмгэн ингэж хэлэх зуураа хувцсаа өмсөж эхэлсэн бөгөөд яарах тутам ажил нь бүтэмж муутай болов. Аль хэдийнээс ингэж гэнэт сандрахыг үзээгүй тул бүрмөсөн барьц алджээ. Консуэло ингэж удаад байвал Зденко, Альбертын өрөөнөөс зайлж амжаад, шилтгээний аль нэг газар хоргодож, дараа нь олдохоо байчихна гэж бодмогцоо улам ч эрчимтэй хөдөллөө. 

	— Хайрт синьора, та энэ эрхмүүдийг дуудахыг бод, би Зденкийг зугтаалгачихгүй байх талаар юм бодъё гэж Консуэло лаа асааж хэлэв. 

	Тэгмэгц шалавхан дээшээ гараад Альбертын өрөөний хаалгыг зоримог гэгчээр угз татан онгойлговол хов хоосон байж байх нь тэр. Хажуу өрөөнд нь орж хөшгийг нь сөхөөд, бүр ор дэр доогуур шагайж, бусад тавилга сэлтийг ч үзэж шалгахаас хулчийсангүй. Зденко ямар ч ул мөр үлдээлгүй алга болоод өгчээ. 

	— Хэн ч алга аа! гэж Консуэло эмгэнийг ламбугай, Ганс хоёрыг дагуулсаар арай чарай дээш гарч ирэхэд нь хэлэв. Барон хэдийнээ орондоо орж, яагаад ч сэрээх нөхцөлгүй байсан байна. 

	— Синьора Порпорина хоосон мөрөөдлийн бай болчхож байгаа биш байгаа даа гэж би айж байна хэмээн дахиад түйвээсэнд нь жаахан дурамжхан яваа ламбугайн хэлэхэд

	— Тийм биш ээ, эрхэм ламтан, миний хоосон мөрөөдөл энд суудаг ямар ч хүнийхээс бага юм шүү гэж Консуэло золбоотойхон татгалзав. 

	— Таных шиг тэвчээр, амь хайргүй зүтгэх чанар хэнд ч байхгүй гэдэгт эргэлзэх юм алга. Харин та ийм гал халуун найдлагатай болохоороо аз дутахад ерөөсөө байдаггүй газраас заалт заавар олж харж байна гэж өвгөн хэлэв. 

	— Эцэг минь гэж канонисса ламбугайд хандан

	— Порпорина арслан шиг зоригтой, эрдэмтэн шиг ухаантай юм. Зденкийг харсан гэж байгаа бол тэр энд байсан гэсэн үг. Бүх байшингаар эрэх хэрэгтэй. Бурхны авралаар бүх үүд хаалга түгжээтэй учир биднээс зугтаж чадахгүй гэв. 

	Зарц нарыг сэрээж, газар сайгүй эрж гарлаа. Онгойлгож үзээгүй нэг ч шүүгээ үлдсэнгүй. Байраас нь хөдөлгөөгүй нэг ч сандал хоцорсонгүй. Асар том дээврийн хонгилд байсан нөөц сүрлийг цөмийг онгичив. Гэнэхэн зантай Ганс бүр бароны анд явахдаа өмсдөг мангар том савхин гутал руу шагайж харахад хүрсэн боловч юм олсонгүй! Тэгсээр энэ бүхэн нь зөвхөн Консуэлийн зүүдэнд орсон зүйл байх гэж бодоцгоож эхэлсэн ч Консуэло өөрөө шилтгээнээс гадагш гарсан нууц гарц байдаг гэж хэзээ хэзээнийхээс илүү итгэсэн байсан учир түүнийг олохын тулд хамаг туйлбар, хамаг зоригоо гаргахаар шийдлээ. Тэр хэдхэн цаг хажуулж, нүднийхээ хорыг гаргаад, дахиад л эрж эхэллээ. Түүний суудаг өрөө, бас Альбертын хэдэн өрөө байдаг байшингийн хэсэг толгодтой залгах гэх үү, наалдуулж барьсан гэвэл дээр гэмээр байжээ. Альберт шилтгээний энэ талыг өөрөө сонгон авч суух өрөөгөө тохижуулсан бөгөөд эндээс өмнө зүгийн үзэсгэлэнт байгалийг ханатал харж болохын дээр зүүн хажууд нь хиймэл шороон гонхонд сайхан гэгчийн цэцгийн мандал ургуулж, ажлын тасалгааных нь хаалга тэр рүү гардаг ажээ. Альберт цэцэгт маш их дуртай, тэртээ нэгэн цагт хувхай байснаа одоо үржил шим бүхий хөрстэй болсон толгойн оройд ховор чухаг ургамал тарьдаг байсан юм санжээ. Тэр гонхыг хадан цохион дээр суурилуулсан хүний цээжээр татам засмал бул чулуун хэрмээр хүрээлүүлжээ: Тийн энэхүү гүн жалгын дээрээс өнгийсөн мэг цэцэрлэг ч өндөрлөг дээрээс жалгын эгц эрэг, архайж дархайсан уулст тулсан Чехийн өргөн их ой хөвчийн нэгэн хэсэг нүднээ тусах ажээ. Анх удаагаа энд гарч үзсэн Консуэло тийм үзэсгэлэнтэй байгаль, уг гонхны сайхныг харж бөөн баяр болов. Тэгээд энэ шилтгээн цайз байснаа больж Рудольштадт гүнгийнхний өргөө болохоос өмнө энэ гонх ямар үүрэгтэй байсныг нь тайлбарлаж өгөөч гэж ламбугайгаас хүслээ. Ламбугай:

	— Урьд цагт нэгэн зүйл бөхөлсөн гонх маягийн бэхлэлт байж, эндээс гарнизоны хүмүүс хөндий юм уу эргэн тойрны уулын хажуу бэлд яваа дайсны цэргийн хөдөлгөөнийг ажигладаг байсан юм. Эндээс үзэгдэхгүй нэг ч зам энэ ууланд байхгүй юм чинь дээ. Дээр цагт энэ талбарын эргэн тойронд цайз хамгаалагчдыг дайсны харвасан сум юм уу буудсан сумнаас хамгаалдаг, зүг зүг тийшээ харсан буудах харвах нүхтэй өндөр хэрэм байжээ гэж яривал Консуэло цэцгийн мандал дунд малтаастай, дорогш орсон эргүүлгэн шат бүхий худаг руу очоод:

	— Энэ юу юм бэ? гэж асуув. 

	— Энэ бол урьд цагт энд бүслэгдэгсдийг уулын цэнгэг сайхан усаар үргэлж элбэг дэлбэг хангаж, цайзын хувьд үнэлж барамгүй баялаг нь болж байсан худаг байгаа юм гэхэд нь Консуэло худгийн хөөсөрсөн ногоовтор усыг хараад:

	— Тэгэхээр энэ ус уухад зүгээр юм биз дээ? Булингар юм шиг л санагдах юм гэв, 

	— Одоо энэ ус уух аргагүй гэх юм уу тэр болгонд ууж болохгүй болсон гэхэд болох биз. Альберт гүн энэ усаар зөвхөн цэцэг усалдаг юм. Харин энэ ус нэг л хачин байдалтай болсоор хоёр жил болж байгааг хэлэх хэрэгтэй. Эндээс холгүй уулын гүнээс ундарч энэ худгийг хангадаг булаг яагаад ч юм усаа тогтмол өгөхөө больсон. Бүхэл бүтэн долоо хоног усны түвшин нь маш доор байдаг болсонд Альберт хайртай цэцгээ услахын тулд Зденкийг их хашаанд байх өөр худгаас ус авчир гэдэг юм. Тэгсэн байтлаа гэв гэнэт, нэг шөнө юм уу заримдаа нэг цагт энэ худаг яг одоо байгаа шиг бүлээвтэр булингартай усаар дүүрчихдэг юм. Бас заримдаа энэ ус нь гэнэт бий болсон шигээ гэнэт алга болох удаа ч байдаг. Мөн маш удаан байж, бага багаар цэвэршсээр яг л уулын болор шиг тунгалаг хүйтэн болох ч ёс бий. Яг тийм явдал урьд шөнө болсон бололтой байна. Би өчигдөрхөн энэ худагт дүүрэн тунгалаг ус байхыг нүдээрээ үзсэн юм, одоо ийм булингар байгаа нь лайдаж цэвэрлээд дахин устай болгосон гэмээр байна. 

	— Тэгэхлээр энэ үзэгдэл тогтмол биш байх нь ээ? гэж Консуэло асуув. 

	— Ёстой тийм. Альберт гүн угийн адгуу зангаараа өрөөндөө ч, цэцгийн мандал руугаа ч орохыг хориглож, эрхийг минь хасдаггүй сэн бол би дуртайяа энэ үзэгдлийг судлах сан. Худгийн ёроол хаг хөвд, замар битүү ургаад хөрсний ус ирдэг нүх сүвийг нь бөглөчихдөг байх, тэгээд хүчтэй түрж бөглөрөөг нь гаргатал битүү байдаг байх гэж би боддог юм. 

	— Тэгвэл таны хааяа ажигладаг шиг ус нь гэнэт алга болдгийн учрыг юу гэж тайлбарлах вэ?

	— Гүн цэцгээ услах гэж дэндүү их ус авдгаар л тайлбарлана даа. 

	— Миний санахад энэ худгийг хоосолно гэвэл нэлээн их ажлын хүч ормоор байх юм. Тийм гүехэн юм гэж үү?

	— Гүехэн гэвэл үү? Ёроолд нь хүрэх арга байхгүй шүү. 

	— Тийм бол таны тайлбар надад хангалттай болохгүй байна гэж Консуэло ламбугайн мулгууг гайхан хэллээ:

	— Үүнээс дээр юм эр л дээ гэж ламбугай охорхон бодолтой байсандаа нэг талаар гомдож, нөгөө талаар ичисхийн хариулав. 

	«Дээрийг ололгүй яах вэ» гэж энэ худгийн гайхалтайг ихэд сонирхсон Консуэло бодлоо. 

	— Өө, энэ бүхэн ямар учиртайг Альберт гүнгээс асуувал тань, энэ бол нэгэн үе ширгэж, нэгэн үе уулын гүнээс ундарч байдаг ээжийн минь нулимс байгаа юм гэх байх. Дэмийрэхэд нь ингэтлээ итгээд байвал алдарт Зденко тань сонсох чихтэй төрсөн хүнийг дуугаараа баясгадаг лусын хүүхэн тэнд байдаг юм гэж ам шүд алдана даа. Гүн тэр хоёр энэ худгийг «нулимсны эх булаг» гэж нэрлэсэн юм. Энэ нь тун яруу боловч хэлний хий хоосон уранд дурлаачингуудад л сайхан санагдах биз ээ гэж ламбугай айхавтар овсгоотой харь хүүхний өмнө биеэ өөд татах санаатай жаахан алиалах байдал гаргалаа. 

	«Мэдээжийн хэрэг, надад яаж сайхан санагдах вэ. Ер нь ч би энэ нулимс хаанаас гараад байгааг мэднэ дээ» гэж Консуэло бодов. 

	— Миний хувьд гэвэл худгийн ёроолын нэг буланд цорго бий гэж боддог... гэж. ламбугайн хэлэхэд Консуэло үг дундуур нь орж:

	— Яриа юу байх вэ! Тиймгүй бол булгийн усаар тэтгүүлж байдаг худаг дандаа л бялхам устай байх шүү дээ гэж хэлэв. 

	— Тийм тийм гэж ламбугай зөвшөөрөөд, урьд нь ийм юм толгойдоо оруулаагүйгээ илрүүлчихгүй санаатай 

	— Тэр тэгэлгүй яах вэ? Гэхдээ газрын доорх усны хөдөлгөөнд ямар нэгэн үлэмж өөрчлөлт орсон бололтой юм. Тэгээд л усны түвшин урьдынх шигээ биш хэлбэлзэлтэй болсон байх гэв. 

	— Ер нь энэ худаг хүний гараар бүтсэн зүйл үү, аль эсвэл зүгээр газрын доорх суваг уу? Үүнийг л мэдвэл сонин байна! гэж Консуэло шаргуу асуусанд

	— Альберт гүн энэ эрхэмлэдэг худагтаа ч ойртуулдаггүй, лайдаж цэвэрлэхийг хамгийн чандаар хориглодгоос хойш үүнийг тодруулахад маш хэцүү байна гэж ламбугай хариулав. 

	— Би ч тэгж бодсон юм аа. Миний бодоход түүний хүслийг хатуу сахиад байх нь чухал байна. Лусын дагиныг нь сочоочих юм бол ямар золгүй явдал түүнд учрахыг бурхан л мэдэх биз ээ гэж Консуэло хэлээд гарав. 

	«Одоо би энэ залуу хүүхний ухаан эрхэм гүнийхээс дээргүй байгаа юм байна гэдэгт бүрэн итгэлээ. Солио өвчин халдвартай юм биш биз дээ? Эсвэл маэстро Порпора хөдөөгийн агаар тархи толгойг нь жаахан сэргээг гэж нааш нь явуулсан байж магадгүй яа?. Энэ худгийн нууцыг тайлбарлаж өг гэж салахгүй шалаад байгааг нь үзэхэд венецийн аль нэгэн сувгийн барилгын инженерийн охин юм байна гэж бат итгэлээ, би бүр мөрийцсөн ч бэлэн байна, тэгээд л тэр талаар юм мэддэгээ гайхуулах гээд байна. Гэхдээ түүний хамгийн сүүлд хэлсэн үг, өнөө өглөө Зденкийг харав гэж хий юм харсан нь урьд шөнө биднийг дагуулж Шрекенштейн рүү зугаацан явсан зэрэг нь цөм худгийн талаар асуугаад байгаа нь мөн л тиймэрхүү зөгнөл гэдгийг хэлээд өгч байна. Альбертыг энэ худгийн ёроолоос олж болно гэж бодож байгаа юм биш байгаа даа? Мөн ч золгүй залуус аа! Та нар эрүүл ухаан, үнэн мөнийг олдог ч болоосой доо!» гэж ламбугай Консуэлийн явсан хойно бодов. 

	Ингээд сайхан сэтгэлт ламбугай үдийн хоолоо хүлээнгээ залбирал мөргөлдөө орлоо. 

	«Зүгээр суух, юм сонирхохгүй байх нь хүний ухаан бодлыг хачин сулруулдаг байх нь ээ. Өчнөөн их юм уншиж, мэдсэн энэ ариун санваартан хүний толгойд, энэ бүсгүй худгийг яагаад ингэтлээ сонирхоод байна гэсэн бодол орж ирэхгүй байгааг юугаар тайлбарлах вэ. Бурхан минь өршөөгөөрэй, танай энэ шавь бодох сэтгэх ухаанаа маш бага ашиглах юм аа. Эд нар бас Зденкийг эргүү тэнэг! гэлцэж байна» гэж Консуэло бас боджээ. 

	Тэгээд Консуэло залуу баронжинд дууны хичээл зааж, дараа нь дахин эрлээ үргэлжлүүлье гэж бодоод явлаа. 


XXXIX

	 

	— Та ер нь ус яаж татарч, яаж нэмэгдэж байдгийг ажиглаж байсан уу? гэж Консуэло ламбугайг орой идсэн хоолоо шингээхээс өөр юм сонирхохоо байчихсан үед нь асуувал

	— Юу гэнэ ээ? Юу болов оо? гэж ламбугай хашхираад нүдээ дүрлийлгэн суудлаасаа суга харайн босов. 

	— Би худгийн тухайд ярьж байна аа. Энэ хачин үзэгдэл хэрхэн явагддагийг та өөрөө ажиглаж байсан уу, үгүй юү? гэж Консуэло санаа амар асуухад

	— Өөдөө! Худгийг хэлж байгаа юм уу? Мэдлээ гэж ламбугай хар буусан шинжтэй инээмсэглэн хэлээд “Нөхрөө ухаангүйтдэг нь дахиад л эхэлж байгаа юм байна даа” гэж тэр бодлоо. 

	Консуэло бодол ухаандаа шингээсэн галтай дөлтэй мөрөөдлийнхөө дагуу ярихдаа энэ сайн хүнд огтхон ч муу санасан юмгүйгээр

	— Эрхэм сайн ламбугай та хэлээч дээ гэтэл

	— Синьора, үнэнээ хэлэхэд, би таны сонирхож байгаа юмыг хэзээ ч нүдээрээ хараагүй, бас энэ зүйл нь шөнийн нойроо алдталаа сүйд болох юм огтхон ч биш гэж би үзэж байна гэж жаахан хүйтэвтэр хэлэв. 

	— Өө! Тэгж ч би бодсон юм! гэж Консуэло тэсэж ядан хариулав. 

	Ламбугай бүү мэд гэсэн янзтай мөрөө хавчаад энэ салдаггүй хүнээс яаж холдъё доо гэх байдалтай суудлаасаа арайхийн бослоо. 

	«Одоо яая гэх вэ, ийм чухал нээлтийн төлөө ганцхан цагийн нойроо гарздах хүн байхгүй бол би хэрэглээ гарвал бүхэл бүтэн шөнийг ч зориулна даа» гэж Консуэло бодоод бүх хүнийг өрөө өрөөндөө орохыг хүлээж байгаад цуваа хөдөрч цэцэрлэг дундуур явахаар гадагш гарлаа. 

	Хүйтэн саруулхан шөнө байсан бөгөөд манан аажимдаа дэгдэж, тэнгэрт тэргэл саран мандав. Саран мандахад од мичид бүдгэрч, дуу чимээ бүхэн хуурай агаарт тодхон сонсогдоно. Консуэло сэтгэл хөдөлж, нойргүй хонож, үнэн сэтгэлийн юм уу магадгүй жаахан эмзэглэж сэтгэл түгшсэндээ огтхон ч ядарсан шинжгүй нэг л хачин тогтворгүй байдалтай байсан нь үдийн сэрүүхэн агаарт ч номхорсонгүй. Зорьсон зорилгодоо хүрэхэд тун ойртсон юм шиг түүнд санагдах ажээ. Нэгэн зүйл тушаал, дээд зэргийн урамшилд тооцсон эрэмцэх хүсэл нь түүнийг эрч хүчтэй байлгаж зоригжуулан дуудна. Консуэло навчит мод тарьсан, зүлэг ногоо бүрхмэл нэгэн довцог дээр суугаад хөндий даган урсах уулын горхины аяархан гомдолтойёо хоржигнох чимээг чагнаж эхлэв. Горхины хоржигнох чимээнд бүр ч аятайхан, бүр ч гомдолтой дуу үе үе холилдон байгаа юм шигээр санагдав. Тэгээд энэхүү салхинд хөөгдөн замхрах үл мэдэг шахам чимээг сайтар чагнахын тулд газар чихээ ойртуулж зүлгэн дээр хэвтлээ. Тэгсээр байгаад Зденкийн дууг таньж чадав. Тэр нь германаар дуулж байсан бөгөөд нөгөө урьд нь түүнээс сонссон гэнэхэн золбоогүй чех аялгуунд зохицуулсан дараах хэдэн үгийг ойлгож авсан нь:

	«Тэр нэгэн газарт гуньхран түгшиж буй сэтгэл чөлөөлөгдөхөө хүлээж байна. 

	Чөлөөлөгдөж, тайтгаруулна гэж хэлсэн амандаа хүрэхийг

	Гэвч чөлөөлөгдөх нь гав дөнгөнд, тайтгарал нь хэзээ ч бүтэшгүй байгаа юм байна. Тэр нэгэн газарт гуньхран түгшиж буй сэтгэл хүлээхийн зовлонг эдэлж байна» гэсэн үгс байв. 

	Тэр дуу чимээгүй болоход Консуэло босож ийш тийш хараачлан Зденкийг нүдээрээ хайв. Тийнхүү цэцэрлэгт хүрээлэн, цэцэрлэг модон дундуур түүнийг дуудан энд, тэндгүй яваад юмыг урьдчилан мэдэгчийг олж харалгүй буцаж ирэв. 

	Гэвч Альберт гүнгийн төлөө нийтээрээ урт удаан мөргөл залбирал хийж, бүр шилтгээний бүх зарц нарын хамран оруулснаас хойш нэг цаг болоод байхад Консуэло «нулимсны булаг» руу очиж шигүү ургасан зэрлэг ойм, Альбертын тарьсан нахилдгийн дундах чулуун хашлаганых нь ирмэг сандайлан суугаад орой дээр ирсэн саран яг л толинд тусахын адил туссан хөдөлгөөнгүй усыг ажиж эхлэв. 

	Ингэсээр нэг цаг өнгөрлөө. Зоригт бүсгүй ядарсандаа нүд нь анилдаж эхлэхийн үес усны гадаргуу дээр үл, ялиг чимээ гарахыг сонсчхов. Тэр нүдээ нээн үзвэл усан дээр туссан сарны тусгал хөдөлж, сарниж тархан цагаан цагаан цагариг болж байлаа. Тэр завсар ямар нэгэн юм пүл пүл хийж, бүдэгхэн чимээ гараад, эхлээд дуулдах төдий байснаа улам тод болов. Худгийн ус юүлүүрийн ус дорогшлохын адил эргэлдэн татарсаар арван таван минут орчим болоход бүрмөсөн алга болов. 

	Консуэло зориг гарган хэдэн гишгүүр дорогшлов. Боржин чулууг засаж гаргасан эргүүлгэн шат нь ус янз бүрийн түвшинтэй байхад орж болохоор тааруулж хийгдсэн бололтой. Аливаа бариул хашлага байхгүй, лаг шавартай халтиргаатай гишгүүр аймаар гүн рүү орон алга болжээ. Бүдэг харанхуй, хязгааргүй гүнд ус пүл пүл хийх, нялцгар замаг дээр тамиргүй хөлөөр гишгэх бололцоогүй зэрэг нь Консуэлийг худаг руу орох гэсэн утга учиргүй зорилгоос нь няцаахад хүргэв. Тэр, гэдрэг буцаж, арай чамай мацсаар дээшээ гарахдаа салганаж чичрэн, сульдаж хамгийн дээд гишгүүр сандайлан суулаа. 

	Энэ үес ус газрын гүн рүү орсоор л байх шиг байв. Дуулдах чимээ улам улам бүдгэрсээр бүрмөсөн тасарлаа. Консуэло худгийн дотор талыг бололцооны хэрээр харахын тулд дэнлүү авчрахаар явахыг завдсан боловч хүлээсэн хүнээ ирэхэд эзгүй байж байх болов уу гэж болгоомжлоод хөдлөлгүй тэсвэрлэн суусаар дахиад нэг цаг шахам болов. Тэгсээр байтал худгийн ёроолд бүдэгхэн гэрэл үзэгдэнэ. Консуэло айн түгшиж тонгойн харвал тэр сүүмэлзэх гэрэл бага багаар дээшлэв. Удалгүй Зденко эргүүлгэн шатаар өгсөн ханан хаданд бэхэлсэн гинжнээс барьсаар ирж яваа нь нэгэнт эргэлзээгүй боллоо. Тэр гинжнээс бариад л тавьж яваа чимээгээр нь энэ худаг дотор тодорхой өндөрт хүртэл ирээд дуусдаг өвөрмөц бариул байгаа юм байна, үүнийг дээр байгаа би яагаад ч санахгүй байж гэж тааварлав. Зденко дэнлүү авч явснаа газрын түвшнээс доош хориод фут газар ханан хаданд шаасан дэгээнээс өлгөөд гинж юм уу өөр ямар нэгэн үзэгдэхүйц тулах түших юм хэрэглэлгүй маш хурдан хөнгөхнөөр өөдөө авирлаа. Гэвч түүнийг ихэд анхааран харж байсан Консуэло ханан хадны зарим ирмэг, хананд ургасан хамгийн бөх өвс ургамал, тэр ч байтугай хананаас ёрдойх махир хадаас тэргүүтнийг сурмаг гараар барилхийлэн явааг нь ажиглалаа. Зденко маш дээр ирж, өөрийг нь харахуйц болмогц усыг хашсан хагас дугуй чулуун хашлаганы цаана нуугдлаа. Зденко гарч ирээд цэцгийн мандлаас цэцэг тасчин шилж сонгон байж томоохон баглааг яаралгүй хийх шиг болов. Тэгснээ Альбертын ажлын өрөө рүү очив. Тэнд ороод номыг нь онгичиж их л удаад, сая нэг хэрэгтэй номоо олов бололтой байхыг нь шилэн хаалганы гаднаас сайтар харжээ. Зденко их л сэтгэл хангалуун, ямар нэгэн юм аман дотроо инээн ярьсаар худаг руу буцаж ирэв. Үргэлж өөрөө өөртэйгөө ярьж сурсан заншил нь шилтгээнд байгсдыг сэргээхээс айх сэтгэлтэй нь тэмцэлдэж байх шиг байв. 

	Консуэло түүн рүү очиж, намайг Альберт дээр хүргээд өгөөч гэж хэлэх хэрэг байна уу, үгүй юу гэж шийдэж ядав. Үнэнийг хэлэхэд, харж үзсэн зүйлдээ мэл гайхаж, хийсэн ажилдаа сэтгэл догдлоод, тааварлан бодсон нь үнэн болсонд баярлахын зэрэгцээгээр газар усны гүн рүү орно гэхээс айгаад шулуухан очиж учрыг нь тайлж зүрхлэхгүй байсаар Зденкод уруудан одох боломжийг олгосон тул тэр нь дээш гарсантайгаа адил чөлөөтэйгөөр доош бууж дэнлүүгээ аваад бараа тасарлаа. Түүний дорогшлохын хэмжээгээр дуу нь улам чанга болсон тул Консуэло хачин сонин үгийг нь тодорхой сонсохоор боллоо. 

	«Чөлөөлөгдөх нь гав дөнгөнд, тайтгарал нь хэзээ ч бүтэшгүй байгаа юм» гэхийг нь сонслоо. 

	Консуэло худаг руу тонгойж амьсгаа даран харахдаа Зденкийг бараг арваад удаа дуудахаар завдаад болилоо. Тэгж тэгж баатар зориг гарган дуудахаар шийдсэнээ гэнэт өөр бодол харван орж ирсэн нь Зденко тийм санаанд ороогүй юм гэнэт сонсоод сочихдоо энэ аймшигтай шатнаас халтиран, ховх үсрээд хэмх унаж магадгүй гэсэн бодол байлаа. Ийнхүү энэ удаад биеэ барьж, маргааш, үлэмж тохиромжтой үед зориг гаргая гэж шийдлээ. 

	Консуэло ус ямаршуу янзтай дээшлэхийг харах гэж нэлээн азнав. Ус дорогшилсноосоо хавьгүй түрэн дээшлэв. Зденко дэнлүүгээ барьсаар далд орж, дуу нь дуулдахаа болиод, алсад тэнгэр дуугарах лугаа адил бүдэг нүргэлэх чимээ дуулдсан тэр эгшнээс хойш арван таван минут ч болоогүй байхад ус нэг ёсондоо гяндан болсон худгийнхаа ханыг цохилон хүрчигнэж, ер бус хүчтэйгээр эргэлдэн эрчилсээр хүрч ирлээ. Ингэж ус гэнэт гарч ирэх нь тун аймшигтай байсанд Консуэло айн дагжив. Учир нь хөөрхий муу Зденко ийм аюултай тоглож, байгалийн ийм хүчинд өртсөөр лаг шавар болсон өвс ургамал усан дээр хөвөн гарч байгаатай адилаар ширүүн урсгалд цохигдоод худгаас гадагш хаягдах вий гэж боджээ!

	Гэтэл энэ нь тун зоволтгүй бүтэж байсан байж болох юм. Хаалтыг өргөх юм уу буулгах эсвэл ирэхдээ чулуугаар бөглөөд, буцахдаа түүнийг авдаг ч байж болно. Гэвч ийм алмайрсан, хачин мөрөөдөлдөө тэр чигээрээ автагдсан амьтан осолдож, тэр чулууг зохих хугацаанаас нь арай өмнөхөн хөдөлгөчхөж болмоор доо? Булгийн ус бургилан гардаг тэр нүхээр ирдэг, болов уу, үгүй болов уу? Тэглээ яалаа ч гэсэн би тийшээ түүнтэй юм уу түүнгүйгээр орох ёстой. Тэнд түгшин гуниглаж байгаа сэтгэл намайг хүлээн шаналж байгаа учраас маргаашийн шөнөөс хэтэрч болохгүй, Зденко ингэж дуулсан нь тохиолдлын хэрэг биш шүү дээ, Герман хэлийг үзэн яддаг энэ хэлээр арай чарай ярихчаа болдог тэр ямар ч зорилгогүйгээр ингэж гэнэт германаар ярих ёсгүй дээ» гэж Консуэло өөртөө хэллээ. 

	Тэгсээр байгаад сая нэг юм унтахаар хэвтсэн боловч шөнөжин аймшигтай муухай зүүдэлжээ. Түүний адгуу тэвдүү нь улам ихсэж, шийдвэр зориг төгс байвч бүрэн учраа олохгүй хэвээр байж, хааяа хааяа түр зуур сочин сэрэхдээ нөгөө аймшигт шатны гишгүүр дээр суусан хэвээр, босох чадал ч үгүй, доорх ус нь улам бүр хүрчигнэн маш хурднаар дээшилсээр байна гэж бодсоор хоножээ. 

	Нэгэн шөнө түүний царай байдал машид хувирсан тул өглөөгүүр цөм ажиж амжжээ. Энэхүү «аятайхан элэгсэг хүүхэн» нэг л биш байна даа гэж ламбугай канониссад шивгэнэлгүй өнгөрч эс чадав. Сайхан санаат Венцеслава ойр тойрныхон дотроосоо ийм эрэлхэг зоригтой хүнийг олж үзээгүй байсан учир энэ Порпорина бол маш оргилуун зантай, сэтгэл нь маш амархан хөөрдөг цочруу хүн юм байна гэж бодож эхэллээ. Тэгээд ч өөрийн мэдлийн төмөр бүрээстэй бат бэх хаалга, цаг үргэлж бүснээс нь зүүгээстэй хангир жингэр дуугарч явдаг түлхүүртээ дэндүү их найддаг болохоороо урд шөнө Зденко үзэгдээд алга болсон гэхэд итгэхгүй байлаа. Ийм учраас Консуэлод элэгсэг дотно, энэлэн шаналсан үгээр хандаж, чи манай гэр бүлийн гуниг зовлонг ингэж их сэтгэлдээ ойр авч үзээд хэрэггүй, өөрийнхөө л биеийг бод гэхийн хажуугаар Альберт эргэж ирнэ гэдэг найдлагыг бүсгүйн сэтгэлд байлгахын тулд сэтгэлийнхээ гүнд замхарч эхэлж байсан найдлагаа бий болгон ярьжээ. 

	Гэхдээ Консуэлийг баярласандаа нүд гялалзуулан, нэлээд бардам байгааг илтгэн инээмсэглэхийг үзээд нэг талаар гайхаж нөгөө талаар сэтгэл хөөрөн

	— Эрхэм синьора, та түүнийг эргэж ирнэ гэж итгэн хүлээж байгаа чинь зөв байна. Альберт гүн амьдаар барахгүй муугүй байх шиг байна, хоргоддог газраа ном, цэцэг сонирхсон хэвээрээ байгаа юм байна шүү дээ. Би үүнд бат итгэж, танд баталгааг нь харуулахад ч бэлэн байна гэж хэлэхэд нь бүр ч баясжээ. 

	— Хайрт охин минь, та үүгээрээ юу хэлэх гээд байна даа? Юу мэдэв ээ? Юу олчихоо вэ? Бурхныг санаж, яриарай, золгүй хувьгүй энэ айлыг элэг бүтэн болгож үзээч! гэж канонисса түүний итгэлтэй үгэнд автагдан хэлжээ. 

	— Хүү тань эсэн мэнд, эндээс холгүй байна гэж Христиан гүнд хэлэгтүн. Энэ нь миний танд хайртайтай адил үнэн зүйл юм шүү. 

	Канонисса хараахан зочдын өрөө рүү бууж ирээгүй байгаа дүүдээ хэлэхээр ухасхийснээ ламбугайн харах санаа алдах хоёроос болоод байраасаа хөдөлсөнгүй. 

	— Хөөрхий муу Христианыг минь ингэж яаран баярлуулахаа больё. Хэрэв таны сайхан амлалт биелэгдэхгүй бол хөөрхий заяа муут эцэгт нь үхлийн цохилт өгнө гэсэн үг гэдгийг эрхэм та мэдэж байгаа биз дээ! гэж эмгэн санаа алдан түргэн хэллээ. 

	— Та миний үгэнд эргэлзэж байна уу? гэж Консуэло гайхан асуувал

	— Бурхан өршөөх болтугай, сайн санаат Нина минь! Та андуурч болно шүү дээ. Ийм юм бидэнтэй нэг биш удаа учирч байсныг яана! Эрхэм та баталгаа гэж ярьж байна. Тэр баталгаагаа бидэнд үзүүлж болохгүй юм уу?

	— Болохгүй байна... ер нь хэлж болмооргүй юм шиг санагдаж байна. Би Альберт гүнгийн маш их юм болгодог эргэлзээгүй нууцыг мэдэж авсан. Тэгэхдээ түүний зөвшөөрөлгүйгээр хэлэх эрхгүй гэж өөрийгөө үзэж байна гэж Консуэло жаахан ичингүйрсхийн хэлбэл канонисса ламбугай руу тээнэгэлзэн ширтэж:

	— Зөвшөөрөлгүй гэнэ үү? Зүүдэндээ л түүнийг үзсэн юм биш үү? гэж дуу алдав. 

	Ламбугай үл итгэж байгаагаараа хөөрхий эмгэнийг хэрхэн тарчилгаж байгаагаа огтхон ч мэдэлгүй, бүү мэд гэсэн байртай мөрөө хавчих төдий болов. 

	— Би түүнийг үзээгүй ээ, Гэхдээ удахгүй үзнэ, та нар ч бас үзнэ байх гэж найдаж байна. Чухам энэ учраас түүний санаа зоригт харш юм хийж, буцаж ирэх хугацааг нь саатуулчих вий гэж айж байна хэмээн Консуэло үргэлжлүүлэн ярьсанд сэтгэл уярсан канонисса Консуэлийн зүг энхрий боловч жаахан тав алдсан байдалтай харж:

	— Сайхан сэтгэлт охин минь ээ, чиний зүрхэнд тэнгэрлэг үнэн оршиж байгаа юм байна, тэгээд чиний амаар яриад байг л даа! Чамд нууцлах юм байгаа бол түүнийгээ хадгал, чи хийж чадах л юм бол Альбертыг маань бидэнд буцааж авчир! Хэрэв энэ хэрэг бүтэх юм бол одоо халууцаж хөлөрсөн духыг чинь үнсэж байгаа шигээ өвдгийг чинь үнсэнэ гэдгээ л хэлэх байна гэж хэлээд сэтгэл догдлон ламбугайн урдаас ширтсээр залуу бүсгүйн халууцсан хөөрхөн духан дээр уруулаа хүргээд авав. 

	Венцеслава ламбугайтай хоёулхнаа хоцормогц

	— Энэ бүсгүй ухаангүй юм аа гэхэд ямар ч гэсэн сайхан санаатай амьтан мөн. Энэ хүн бидний зовлонг биднээс ч илүүгээр хүлээн авч байх шиг санагдана. Ай эцэг минь! Энэ байшинд муу юм шүглэжээ. Энд байдаг зүрхтэй болгон, гайхамшигт зүрхтэй болгоныг ухаангүй болгож, бид шагшин бахархвал зохих хүнээ өрөвдөх байдлаар амьдарч байна гэхэд нь

	— Би харийн залуу хүүхний сайхан санааг ерөөсөө үгүйсгэхгүй байна. Гэхдээ хэлж ярьж байгаа нь дэмийрэл гэдэгт битгий эргэлзэгтүн. Урьд шөнө нойртоо Альберт гүнг үзэж зүүдэлсэн шиг байна, тэгээд л зүүдэндээ үзсэн юмаа үнэхээр үзсэн болгож болгоомжгүйтэж байна. Ийм хий дэмий, хөнгөн хийсвэр юм ярьж эрхэмсэг дүүгийнхээ амгалан сайхан сэтгэлийг булингартуулахаа болигтун. Бас синьора Порпоринын муйхар зоригийг нэг их дэмжин хөхиүлэх хэрэггүй ч байж болох юм... Энэ нь түүнийг одоо болтол өөдөөс нь өчнөөн зүрхтэй явснаас нь онхи өөр аюулд учруулж болох юм шүү дээ... гэлээ. 

	— Би таны хэлснийг ойлгосонгүй! гэж канонисса Венцеслава төв царайлан гэнэхнээр хэлбэл

	— Үүнийг тайлбарлахаас ихээхэн бэрхшээж байна, Тэглээ ч гэсэн залуу жүжигчин хүүхэн, сайхан сэтгэлт гүн хоёрын дунд хамгийн ариун, хамгийн хоргүй нууц холбоо үүссэн бол ч... гэж эрхэмсэг ламын дуугарахад

	— Тэгээд юу гэж? хэмээн канонисса гайхан асуув. 

	— Тэр үү? Хатагтай та анхаарал халамж нь тун гэнэхэн цайлган байсаар байгаад богинохон хугацаанд тухайн нөхцөл байдал, эрэмцэх бодлын эрхээр залуу хөгжимчин хүүхний амгалан тайван байдал, нэр төрд нэлээн аюултай юм болчхож магад гэж бодохгүй байна уу?

	Энэ бодолд мэл гайхсан канонисса дуу алдан:

	— Ийм юм миний санаанд хэзээ ч орж ирсэнгүй. Эцэг болсон ламбугай та, энэ Порпорина бусдын мэдэлд даруухан байгаагаа мартаад өөрөөс нь өчнөөн дээгүүр зиндааны хүн болох миний ач Альберт фон Рудольштадтай ямар нэгэн холбоотой болчихно гэж бодож байгаа хэрэг үү? гэвэл

	— Альберт фон Рудольштадт гүн өөрөө гарал үүсэл, анги давхаргын давуу тал гэдэг нь ердөө л хоосон бодол юм шүү дээ гэж номлосоор байгаад энэ хүүхнийг тийм юм руу түлхчхэж болох байна гэв. 

	Венцеславын гарал үүслээ сахиж бардам дээгүүр бодолтой байдаг нь (энэ нь түүний ганц муу тал байжээ) сэргэж:

	— Та ер нь миний сэтгэлд тун ноцтой түгшүүр бий болголоо шүү. Энэ залуу сэтгэлд тэр муухай бодол нэгэнт бий болчихлоо гэж үү дээ? Альбертыг эрж олох гэсэн эрмэлзэл хөөцөлдөөнд нь угийн сайхан зан, бидэнд хайртай сайн байгаа нь бус түүнээс долоон дор бодол илэрч байгаа юм гэж үү дээ? гэхэд элдэв зөвлөгөө, саналаараа гүнгийн гэр бүлийнхний дунд онцгой үүрэг гүйцэтгэж, үүгээрээ тэднээр хүндэтгүүлж, номхон хүлцэнгүй байлгах гэсэн ганц эрмэлзэлтэй ламбугай:

	— Одоохондоо арай тийм болчхоогүй байх гэж найдаж байна. Гэхдээ л та үүнээс хойших үйл явдлыг нүд аниад өнгөрч болохгүй, цаг үргэлж аюулыг бодож байх нь зүйтэй болно. Энэ бол хэцүү зүйл. Гэхдээ та бурхны тааллаар болгоомжтой, овсгоотой төрсөн учир яг л танд таарах ажил байгаа юм гэв. 

	Энэ яриа канониссын сэтгэлийг маш их догдлуулж, түүний түгшүүрт бодолд цоо шинэ чиглэлийг бий болгов. Тиймээс түүний хувьд Альберт бараг алдагдаж, энэхэн эгшинд үхэж байгаа юм уу нэгэнт үхчихсэн байж болохыг ч мартаад битүүдээ «үл зохих» холбоо гэж нэрлэсэн тэр зүйлийнхээ уршгийг хэрхэн зайлуулах вэ гэдэг ганц бодолд автагдлаа. Тэр нь догшин ирвэсээс зугтан мод өөд авирч гараад, толгой дээгүүрээ салахгүй шунгиналдах ялааг үргээн байсан үлгэрт гардаг индиан хүнтэй адилхан боллоо. 

	Венцеслава авгай өдөржин Порпоринаас нүд салгалгүй алхах гишгэх бүрийг нь ажиж, амнаас гарсан үг болгоныг нь дэнслэн харуулдлаа. Тэгэхэд манай гол баатар (тухайн энэхэн үед эрэлхэг зоригт Консуэло үнэхээр баатар болоод байжээ) канониссын тавгүй байгааг ажиглахгүй өнгөрсөнгүй боловч Альбертыг эргүүлж ирнэ гэсэн үгэнд минь итгэхгүй байна гэж бодохоос цааш хэтэрсэнгүй. Бүсгүйн тайван бөгөөд хар буруу санаагүй зан нь үүсгэсэн саналынхаа төлөө царай улайхгүй, харин ч бахархах болно гэж хэлж байсан болохоор сэтгэлийн догдлолоо нуухыг ч бодсонгүй. Хэд хоногийн өмнө залуу гүнгийн оргилуун харьцаанаас жаахан зовсон нь хувийн ашиг завшааныг бодоогүй ноцтой шийдвэртэй нь тулгараад сарнин замхарчээ. Нарийн нягт мэдээгүй ч гэсэн төлөвлөгөөг нь гадарласан Амалийн доог тохуу түүний сэтгэлд бараг юм бодогдуулсангүй. Консуэло түүний доог тохууг анхаарсан төдий болж зөвхөн инээмсэглэн хариу өгч байсан нь гагцхүү канониссад л залуу баронжингийн ёж үгийг сонсож, тогтоон цээжилж, түүнд аймшигтай далд санаа байна уу, үгүй юу гэж бодох сэжиглэх бололцоог олгож байжээ. 

	Канонисса урьд өмнө ажигладаггүйгээр ажиж байгааг Консуэло мэдээд учиргүй их улайран зүтгэвэл төлөвлөгөөгөө нураачхаж магадгүй гэж бодон нэлээн даруу байхаар шийдэж, түүнийхээ ачаар өдрийн цагт Венцеславын ажиглалтаас мултарч, Шрекенштейн ордог замаар орж явав. Энэхэн үед Зденкотой дайралдаж, түүнээс учир явдлыг асуун, чи намайг Альберт дээр хүргэж өгөх үү, үгүй юу гэдгийг нь бүрмөсөн тодруулж авна гэхээс өөр бодолгүй явлаа. Тэр нь Зденкотой шилтгээний ойролцоо Шрекенштейн ордог зөрөг дээр дайралдав. Зденко өөдөөс нь тосон ирж явсан бололтой бөгөөд зэрэгцэн ирмэгцээ чех хэлээр нэг юм маш түргэн ярьж гарлаа. 

	— Хүүе ээ! Би чиний ярихыг ойлгохгүй байна. Би герман хэл бараг мэдэхгүй. Энэ бол бүдүүлэг хэл, чи бид хоёр хоёулаа үүнийг үзэж чаддаггүй. Чамд боолчлогдохыг хэлдэг бол надад хөөгдөж ад үзэгдэхийг хэлдэг юм. Гэлээ гэхдээ бие биеэ ойлгох ганц арга маань болсон хойно надтай германаар ярихаас битгий татгалз. Чи бид хоёр хоёулаа энэ хэлээр муу ярьж байна, гэхдээ би чех хэл сурна гэж ам өгье, чи надад чех хэл зааж өгье гэвэл тэр шүү дээ гэж Консуэло үгний завсар гарангуут л амжиж хэлэв. 

	Зденко энэ аятайхан үг дуулаад төв царайлж, эвэршиж хатангиртсан гараа сарвайхад нь Консуэло бодсон санасан юмгүй шууд атган авсанд германаар

	— Уудам сэтгэлт бүсгүй минь ээ, би чамд өөрийнхөө хэлийг зааж өгнө, дуулдаг бүх дуугаа ч зааж өгнө, чи алийг нь эхлэх хүсэлтэй байгаагаа хэлээрэй гэв. 

	Консуэло түүний аяыг дагах нь зүйтэй гэж үзээд амыг нь дагуулахаар шийдэж:

	— Надад Альберт гүнгийн дууллыг дуулж өгөөсэй гэж хүсэж байна гээд хэлчихлээ. 

	— Миний дүү Альбертын тухай хоёр зуун мянга гаруй дуулал байдаг юм. Би түүнийг чамд бүгдийг нь дуулах арга алга. Чи тэдгээрийг ойлгох ч үгүй. Би өдөр болгон шинийг зохиож, урьдынхаасаа шал өөр дуу гаргадаг. Чи өөр нэг юм хүссэн чинь дээр байна гэж Зденко хариулав. 

	— Би яагаад чамайг ойлгохгүй байдаг билээ. Би чинь тайтгарал шүү дээ. Дуулав уу, чамд гэж хэлэхэд миний нэр Консуэло шүү дээ! Чамд ч гэсэн, Альбертад ч гэсэн, энд байгаа нэгэн чинь намайг хэн болохыг мэднэ дээ. 

	— Чи Консуэло юу? Өө чи юу ярьж байгаагаа мэдэхгүй байна. «Эрх чөлөө гав дөнгөнд байна... » гэж Зденко инээд алдан хэлэв. 

	— Би түүнийг чинь мэднэ ээ. “Тайтгарал нь бүтэшгүй” гэдэг. Тэгэхэд Зденко чи юу ч мэдэхгүй байна. Эрх чөлөө гав дөнгөөн тасар татаж, тайтгарал нь гинжээ хэмх цохисон шүү дээ гэж Консуэло үг дундуур нь орж хэлсэнд

	— Худал! Худал? Шал дэмий юм! Муу герман үг! Чи дуулж чадахгүй байна! гэж Зденко хашхираад инээх, дэвхцэхээ ч больж орхив. 

	— Үгүй ээ, би чадна! Сонсож байна, гэж Консуэло маргалаа. 

	Тэгмэгц гурван уулын тухай дууг нь сайтар тогтоосон болохоороо эхний бадгийг нь дуулав. Дууны үгийн утгыг ойлгож, зөв дуудах тухайд нь Амалия тусалсан юмсанжээ. 

	Зденко ихэд шагшин сонсоод, санаа алдан байж:

	— Дүү минь, би чамайг тун их хайрлаж байна, бүр маш их хайрлаж байна. Хүсвэл чинь би өөр нэг дуу зааж өгье гэв. 

	— Тэг тэг, Альберт гүнгийн тухай дуу зааж өг. Эхлээд германаар дуул, дараа нь чехээр яаж дуулахыг зааж өгөөрэй гэвэл

	— Тэр чинь яаж эхэлдэг билээ? гэж Зденко түүн рүү мэхтэйхэн харж асуув. 

	Консуэло: «Тэр нэгэн газарт түгшин гуниглаж байгаа сэтгэл байна... » гэж өчигдрийн дууны аяыг аялж эхэлсэнд

	— Өө! Энэ чинь өчигдрийн дуу байна, өнөөдөр би нэгэнт санахаа байжээ гэж Зденко үгийг нь таслав. 

	— Тэгвэл өнөөдрийнхийг дуулаадах л даа. 

	— Яаж эхэлдэг билээ? Эхний үгийг нь гаргаадхаач

	— Эхний үг нь үү? За чи сонс: «Альберт гүн тэнд, Шрекенштейний агуйд байгаа... » гэж хэлэв. 

	Консуэло эдгээр үгийг дуустал хэлж амжаагүй байтал Зденкийн царай гэнэт хувирч, дургүйцсэндээ нүд нь гялалзав. Зденко хоёр гурван алхам гэдрэг ухраад Консуэлийг занах мэт гараа далайгаад, нэг юм чех хэлээр дуртайяа заналхийлэн дуугарав. 

	Консуэло эхлээд айснаа холдон одохыг нь хармагц цуг явах санаатай дуудлаа. Тэр эргэж харах байдалд маш сулхан гараараа том гэгчийн чулууг төвөэггүй өргөөд германаар маш эгдүүтэй. 

	— Зденко хэзээ ч, хэнд ч муу юм хийж яваагүй. Зденко ядарсан ялааны далавчийг ч таслахгүй хүн, хэрэв жижиг хүүхэд түүнийг алах гэвэл тэр хүүхдэд өөрийгөө ч алуулахад бэлэн байдаг хүн. Харин муу юмны охин, худалч австри хүүхэн чи дахиад над руу харах юм уу ам ангайвал Зденко чамайг яг л чийгийн өт шиг няц гишгээд, дараа нь түүний цусанд будагдсан бие сэтгэлээ угаахын тулд урсгал ус руу орсон ч хамаа алга гэж занав. 

	Консуэло айн хирдхийж ум хумгүй зугтсанаа зөргийн төгсгөл дээр нэгэн тариачинтай дайралдлаа. Тэр хүн түүний үхсэн мэт зэвхий цайсан царай, нэг юманд хөөгдөж яваа юм шиг байдлыг хараад замд чинь чоно дайралдав уу, яав гэж асуулаа. 

	Консуэло, Зденко учир зүггүй гэнэт догшрон галзуурдаг эсэхийг мэдье гэж бодоод, би далдыг харагчтай дайралдаад айлаа гэж хэлжээ. 

	— Та тэр далдыг харагчаас айх юм ер байхгүй. Зденко хоргүй амьтан, үргэлж л эсвэл инээж, эсвэл дуулж, эсвэл хэний ч ойлгомооргүй хэр нь маш сайхан түүх ярьж явдаг юм гэж тариачин эр Консуэлийг аймхай байна гэж дооглосхийн хариулав. 

	— Уурлаж сүйд болоод, занаж зүхэж, чулуу нүүлгэдэг удаа байхгүй гэж үү дээ?

	— Хэзээ ч үгүй, хэзээ ч үгүй! тэгж байсан удаа байхгүй, тэгэх ч үгүй. Зденкоос айх юм ер байхгүй. Зденко бол тэнгэрийн элч шиг нүгэлгүй амьтан гэж тариачин хэллээ. 

	Консуэло жаахан тайвшраад, энэ тариачны хэлдэг зөв байж таарна, би л болгоомжгүй үг хэлж Зденкийг анх удаа уурлуулан галзууруулах шахсан юм байна гэж бодлоо. Ингэлээ гэж биеэ тун их буруушаалаа. «Би хэтэрхий яарчээ. Би энэхүү эрүүл ухаан гэгч зүйлээсээ хагацсан хүний амар амгалан сэтгэлд ерөөс үл мэдэх шаналанг сэрээн босгосон байна. Энэ шаналан өчүүхэн шалтаг гарвал дахиад босоод ирж болох юм. Энэ хүн ердөө л солиотон байж, гэтэл би түүнийг галзууруулах шахуулжээ» гэж Консуэло өөртөө хэллээ. 

	Гэвч Зденкийн уурыг хүргэсэн шалтгааныг санахлаараа улам ч хэцүүдэв. Одоо Альберт Шрекенштайн уулын хаа нэгтээ нуугдаж байгаа байх гэсэн таавар нь зөв байж гэдэгт эргэлзэх зүйлгүй болов. Тэгэхдээ Альберт, Зденко хоёр энэ нууцаа ямар нямбай, ямар муу санаатайгаар надаас нууна вэ? Эд нар намайг онцгойд үзээгүй байх нь, би Альберт гүнд ямар ч нөлөө үзүүлээгүй байх нь. Намайг тайтгарал гэж нэрлүүлэхэд хүргэсэн тэр зоригжил, урьд өдөр намайг уриалан дуудсан бэлгэдэлт дуу, Консуэло гэдэг нэрийн талаар Альбертаас энэ маанагт хэлсэн зүйл гэх мэт нь цөм түр зуурын хоосон мөрөөдөл байсан болохоос биш, түүнд чөлөөлөгч, тайтгаруулагчийг нь зааж өгсөн байнгын гүн гүнзгий сэтгэл биш байжээ. Тэр ч байтугай миний нэрийг яг таасан юм шиг «Тайтгарал» гэж хэлсэн нь энгийн нэгэн тохиолдол байсан байна. Би испани хүүхэн, төрөлх хэлэндээ итали хэлнээс ч илүү сайн гэдгээ хэнээс ч нуугаагүй билээ. Тэгэхэд миний дуунд уярсан Альберт сэтгэлдээ оргилсон хүслийг илэрхийлэх хамгийн хүчтэй өөр үгийг мэдэхгүйн харгаагаар чухам энэ ганц сайн мэддэг үгээ надад хэлсэн байх нь, надаас өөр нэг ч хүн ойлгоогүй биз гэх мэтчилэн бодлоо. 

	Консуэло одоо болтол үүнтэй холбогдуулж ямар нэгэн онцгой юм бодож, сүйд болоогүй явжээ. Гэвч тэдний өвөрмөц, хачин сонин учралд хувь заяаны хүч нөлөөлсөн юм шиг байж, түүний бодлыг эргэлт буцалтгүй эзэмджээ. 

	Одоо бүх юм эргэлзээтэй болжээ. Альберт шинээр дахин бөөн баяр болохдоо намайг хараад төрсөн нөгөөх бодлоо мартаа болов уу, яагаа бол? Би түүнийг амруулан аврах хүчин чадлаар нэгэнт дутмаг байгаа ч юм бил үү? Анхандаа тун ухаалаг, Альбертад аль болохоор туслахад бэлхэн юм шиг байсан Зденко миний санаснаас хавьгүй дор, найдваргүй солиотой байсан ч юм бил үү? Намайг Шрекенштейн ууланд ойртохыг улайран хориглож, үнэнийг мэдүүлэхгүй гэхдээ найзынхаа тушаалыг биелүүлээ болов уу, эсвэл түүнийг нь ор тас мартаа болов уу? гэх мэтчилэн бодлоо. 

	— За яав? Наран жаргах үеийн үүлэн дундаас нисэж яваа Альбертыг олж харж чадав уу? Та хүчтэй хараал хийгээд өнөө шөнө пийшингийн яндангаар оруулаад ирэх гэж байгаа юм биш биз? гэж түүнийг буцаж ирэхэд Амалия асуув. 

	— Магад ч үгүй гэж Консуэло уурлалгүй хариуллаа. 

	Амьдралдаа анх удаагаа Консуэлийн шар хөдөлжээ. Тэр нь төлөвлөсөн бодолдоо үнэхээр баатар зориг, өчнөөн их ууч сэтгэлийг оруулсан болохоороо ингэж амжилт олоогүйг нь бусад хүн шоолон даапаалж байгааг үзээд ихэд шаналав. 

	Тэр оройжин гунигтай байсан бөгөөд канонисса тэгж өөрчлөгдсөнийг нь мэдээд сэтгэлдээ төрсөн муу бодлоо таалгах шалтаг гаргалаа гэж айснаасаа болж гэж үзэв. 

	Гэвч канонисса айхавтар буруу боджээ. Хэрэв Консуэло ямар нэгэн шинэ дурлал цухасхийхийг мэдсэн бол түүнийг одоо болтол чиглүүлэн дэмжиж ирсэн тэр халуун итгэл ч, цэвэр ариун зүрх зориг ч үгүй байх байжээ. Харин ч баатарлаг гавьяа, ямархан нэгэн хэт хүнлэг үзлээрээ дарахыг эрмэлзэж байсан урьдын тачаалдаа эргэн ирэхэд урьд өмнө нь хэзээ ч үзэж байгаагүйгээр зовжээ. 

	Консуэло үдэш өрөөндөө орохдоо даруулт хуур дээр сүлд тэмдгээр гоёсон алт түрхмэл огтлоотой хуучны ном байхыг харж өнгөрсөн шөнө Альбертын өрөөнөөс Зденкийн аваачсан ном мөн болохыг даруй танив. Тэр хавчуурга хийсэн газрыг нь нээн үзвэл «Dе рrоfundis, сlаmаvi аd te»1 гэсэн хараалын судрын эхний үг байгаа нь нүднээ тусжээ. Эдгээр лат үгийг саяхан бэхээр онцолж зурсан бололтой дараагийн хуудсанд дүрс нь буусан байлаа. Консуэло энэхүү хуучны, Краликийн судар гэгддэг, 1579 онд барласан номыг цөмийг эргүүлэн үзсэн боловч өөр ямар ч тэмдэг, тэмдэглэл, заалт сэлт зах дээр нь байхыг олж үзсэнгүй. Гэвч ёроолгүй гүнээс гэх үү газрын гүнээс сонсогдсон хашхирах дуун хангалттай утга учиртай, ойлгомжтой байгаагүй гэж үү дээ? Альбертын туйлбартай ойлгомжтой хүсэл, Зденкийн саяын зан байдал хоёрын дунд яагаад тийм зөрөө байна вэ?

	Тэгсээр Альберт өвчтэй, ядарч доройтоод Шрекенштейн уулын доор нүхэн гэрт хэвтэж, Зденко нь түүнд учиргүй хайртай болохоороо тэндээс тавихгүй байгаа байх гэдэг сүүлчийнхээ таавар дээр тогтлоо. Магадгүй энэхүү өвөрмөц хайрлагч солиотой хүнийхээ мэдэлд орчхоод, энэ хүн нь залуу эрийг олзлогдогчийн байдалд байлгаж, хааяа нэг наранд гарган, Консуэло руу явуулсан даалгаврыг нь биелүүлдэг байж болох юм. Тэгээд оролдлого нь амжилт олмогц Зденко ямар нэгэн учир нь олдохгүй муухай ааш, айх хоёроосоо болоод түүнээ хэрэгжүүлэхийг эсэргүүцэх биз. “За яая гэх вэ? Жинхэнэ аюултай тулгарвал ч тулгаръя, тийшээ очихоо л очно. Тэнэг юм уу хар амиа хичээгсдэд инээдэмтэй, утга учиргүй мэт санагдвал санагддаг, би очихоо л очно. Намайг дуудаад байгаа хүн тоомсорлохгүй байж намайг баслаа гэхэд ч хамаа алга. Үнэн хэрэг дээрээ Зденкоос ухаанаар дээргүй юм бол яаж басах вэ дээ? Би хоёулыг нь өрөвдсөнөөрөө зөвхөн үүргээ биелүүлсэн болно. Ба намайг зоригжуулагч бурхны үг, намайг давагдашгүй хүчээрээ татаад байгаа гарт нь захирагдана” гэж Консуэло өөртөө хэлэв. 

	Зденкотой эвгүй уулзсанаас хойш санаа сэтгэлийн аймшигтай уналт болон сүүлийн хэдэн хоногт хувирсан галтай дөлтэй оргилуун бодол нь дахиад л сэргээд иржээ. Консуэло дахиад л сэтгэлийн ба бие махбодын хүчин нь нэмэгдсэнийг мэдэрлээ. Тэр нь Амалиас нөгөө ном, оргилсон сэтгэл, өөрийн төлөвлөгөөгөө нууж түүнтэй хөгжилтэйеэ дэмий ярилцаж байгаад унтмагц нь бүр өглөөгүүр олж авсан нууц дэнлүүгээ аваад «нулимсны булаг» руу явлаа. 

	Консуэло зэгсэн удаан хүлээж, нэлээн даарсан учир жаахан ч атугай дулаацахаар Альбертын ажлын тасалгаанд хэд дахин ороход хүрлээ. Энэ тасалгаанд маш их юм байсан бөгөөд тэдгээр нь шүүгээний тавиур дээр өрөөтэй бус хэн нэгэн хүн үзэн ядаж дургүйцээд хааш яаш чулуудаж орхисон юм шиг л тасалгааны голд хөглөрч хэвтэх ажээ. Консуэло тэдгээрийг үзье гэж шийдэв. Тэр номын бараг ихэнх нь лат хэлээр бичээстэй, шашны маргааныг номлосон юм байна, ромын сүм хийдэд барлаж, батлан сайшаасан юм байна гэдгийг нь дөнгөж багцааллаа. Номуудын гардгийг мэдье гэж оролдтол нөгөө удтал хүлээсэн зүйл нь болох худгийн ус пүл пүлхийх нь сонсогджээ. Консуэло дэнлүүгээ халхлаад гадагш гүйж, худгийн чулуун хашлаганы цаана хоргодоод Зденкийг хүлээж эхлэв. Зденко энэ удаа цэцгийн мандал, ажлын өрөө хоёрын алинд ч саатсангүй... Зденко хоёр тасалгааг өнгөрөөд Альбертын өрөөнүүдээс гарсан учрыг сүүлд Консуэло мэджээ. Тэр нь шүтээний өрөөний үүдэн дээр очиж чагнах, бас өвгөн зовж шаналан залбирч, эсвэл амгалан тайван унтаж байгаа эсэхийг мэдэхээр Христиан гүнгийн унтлагын өрөөний үүдэнд очиж чагнасан хэрэг байлаа. Зденкийн ингэж санаа тавьж явдаг нь өөрийн нь хувийн санаачилга байсан бөгөөд ерөөс Альберт тэгж тушаадаггүй байсныг бид цаашдын явцаас мэдэх болно. 

	Консуэло яах вэ, ийх вэ гэж удаан бодсонгүй. Урьд нь бүх юмыг шийдсэн байжээ. Цаашдаа Зденкийн эрүүл ухаан, сайн санаанд нэгэнт найдна гэхийн аргагүй болсон байсан тул өөрийн биеэр явж, ганцаар олзлогдоод харах хандах хүнгүй байгаа байх гэж үзсэн тэр хүндээ очихоор шийдлээ. Шилтгээн, Шрекенштейн хоёрын хооронд нэг л нүхэн зам бий гэдэгт эргэлзэх юм байсангүй. Тэр зам бартаатай аймшигтай байж болох юм, тэгэхдээ Зденко шөнө болгон түүгээр явж байгаа болохоор ямар ч байсан туулж болох байлгүй гэж бодов. Тэгэхдээ гэрэлтүүлэх юм авч явах нь зайлшгүй чухал байсан учир нэлээн хэдэн лаа, хэрэгцээ гарвал хэт маягаар цохиж, гал гаргана гэж нэг, төмөр, модны уул, цахиур гурвыг авлаа. Тэртээ дээр цагт тевтоны бүлгийнхэн шилтгээнд бүслэгдэн хориглож байсныг канониссын ярианаас дуулсан болохоор нүхэн замаар яваад Шрекенштейн хүрч болно гэж бат итгэх болсон байв. Венцеславын ярьснаар бол энэ худаг хавийн уулсын булгаас тэтгэгддэг учир морьтой эрсийн хамгийн урдаа барьдаг худаг байжээ. Тэдний тагнуулчин явж дайсныг ажиглах хэрэг гарахад худгийн усыг тавьж хоослоод, нүхэн замаар нь явж эзлэгдсэн тосгонд хүрдэг байжээ. Нутгийн хүмүүсийн ярьдаг домгоор бол гал гарснаас хойш Шрекенштейн гэдэг нэртэй болсон толгой дээр байдаг тосгон Аваргын цайзын мэдэлд орж, бүслэлтийн үед түүнтэй нууцаар харилцаж байсан гэдийг Консуэло санаж байв. Тиймээс нууц нүхийг эрэх бүрэн үндэстэй, бодсон бодол нь зөв зүйтэй байжээ. 

	Консуэло Зденкийн гарч явсныг ашиглан худаг руу орохоор шийдэж, юуны өмнө өвдөг сөхрөн сууж, амь насаа бурхан тэнгэрт даатган, тэртээ нэгэн цагт Сан Самуэлийн театрт анх удаа тайзан дээр гарах гэж хөшигний ард байсантайгаа адилаар гэнэхэн сэтгэлээс загалмайлан залбирчээ. Дараа нь эгц эргүүлгэн шатаар зоригтой бууж, Зденкийн явахыг харсан байсан учир түүний ашигласан ханан дахь аливаа түших тулах газрыг эрэлхийлэн, толгой эргэж магадгүй гээд доошоо харахгүйг хичээж явлаа. Төмөр гинж хүртэл зүв зүгээр яваад түүнээс барьж явахдаа нэлээн итгэл төгс болж, худгийн ёроол руу харах зүрх орлоо. Ёроолд ус харагдсан нь түүний сэтгэлд жаахан юм бодогдуулсан боловч энэ худаг хэчнээн гүнзгий байлаа ч Зденкийн гарч ирсэн гарц газрын гадаргуугаас нэг их гүнд биш байж таарна гэдэг бодол зурсхийн орж ирэв. Консуэло эрх танхи өссөн бүсгүйчүүлд байдаггүй, энгийн хар бор айлын хүүхэд тоглож наадах зуураа сурч аваад насан турш хадгалан явдаг шалмаг гавшгай хөдөлгөөнөөр явж тавиад гишгүүр уруудан буув. Учирч болох ганц аюул нь нойтон шатнаас халтирах л байлаа. Гэвч Консуэло нэг газраас барон Фридрихийн анд явахдаа өмсдөг дэлбэгэр хүрээтэй бүрх малгайг олж, гутлынхаа уланд тааруулан дэгтий маягаар үдээслэн хэрж уясан байжээ. Зденкийн ирсэн сүүлчийн шөнө түүний хөлд иймэрхүү юм байхыг Консуэло ажигласан байж. Зденко ийм эсгий улавчтай учир шилтгээний гудмаар чив чимээгүй явдаг байсанд нь хүн шиг алхдаггүй, сүүдэр шиг гулсаж явдаг мэтээр Консуэлод санагдаж билээ. Урьд цагт гусийнхэн дайсныг гэнэт дайрахынхаа өмнөхөн ийм юмыг тагнуулдаа байтугай, мориныхоо хөлд угладаг байсан юм санжээ. 

	Консуэло тавин хоёр дахь гишгүүрт хүрээд нэлээн өргөн чулуун хавтан, намхан зууван гулдан байхыг үзлээ. Бодсон санасан юмгүй түүн рүү орж, бөгтийн явсаар хүний гараар ер бус бөх хийгдсэн, дөнгөж саяхан бялхаж ирсэн усанд нойтон хэвээр байгаа уйтан нарийхан нүх даган явлаа. 

	Консуэло таван минут хэртэй ямар ч саадтай дайралдалгүй, айх эмээх ч юмгүй яваад байтал гэнэт ард нь бүдэгхэн чимээ гарах сонсогдлоо. Тэр нь Зденко уруудан ирж Шрекенштейний зүг чиглэн айсуй байж магад байсан бөгөөд Консуэло түүнээс хавьгүй урд явсан болохоороо яарах хэрэг байхгүй, Зденкийг гомдоллосон дуугаа дуулж, үзүүр төгсгөлгүй үлгэрээ бувтнаж явах зуур Альбертад хүрч амжаад, хамгаалалтад орж болно гэж бодогджээ. 

	Гэвч түүний сонссон чимээ улам тод болж, хүрхрэн шуугих усны дуутай адил болов. Юу ингэх билээ? Зденко миний бодлыг тааж мэдсэн юм биш биз? Намайг саатуулж живүүлэхээр усны хаалтыг нээсэн юм биш байгаа? Гэхдээ өөрөө ийшээ ирж байж л (тэгэхээс биш, өөрөөр яаж чадах вэ, надаас хойно яваа гэдэг нь эртэлзээгүй шүү дээ. Тэглээ ч гэсэн энэ бодол түүнийг нэг их тайтгаруулсангүй. Зденко бол Альбертын хоргодсон газрыг илрүүлэхээсээ амь насаа хохирохыг юманд бодохгүй хүн. Консуэло явсан замынхаа турш төмөр хүрз, хаалт чулуу алиныг ч, ер усыг тогтоож байгаад тавьчихмаар юмыг олж үзсэнгүй. Ус зөвхөн өмнө нь байх ёстой, гэтэл энэ чимээ ард нь гарч, улам ихсэн, хүчтэй болж, аймшигтай хүрчигнэн айсуй байх юм. 

	Тэгтэл гэнэт нүхэн зам өгсүүр болох ёстой байтлаа эхлээд аажимдаа уруу болсноо сүүл тийшээ бүр ч эгц болохыг мэдэж айн хирдхийв. Хөөрхий хүүхэн замдаа алдаа гаргажээ! Худгийн ёроолоос дэгдэх битүү уур дундуур сандран мэгдэн явахдаа түүний орсон, гулдангийн өөдөөс харсан өөр нэг нэлээн уужим гулдан байхыг мэдээгүй өнгөрсөн байжээ. Тэр нь усан сан буюу эх булаг руу оддог нүхээр өгсөхийн оронд худгийн усыг урсгадаг суваг руу орчихжээ. Зденко, эсрэг талын замаар нь яваад саалтыг санаа амар тавьсан учир ус яг л хүрхрээ мэтээр худгийн ёроол руу бууж гадагш урсгадаг сувагт нь тултал дүүрээд, айн хэлмэгдэж барьц алдсан Консуэлийн хурдлан яваа нүхэн зам даган шуугин орж ирлээ. Төдхөн орж ирсэн илүүдэл ус энэ нүхэн замыг дүүргэх нь тодорхой болов. Ус бялхан орж таарах ёроолгүй нүх рүү ойртох тутам зам бүр ч эгц боллоо. Дахиад нэг хором өнгөрөхөд л энэ суваг усаар дүүрэх ёстой болов. Бүр шал нойтон байгаа багана ус адарт тултал дүүрдгийг гэрчилж, аврах аврал байхгүй гэдгийг хэлээд өгч; хөөрхий золгүй хүүхэн хэчнээн хурдлаад ч нэмэргүй араасаа түрхрэн ирэх их уснаас зайлах аргагүй байв. Аймшигтайгаар шуугин ирэх бөөн усанд шахагдсан агаар нягтарлаа. Маш бүгчим халуун болж амьсгалахад бэрх болов. Аяндаа үхэж мөхөж байгаа мэт болж, айх цохрох хослов. Хүрхрэн шуугих усны чимээ Консуэлод бүр ойртож үерийн усны аймшигт дохио болсон шаравтар хөөс нүхэн замын засмал шалан дээгүүр үзэгдээд хөдлөх төдий алмайран яваа хүүхнийг гүйцэн ирэх нь тэр ээ. 


XLI

	 

	— Эжий минь ээ! Намайгаа тэвэрч аваач! Ай, Анзолето минь, би чамдаа даанч хайртай байсан шүү дээ! Аяа бурхан минь, намайг, хойд насыг минь бодоорой! гэж Консуэло дуу алдав. 

	Консуэло энэхүү үхлийн өмнөх гунигт дууг цээжнээсээ дөнгөж шахан гаргамагцаа бүдрэн таварцаглаад мэдэгдээгүй байсан нэгэн саадтай тулгарчхав. Юутай санамсаргүй хэрэг вэ! Бурхан юутай их харж үзэв ээ! Тэр нь дээшээ гарсан нарийхан эгц шат байсан бөгөөд Консуэло айх итгэхээр жигүүрлэн өгсөж гарлаа. Яг толгой тушаа дээр нь багана харагдав. Тэгтэл нөгөө их ус түрхрэн ирээд Консуэлийн авиран гарч амжсан шатыг цохилж доод талын арван гишгүүрээр татаад, хурдан зугтах хүүхний шагайнд хүрч эцэст нь нэгэнт ард хоцорсон намхан баганад тулаад гүнзгий усан сан руу аймшигтайяа шуугин орж эхлэв. Залуу баатар эмэгтэйн маань барьж явсан дэнлүүг ус түрэхийн өмнөх аюултай хүчтэй салхи үлээн унтраасан тул харанхуйгаар мацсаар байгаад түүний дээрх бяцхан талбар дээр гарчээ. 

	Консуэло хамгийн дээд гишгүүр дээр унан тусаж, бие хамгаалах төрөлхийн совиндоо дэмжүүлэн байхдаа амь гарсан эсэхээ ч мэдэхгүй, энэхүү шуугих хүрхрээ шинэ аюул учруулах зүйл үү, үсийг нь шүрших хүйтэн цацраг ус үхлийн хүйтэн гар сарвайж байна уу гэдгийг хараахан ухаарахгүй байлаа. 

	Энэ завсар ус агуулах зай аяндаа дүүрч булгаас ундарсан элбэг ус бүр гүнзгийд байдаг нүх сүв дамжин газрын гүн рүү улам улмаар оров. Чимээ намдаж, уур сарнин алга болоход газрын доор аймшигтай гэхээс аятайхан гэмээр дуутай ус хоржигнох нь дуулдаж эхлэв. Консуэло гар нь салганан байж дэнлүүгээ асаав. 

	Зүрх нь дэлсэж, цээжиндээ багтаж ядавч зориг нь дахин бий болжээ. Өвдөг сөхрөн сууж бурхан тэнгэр, эхдээ баярлан залбираад сая нэг ийш тийш харж, эргэн тойрныхоо юман дээр дэнлүүнийхээ чичвэгнэсэн гэрлийг тусгав. 

	Байгалийн жамаар үүссэн уудам агуй Шрекенштейн уулын гүний энд тэндээс урсан ирсэн усаар дүүрдэг гүнзгий нүхний дээхэн хөмөглөн тогтсон байлаа. Тэр нүх даанч гүнзгий учир ус байгаа нь үл үзэгдэнэ. Хэрэв доош нь чулуу шидэх юм бол хоёр минут хэртэй түржигнэж яваад усанд живэх нь их бууны дууг санагдуулна. Дараа нь энэ чимээг агуйн хад чулуу цуурайтуулан түрээд, үл үзэгдэх ус аягүй муухай поржигнох нь яг ч тамын шуламс ингэж дуугардаг болов уу гэмээр бүр удна. Агуйн нэг хананд засаж гаргасан нарийхан жим нүхний амсар даган эргэлдээд, өөр нэг, хүний гар ер хүрээгүй, гол урсгалаас зайдуу харанхуй нүхэн зам руу орж алга болжээ. 

	Консуэлийн өмнө нээгдсэн зам ийм л байлаа. Ирсэн замыг нь ус бүрмөсөн хаасан тул өөр зам байсангүй. Зденкийн буцаж ирэхийг хүлээлтэй биш дээ! Энд аймаар чийгтэй, дэнлүүний гэрэл бүдгэрч, бүрмөсөн унтрах гээд сандаргана. Нэг унтарвал дахин асаахын арга байхгүй. 

	Консуэло үүнийг Шрекенштейн ордог зам биш гэж сайн мэдэж байсан ч сэтгэлээр унасангүй. Энэхүү өмнө нь нээгдэгч нүхэн зам бол байгалийн бүтээгдэхүүн байлаа. Тэр нь эсвэл мухардах, эсвэл буцаад гарахын аргагүй олон салаа нүх болж хувирна. Тэглээ яалаа ч гэсэн ядахдаа шөнө болоход хоргодох хуурай газартай байхын тулд тэр замыг дагахаар шийдэв. Шөнө болоход Зденко дахин ирж урсгалыг зогсоож таарна, тэгэхэд нь ус татарч ирэх учир эндээс мултран гарч дахин од мичдийг харна гэж бодлоо. 

	Ийнхүү Консуэло шинээр хүч зоригийг олж газрын доорх нууц руу гүнзгийрэн оров. Гэвч энэ удаад алхам тутамд дайралдах нэлээн уудам, шулуун мэт бодогдох нүхэн замыг шохоорхолгүй газрын хөрс хэрхэн өөрчлөгдөхийг анхааралтай ажиглан зогсолтгүй дээш явахыг хичээв. 

	Консуэло бишгүй олон бэрхшээлтэй тулгарлаа. Асар том чулуунууд замыг нь хааж, хөлийг нь шалбалан, том гэгчийн сарьсан багваахай дэнлүүний гэрлээс үргэн нисэж, бүхэл бүтэн сүргээрээ эргэлдэн шавааралдах нь энэ харанхуй газрын эзэн савдаг дагаж байна гэмээр байлаа. Гэвч эхлээд жаахан айж гайхаж байснаа больж, шинээр тохиолдох саад бүхэн Консуэлийг эрэлхэг зоригтой болгож байв. Байсхийгээд л учир тоймгүй том бул чулуу ерөнхий хадан хананаасаа тасарч, бас л унахад ойрхон толгойноос дээш хорь хүрэхтэй үгүйтэй фут газар өнгийж байгаагийн доогуур шургах хэрэг гарна. Бас үе үе нүхэн зам нь маш их уйтарч, багана нь тун намхан болох тул цэнэгжсэн халуун агаар амьсгалан мөлхөх ч явдал учирна. Ийм маягаар хагас цаг хэртэй явтал нэгэн нарийхан хэсэг дайралдаж, түүнийг хэдий гоолиг уян хатан ч гэсэн өнгөрч чадмагцаа чонын амнаас гараад барын аманд оров гэгчийн үлгэртэй юм болж, Зденкотой улаан нүүрээрээ тулгарчихлаа. Зденко эхлээд айж гайхсандаа мэл гайхан зогссоноо, төдхөн уурсан хилэгнэж, аймшигтай сүртэй болсон нь нэгэн удаа үзсэнтэй нь адил болов. 

	Энэхүү үй түмэн саад бэрхшээлийн дунд, агаар дутагдсанаас байн байн унтрахыг завдан буй дэнлүүний бүдэг гэрэлтэй хэцүү газар зугтан зайлах тухай бодохын ч хэрэг байгаагүй тул Консуэло алахаар дайрах дайралтаас амиа хамгаалж, хүчний хэрээр тэмцэхээр шийдэв. Зденко амаараа хөөс цахруулан, тогтворгүй харцаар харах нь энэ удаад зүгээр нэг заналхийлээд өнгөрөх бодолгүй байгаа нь илт байв. Тэр гэнэт хатуу харгисаараа хосгүй муухай шийдвэр гаргав. Зденко том том чулуу цуглуулан, хоёр биеийнхээ дунд овоолж эхэлсэн нь Консуэлийн байгаа нарийхан замыг битүүлэн хаахыг зорьжээ. Чингэж хэдэн хоногийн турш ус тавилгүй байхад Консуэло өлбөрч цангаж үхнэ гэдэгт бат итгэжээ. Үүрэнд нь том соно орж ирээд салахгүй байвал зөгий л ингэж орох нүхийг нь лавайгаар бөглөдөг билээ. 

	Тэгвэл Зденко боржин чулуугаар өгүүлшгүй хурдан бөглөж эхэлжээ. Харах байдалд эцэнхий туранхай энэ хүний бул чулууг эргүүлж өргөж байгаа асар их хүчийг хараад эсэргүүцэн тэмцэх нь утга учиргүй гэдгийг Консуэлод хэлээд өгсөн тул энэ далдыг мэдэгчийг улам туйлдуулан уурлуулснаас ямар нэгэн өөр арга хайсан нь дээр юм байна гэж бодоод буцахад хүрэв. Консуэло түүний сэтгэлийг уяруулж, ятгаж учирлаж аргалахаар туршлаа. 

	— Зденко чи яаж ухаангүйдэж байгаа юм бэ? Намайг албал Альберт чамайг өршөөхгүй шүү дээ. Альберт намайг хүлээн дуудаж байна. Би түүний найз, тайтгарал, аврал нь шүү дээ. Чи намайг албал өөрийнхөө найзыг, өөрийнхөө дүүг ална гэсэн үг гэж Консуэло хэлэв. 

	Гэвч Зденко түүний үгэнд орохоос айж, нэгэнт эхэлсэн хэргээ үргэлжлүүлэхээр хатуу шийдээд төрөлх хэлээрээ хөгжөөнтэй сэргэлэн дуу аялж нөгөө лут том хаалтаа үргэлжлэн босгосоор байлаа. 

	Дахиад нэг чулуу өрөхөд л хаалт бэлэн болох боллоо. Консуэло, Зденкийн хийж буй ажлыг айн дагжин ширтэж «Би энэ ханыг хэзээ ч эвдэж чадахгүй. Аварга том эр хүн л эвдэх байх» гэж бодов. Сүүлчийн чулууг өрлөө. Гэвч Зденко дахиад нэг хана давхарлан барих гэж байгааг нь Консуэло мэдэв. Ийнхүү Альберт тэр хоёрын хооронд бүхэл бүтэн бэхлэлт, нүсэр том овоо босох төлөвтэй болов. Зденко дуугаа аялсан хэвээрээ хийж байгаа ажилдаа их л хавархан байх шиг байв. 

	Гэнэт Консуэлийн толгойд мэргэн бодол харван орж ирэв. Түүнд нөгөө Амилийн орчуулж өгдөг, ламбугайн дургүйг маш их хүргэсэн буруу номын томьёолол бодогджээ. 

	— Зденко! Зденко найз аа! «Гомдсон хүн ч чамайг мэхийн хүндэтгэнэ» гэж тусгаарлаж эхэлсэн ханын завсраар чех хэлээр хашхирав. 

	Консуэло энэ үгийг хэлэв үү, үгүй юу л Зденкод идтэй шидтэйгээр нөлөөллөө. Тэр гартаа барьж байсан нүсэр чулууг алдаж орхиод, нэгэнтээ хүндээр санаа алдан ханыг өрснөөсөө илүү хурднаар буулгаж гарав. Буулгаж дуусаад Консуэло руу гар сарвайж, овоолоостой бөөн бул чулуун дээгүүр дуугүйхэн хөтлөн гаргаад их л анхааран ажиж, нэг л хачнаар санаа алдаад, улаан туузан оосортой гурван түлхүүр өгч, өмнөх зам руу нь заагаад:

	«Гомдсон хүн ч чамайг мэхийн хүндэтгэх болно» гэж хэлэв. 

	— Чи тэгээд миний газарчин болох дургүй байгаа юм уу? Өөрийнхөө ноёнд хүргээд өг л дөө гэж Консуэло хэллээ. 

	Зденко толгой сэгсэрлээ. 

	— Надад ноён байхгүй. Надад найз байсан. Чи түүнийг минь надаас салгалаа. Хувь заяаны эрхээр ийм юм боллоо. Бурхны заасан зүг рүү яв даа. Би чамайг ирэн иртэл эндээ уйлж байх болно гэж тэр татгалзав. 

	Зденко овоолоостой чулуун дээр суугаад гараараа нүүрээ таглан юу ч дуугарахаа больчихов. 

	Консуэло түүнийг тайтгаруулах гэж цаг гарзадсангүй. Тэр нь дахиад уур омог нь бадарчих вий гэж айгаад түр зуур нөлөөлсөн нөлөөгөө ашиглан, хамгийн гол нь Шрекенштейн орох зөв замыг олж авсан болохоороо харвасан сум шиг урагш хурдаллаа. Консуэло үл мэдэгдэх нүхэн замаар зүдэргээтэй гэгч явахдаа тун газар хоргоогоогүй байсан бол Зденко хавьгүй урт боловч ус хүрдэггүй замаар явсан тул газрын доорх хоёр замын уулзуур дээр түүнтэй таарчихжээ. Үүний нэг нь ханан хаданд хүний гараар урлан гаргасан зам, нөгөө нь аливаа аюул осол төгс хэлбэр дүрсгүй, хачин чамин нүх буюу байгалийн бүтээл байжээ. Энэ хоёр зам хоёулаа орой дээр нь шилтгээн алба ахуйтайгаа байдаг толгойн доогуур дугуйран гарсан ажээ. Консуэло энэхэн үес шилтгээний цэцэрлэг тушаа доор яваагаа мэдээгүй бөгөөд түүний бүх дааман, устай гуу тэргүүтнийг өнгөрөөд ямар ч хаалт, канониссын ямар ч түлхүүр саад болохын аргагүй замаар орж явав. Шинэ замаар нэлээд явснаа ийм их саад бэрхшээлтэй, золтой л гай татаагүй энэ ажлаа орхиод буцсан минь дээр юм биш биз? Өмнө минь бас л шинэ шинэ аюул хүлээж байгаа ч юм бил үү?... Зденкийн уур хилэн дахин хөдөлж болно. Гэнэт намайг хөөхөөр шийдвэл яана? Дахиад хана хэрэм болгож буцах замыг минь хаавал яана? Тэгвэл энэ бодлоосоо татгалзаж, худагт хүрэх замыг минь цэвэрлэж, гадагш алтан дэлхийд гаргахын тулд усыг нь гаргаж өгөөч гэж Зденкоос гуйвал Зденко намайг өрөвдөж сайнаар хандана гэдэгт бүрэн итгэж болох байлаа. Гэвч сая амсаж өнгөрүүлсэн зүйл нь даанч аймаар байсан учир тэр ухаангүй хүнтэй дахин учирч зүрхэлсэнгүй. Зденкоос болж айсан нь түүнээс холдохын тоолонгоор улам ихдэж, түүний аягүй муухайгаар өс авах гэсэн бодлыг нь тийм мундаг овсгоотойгоор үгүй хийснээсээ хойш тэр талаар дурдах л юм бол ухаан алдахад ойрхон явлаа. Чингэж Консуэло, Зденкийг дахиад нэг уяраая гэх зориг хүрэлгүй түлхүүрийг нь өгсөн тэр шидэт хаалгануудын нэгийг шалавхан олж аваад Зденкоос өөрийгөө тусгаарлах саад халх тавья гэж яарчээ. 

	Гэтэл нөгөө нэг, Консуэлийн төчнөөн даруу номхон, хүний үгээр амьтан гэж хойш урагшгүй туйлбартай үзээд байгаа ухаангүй Альберт нь бас л Зденко шиг хандах юм биш биз? Бүх юм үл мэдэгдэхийн харанхуй мананд байсан бөгөөд Консуэло эрэмцэн тэмүүлэх бодлоосоо сэхээ авмагцаа энэ ажил амжилттай сайхнаар төгсөнө гэдэгт тийм ч их итгээгүй мөртөө үл мэдэгдэх, аюул аймшгийн ёроолгүй нүх рүү орж ирсэн би л энэ гурвын дундаас хамгийн ухаангүй нь юм биш биз? гэж бодов. 

	Энэ завсар Консуэло дундад эртний үеийн хүмүүсийн хүчирхэг гараар байгуулагдсан уужим сайхан нүхэн замаар явсаар байлаа. Энэ нь ханан хадыг цавчиж гаргасан, намхан олон баганатай тэгшхэн нүхэн зам байлаа. Зөөлөвтөр чулуутай юм уу цэрдийн үе давхаргатай газар, ер нь нурж магадгүй бүх газар нь дөрвөлжин боржин хавтан эвлүүлэн хана босгожээ. Гэтэл Консуэло бат бэх учир дахиад хэдэн зуун жил ч хэвээр байх энэ нүсэр байгууламжийг ширтэж цаг алдсангүй. Шилтгээнийг одоо эзэмшиж буй хүмүүс ийм гайхалтай байгууламж байгааг яагаад мэддэггүй юм бол ч гэж өөрөөсөө асуусангүй. Энэ айл, энэ эдлэнгийн бүх үүх түүхийн баримт бичиг нь зуу илүү жилийн өмнө Чехэд болсон Шинэтгэлийн үеэр цөм шатсан гэдгийг санамагцаа л хамаг учрыг амархан ойлголоо. Тэгэхдээ Консуэло ийш тийшээ харалгүй, амиа аврахыг бодохоос өөр юм бараг бодолгүй, зам шулуун, агаар сайхан, урагш хурдлахад саад тохиолдохгүй байгаад баярлан явсаар байв. Газар доорх зам уулын тахирласан жимээр явснаас үлэмж ойр боловч Шрекенштейн ууланд хүртэл бас л нэлээн зайтай байв. Зам дуусашгүй урт мэт санагдаад, баримжаалах юмгүй болохоор ер Шрекенштейн рүү явж байна уу, аль эсвэл өнгөрөөд бүр хол явчхаж байна уу гэдгээ мэдэхгүй явлаа. 

	Консуэло арван таван минут хэртэй яваад багана дахиад өндөр болж, аливаа уран барилгын ул мөр алга болохыг ажиглав. Консуэлийн дундуур нь явж өнгөрсөн нүсэр том чулуунууд, сүрлэг сайхан агуйнууд хэдийгээр хүний гараар бүтсэн боловч өвс ургамал бүрхэж, тоо томшгүй завсар зайгаар нь цэвэр агаар орж ирдэг болохоор нүхэн зам шиг тийм эвгүй харанхуй байсангүй. Энд улайран дайрах дайснаас хоргодох юм уу зугтах түм буман боломж байв. Тэгтэл гэнэт ус урсан шуугьж Консуэлийг сочоов. Хэрэв Консуэло ийм нөхцөлд алиалж чаддаг сан бол барон Фридрих ч анд яваад буцаж ирэхдээ одоо миний байгаа шигээр усыг дургүйцэн үзэхгүй байсан биз ээ гэж бодох байлаа. 

	Гэвч Консуэло төдхөн тайвширч, ёроолгүй нүхнээс холдсоноос хойш, усанд живэн алдсанаасаа хойш цаг үргэлж өгсөж яваа шүү дээ гэж бодов. Хэрэв Зденко, Консуэлийн яваа газарт хүртэл өөрийн аймшигт хамсаатан болох их усыг ирүүлье гэвэл хэмжээ хязгааргүй том бөгөөд хүчтэй шахуурга машинтай байх ёстой байв. Консуэло хаа нэг газар булгийн ус юм уу хаалттай тааралдах ёстой мэт санав. Хэрэв тэр юмыг сайтар эргэцүүлж бодохоор явсан бол нөгөө худгийг усаар хангадаг нууцгай «нулимсны булагтай» замдаа яагаад тааралдсангүй вэ гэж гайхах ёстой байлаа. 

	Хэргийн учир нь гэвэл энэ булаг уулын маш гүнээс эх авдаг тэгш өнцөг гарган түүнийг хөндлөн гардаг нүхэн зам эхлээд худгийн дэргэд түүнтэй тааралдаж, дараа нь Шрекенштейний дэргэд уулздаг юм санжээ. Чухамхүү энд Консуэло явж байгаад бас тааралджээ. Усны хаалт Консуэлийн ард замд хол хоцорсон бөгөөд түүгээр Зденко ганцаараа явжээ. Одоо Консуэло сүүлийн хэдэн зуун жилд Альберт, Зденко хоёроос өөр хэн ч үзээгүй булагт ойртон ирлээ. Удалгүй горхинд тулж, түүнийг даган явахдаа нэгэнт айж ичихээ больж, ямар ч аюулгүй явах болов. 

	Шинэхэн торгон элс асгасан жим зэгсэн эгц эргийн дундуур намуухан хоржигнон урсах тунгалаг сайхан усыг даган оджээ. Энд дахиад л хүний гар хүрсэн газар дайралдав. Уул жимийг үржил шимтэй хөрсний хэвгийг дагуулан гаргажээ. Ус даган ургасан сайхан өвс ургамал, цэцэглэн буй зэрлэг үүргэнэ тэргүүтэн хэдийгээр жилийн тарчиг хэцүү цаг боловч горхийг ногооноор эмжжээ. Үй түмэн завсар заалхайгаар орж ирдэг агаар нь өвс ургамал урган төлжихөд элбэг хангалттай бөгөөд тэдгээр нүх сүв даанч жижигхэн учир гаднаас нь шагайх ямар ч аргагүй байжээ. Энэ нь нэг ёсондоо байгалийн бүтээсэн шилэн дарлага байлаа. Баганууд нь цас, хүйтэн хоёроос хамгаалж, агаар нь үл үзэгдэх мянга түмэн нүхээр цэвэршдэг ажээ. Ер нь хэн нэгэн хүний хичээнгүй гар, энэ сонин ургамлыг арчилж тордож, усны урсгалаар гадагш хаягдсан элснээс чулууг нь ялган цэвэрлэдэг юм шиг санагдав. Энэ таавар буруу байсангүй. Үнэхээр Зденко, Альбертын хоргоддог газар хүрэх замыг эвтэй аятайхан, аюулгүй байлгадаг байжээ. 

	Аймшигтай юмтай тулгарч, сэтгэл хөдөлсөн Консуэлод эвгүй харанхуй бус, бүр яруу сайхан газар орны байдал сайн нөлөө үзүүллээ. Хадны завсар зайгаар энд тэнд тусах сарны бүдэгхэн туяа урсаж буй усан дээр тусаж хугараад, ус хүрээгүй газрын үл хөдлөх ургамлыг аяархан ганхуулах хөвчийн агаарын сэвшээ салхи тэргүүтэн нь газрын гадаргууд улам ойртож буйг гэрчлэх ажээ. Консуэло бие сэтгэл сэргэж байгаагаа мэдрэн, ингэж баатарлаг аян хийж ирсний дараах учрал нь эвгүй бэрх байх болов уу гэж бодогдохоо болив. Тэгсээр яваад жим зам гэнэт огцом эргээд эргээс холдож, шинэхэн чулуутай бяцхан нүхэн зам руу орж нэгэн жижиг хаалганд тулчихлаа. Төмрөөр цутгасан юм шиг хүв хүйтэн хаалга даган ургасан мөлхөө өвс сайхан намиран байна. 

	Консуэло одоо л анх зүдрэх, тээнэгэлзэх цаг минь дууслаа гэж үзээд, хаалганы түлхүүрийг нэг гартаа барьж байсан учир сүүлчийн саад болсон энэ зүйл амархан зайлуулагдах нь гээд ядарсан гараараа түүнд хүрмэгц гэнэт сэтгэл зовж түрүүнд нь айснаасаа ч илүүгээр, яаж ч аргалахын аргагүйгээр айн хирдхийжээ. Ингэж гав ганцаараа бүхний харц, бүх хүний бодож санаагүй газар орж, өөрийг нь дөнгөж таних төдий, эцэг нь биш, ах нь ч биш, эр нөхөр нь ч биш, өөрт нь хайртай байж магадгүй ч гэсэн, өөрөө хайрлаж чадах ч үгүй, хайрлахыг хүсэх ч үгүй хүний нойр юм уу мөрөөдлийг саатуулах гэж байгаа хэрэг шүү дээ. 

	«Бурхан намайг энэ олон аймшигтай аюул руу явуулжээ. Би түүний эрхээр биш бүр ивээлийнх нь ачаар энд хүрч ирж чадлаа. Би галтай дөлтэй сэтгэл, элэгсэг сайхан зан өвөрлөн ямар ч хар муу санаагүйгээр ийшээ ирлээ. Энд намайг хүлээж байгаа байж болох л юм, гэвч энэ бодол намайг айлгахгүй байна. Миний амьдралд санах сарвайх юм байхгүй, амь насаа алдахад харамсах юм ер алга, үүнд дөнгөж сая итгэлээ би. Өөрийгөө нэгэнт цаазаар авхуулж дууссан хүн гэж бодсоноос хойш бүхэл бүтэн цаг өнгөрлөө. Тэгээд ч би санаснаасаа илүү тайвнаар хандаж байна. Магадгүй, амьдралын минь эцсийн минутад энэ хайрыг бурхан илгээж байгаа ч байж болно. Уурлан хилэгнэсэн ухаангүй хүний цохилтод би амиа алдаж ч болох юм. Гэхдээ би үйлээ эдлэх ёстой хүний бат итгэлтэй явж байна. Ба хойд нас бий гэдэгт тун их итгэж, хэрэв би энд өөрийнхөө үнэнчийн улмаас, хэрэггүй ч гэсэн сүсгийнхээ дагуу амиа алдах юм бол би лав диваажинд төрөх болно. Ингэхлээр юу намайг саатуулаад байгаа юм бэ? Ер нь ингэж муу юм хийх гэж байгаа юм шиг, аврах гэж ирсэн хүнийхээ өмнө улайх ёстой юм шиг өгүүлшгүй ихээр зовж байдгийн минь учир юу билээ?» гэж өөрөө өөртөө хэллээ. 

	Ингэж Консуэло хэт их ухаан зарж, маш их бодож байгаагаа ч мэдэхгүй, өөрөө өөртэйгөө тэмцэлдэн тэгтэл их нарийн ширийн юм бодсондоо бараг л өөрийгөө зэмлэх шахав. Тэр байтугай үхэхээс ч долоон дор аймшигтай юмыг амсаж болно гэж ой ухаанд нь ч орсонгүй. Өөрөө нүгэлгүй амьтан болохоороо ухаангүй хүний адгуусан мэт тачаалаа хангах хүслийн нь олз болчхож магадгүй гэж ер бодсонгүй. Гэхдээ ингэж яваа минь үнэн байгаагаас бага оргилсон сэтгэлээр тайлбарлагдаж болох юм даа гэж болгоомжиллоо. Тэглээ яалаа ч түлхүүрийг цоожинд шургуулж, арваад удаа эргүүлэх гэж завдсан боловч зүрхэлсэнгүй. Асар их эцэж сульдаад, тэнхээ тамир нь ерөнхийдөө барагдсан учир нэг л шийдвэл хэрэг нь бүтэх ёстой байсан хэр нь хөдөлгөхгүй байлаа. Тэгвэл хөрст дэлхий дээр агуу их нинжин сэтгэлтэй учирч хөх тэнгэрт муугаа үзэж дуусах ёстой байжээ.


ХLII

	 

	Консуэло сая нэг юм шийдлээ. Түүнд гурван түлхүүр байлаа. Тиймээс олзлогдсон Альберт байгаа байх гэсэн өрөөнд хүртэл гурван хаалга, хоёр өрөөг өнгөрөх хэрэгтэй байв. Бас хүч нь барагдаж байна гэж мэдэх юм бол зогсож амрах зай байлаа. 

	Дээр нь хонины арьс хаясан хуурай тагийн өвсөн хэвтрээс өөр ямар ч тавилгагүй намхан баганатай нэг өрөөнд орчхов. Элэгдэж гүйцсэн, хуучны маягийн хос шаахай байгаа нь Зденкийн унтлагын өрөө мөн гэдгийг хэлээд өглөө. Тэгтэл хэд хоногийн өмнө Аймшгийн цохион дээр авчраад орхиход нь хоёр хонож байж алга болсон нөгөө бяцхан сагс нь байж байхыг харлаа. Консуэло энэ байрын ууртай догшин эзэн хүрээд ирж болзошгүй гэж айсан хэвээр байсан тул эхний хаалгыг дотроос нь түгжээд хоёр дахь хаалгыг онгойлгохоор шийдэв. Хоёр дахь өрөөнд орвол бас л нэг дэх өрөөтэй адилхан намхан баганатай агаад ханыг нь хөвдөөр гоёсон сүлжмэл бургас, сийрсээр бүржээ. Пийшин нь зэгсэн сайн халж, хадан хясаан дундуур дээш гаргасан яндангаар нь байн байн оч үсэрч, түүний гэрэл нь Шрекенштейн уулын оройд сонин тал болон харагддаг байсан бололтой. Альбертын хэвтэр нь Зденкийнхтэй адил хуурай өвс навч байсан бөгөөд гэхдээ Зденко түүнийг сайхан гэгчийн баавгайн арьсаар бүтээжээ. Альберт найздаа маш их элэгсэг дотно учир хоёулаа ав адилхан байх ёстой гэж шаарддаг байсан ч Зденко өөрөөсөө илүү нөхөртөө санаа тавих тул тэр болгонд шаардлагыг нь биелүүлдэггүй байжээ. Энэ өрөөнд Консуэлийг Цинабр нохой угтлаа. Нохой цоожинд түлхүүр хэрхэн эргэлдэхийг сонсоод чихээн сортойлгон хаалга руу түгшүүрлэн ширтэж босгоныхоо ойрхон байжээ. Цинабр бол эзнээсээ онцгой маягаар сургаал сонсож, манаач сахиул нь биш найз нөхөр нь болсон нохой билээ. Нохойг бүр гөлөг байхаас нь хэний боловч өөдөөс архирч хуцаж хэрхэвч болохгүй гэж хориглон чандалж сургасан учир тэр нохойд байваас зохих хэвийн зүйлийг бүрмөсөн умартжээ. Тэгэхдээ, Альберт руу ямар нэгэн муу санаа санаалан ойртох юм бол хуцаж дуугарч, хэн нэгэн эзэнд нь халдвал уулгалан дайрч хамгаалахад бэлэн байсан нь мэдээж ёстой зожиг ганцаар байдгийн хувьд болгоомжтой соргог энэ нохой хүнийг сайтар шиншин үнэрлээгүй байсан цагтаа хий дэмий шуугианыг хэзээ ч дэгдээж байсангүй ажээ. Тэр Консуэло руу хүрч ирээд үнэхээр хүн шиг байдлаар нэгд нэгэнгүй шинжин хараад даашинзыг нь үнэрлэж, ялангуяа Зденкийн өгсөн түлхүүрийг удаан хугацаанд барьж явсан гарыг нь үнэртлээ. Тэгснээ энэ байдлаас бүрмөсөн санаа амраад, урьд Консуэлотой танил байснаа аятайхнаар дурсан бодохоор шийдэж, том гэгчийн парвигар хөлөө мөр дээр нь тавиад сайхан сүүлээр шал шавхуурдан шарвалзуулж гарав. Цинабр ийнхүү элэгсгээр хүндэтгэн хүлээж аваад эзнийхээ хэвтрийг хучсан баавгайн арьсны сэжүүр дээр дахин гарч, настай томоотой байдлаар сунан хэвтээд Консуэлийн алхах хөдлөхийг алгасахгүй харж эхэллээ. 

	Консуэло гурав дахь хаалганд хүрэхээсээ өмнө энэхүү даяанчийн орон байрыг тойруулан харж, энд суудаг хүний сэтгэл ямар байгаа талаар төсөөлөлтэй болохыг хүсэв. Солиотойн юм уу цөхрөн шаналсны ямар ч шинж тэмдгийг олж үзсэнгүй. Цэвэр сайхан, тэр ч байтугай өвөрмөц нэг журамтай байдаг нь мэдэгдэв. Цув, ээлжийн даашинз тэргүүтэн нь зэрлэг үхрийн эврээс өлгөөтэй байлаа. Энэ сонин зүйлийг Альберт Литвын аглаг хөвчөөс авчирч өлгүүр хийсэн ажээ. Олон тооны ном нь том том ногоон мөчрөөр уран гараар эвтэйхэн гоёсон засаагүй банзан тавиур дээр эмхтэй гэгчээр өрөөтэй байв. Мөн тийм модоор, мөн, тэгж гоёсон нэг ширээ, хоёр исэр сандал харагдав. Ургамлын цуглуулга, Консуэлийн огт мэдэхгүй славян бичигтэй гарчиг бүхий эртний нотын дэвтрүүд байгаа нь энэ даяанчийн энгийн номхон, төв томоотой ажил үйл эрхэлдгийг бүр ч тодорхой нотоллоо. Эртний ч гэсэн ховорхон тохиолддог төмөр дэнлүү багануудын дунд өлгөөстэй нь мөнхөд харанхуй байдаг энэ дүнсийсэн ордныг гэрэлтүүлэх ажээ. 

	Бас Консуэло энд зэр зэвсэг байхгүй байгааг анхааран үзэв. Хэдийгээр эндхийн ой хөвчид оршин суугчид ан гөрөө ба анчин хүнд зайлшгүй байдаг элдэв чамин гоё хэрэглэлд дуртай боловч Альбертад буу ч байсангүй, хутга ч байсангүй, хөгшин нохой нь тэр «агуу. эрдэмд» сураагүй бөгөөд энэ ч учраас барон Фридрих түүнийг үзэн ядаж өрөвдөн ширтдэг байсан билээ. Альберт цус үзэх дургүй байлаа. Тэр нь хэн хүнээс дутуугүйгээр амьтны аминд хүрэх бодолтой боловч цус үзэхийн хувьд нэг л өөр, хязгааргүй сүсэглэн хүндэтгэдэг ажээ. Тэр нь хамгийн өчүүхэн амьтныг ч алах дургүй, өөр хүн нүдэн дээр нь тийм юм хийхийг харж чаддаггүй байлаа. Байгалийн шинжлэх ухааныг сонирхохдоо зөвхөн эрдэс судлах, ургамал судлалаар оролдож, хорхой шавж судлалыг хэтэрхий хатуу харгис зүйл шиг санаж, сонирхол төдийн үүднээс хорхой шавжийг алахыг хэзээ ч зүрхлэхгүй хүн байв. 

	Консуэло, Альбертын энэ онцлогийг мэдэх учир түүний хоргүй ажлын хэрэглэлийг хараад тэр чанарыг нь дурсан бодлоо. 

	«Тиймээ, би ийм номхон томоотой амьтнаас айх хэрэггүй. Энэ бол гэгээнтний өргөө гэр болохоос бус солиотой хүний хоргоддог газар биш» гэж өөрөө өөртөө хэллээ. Гэвч Альбертын санаа сэтгэлийн тухай бодож тайвшрах тутам нэг л зовж ичингүйрэх нь улам нэмэгдэв. Бараг л энд ухаангүй, үхэж байгаа хүн байгаагүйд нь харамсах шахав. Одоохон жинхэнэ эр хүнтэй нүүр учрах нь гэж бодохдоо улам улмаар хулчийж эхэллээ. 

	Тийнхүү хэдэн минут элдвийг эргэцүүлэн, энд ирснээ ямаршуу янзаар мэдэгдье дээ гэж яахаа ч мэдэхгүй байтал гэнэт ямархан, нэгэн гайхамшигт хөгжим эгшиглэх дуун сонсогдов. Энэ нь Страдивариусын хийл гайхалтай сайхан сүрлэг бөгөөд гунигтай аялгууг чадварлаг уран гараар хөгжимджээ. Консуэло эл аялгууг мэдэхгүй байсан ч хачин, цагаан байдлаар нь энэ бол миний мэддэг эртний хөгжмөөс бүр ч эртний юм байж таарна гэж үзэв. Консуэло түүнийг баясан чагнажээ. Түүний анхны нэг бадаг дуулахад л Альберт төчнөөн сайн ойлгосны учир одоо тодорхой боллоо... Альберт ёстой агуу хөгжмийг үнэнээс ойлгож чаддаг байжээ. Тэр нь их эрдэмтэй хөгжимчин болж чадахгүй, энэ урлагийн гялалзсан хэрэгслийг цөмийг мэдэхгүй байж болох боловч түүнд сайхныг мэдрэх, сайханд дурлах чадвар авьяасыг бурхан заяажээ. Альбертыг хөгжимдөж дуусахад Консуэло бүрмөсөн санаа амарч урьдынхаасаа улам дотно элгэн болоод сүүлчийн хаалт болсон хаалгыг тогшихын даваан дээр тэр хаалга алгуурхан нээгдэж, залуу гүн унжсан гартаа хийл нум хоёрыг барьчихсан, газар шагайсаар гарч ирлээ. Тэр нь аймаар зэвхий царайтай, үс гэзэг, өмд цамц нь Консуэлийн урьд хожид үзээгүйгээр хачин замбараагүй байв. Түүний гүн бодлогоширсон байдал, уруу царай, алмайрсан хааш яаш хөдөлгөөн нь сэтгэл үймэрснийг биш юм аа гэхэд юутай ч гэсэн зориг алдарсныг гэрчлэх ажээ. Тэр нь славянуудын бишрэлд байдагчлан шөнө гэртээ орж ирээд, бодсон зорьсон юмгүйгээр амьд ахуйдаа хийж байсан юмаа төрөлхийн совингоороо хийж гардаг, тэгэхдээ найз нөхдийгөө ч, зарц барлагуудаа ч хардаггүй, харин наадуул нь зугтаж алга болцгоох юм уу эсвэл айж гайхсандаа хамаг бие нь хүйт даан дув дуугүй харцгааж байдаг гэдэг ч тэр дуу шуугүй, ой ухаангүй хий үзэгдлийн нэгэн юм шиг санагджээ. 

	Хэдийгээр Консуэло түүнээс хоёрхон алхмын газар зогсож байсан ч юу ч мэдэхгүй байгаа юм байна гэж бодов. Цинабр босож ирээд эзнийхээ гарыг долоож гарав. Альберт нохойдоо ямар нэгэн юм чех хэлээр найрсаг хэлээд, дараа нь эрхэлсээр Консуэло руу ирсэн нохойгоо дагуулан харсаар энэхэн үед бараг л Зденкийн хөлтэй адил гутал өмссөн бүсгүйн хөл дээр хараа нь тусчихлаа. Тийнхүү анхааран сайтар ажиглаж, толгойгоо өргөлгүйгээр төрөлх хэлээрээ хэдэн үг хэлснийг нь Консуэло ойлгосонгүй бөгөөд гэвч тэр хэдэн үгс нэг юм гуйх шиг байснаа түүний нэрийг хэлээд төгслөө. 

	Консуэло түүнийг ийм байдалтай байхыг хармагц нөгөө айж байсан нь ор мөргүй алга болов. Үнэн сэтгэлээс өрөвдөн хайрласан Консуэло өөрийг нь танихгүй байгаа хэр нь дуудсаар байгаа тарчилж гүйцсэн өвчтэй хүн л байгаа юм байна гэж үзлээ. Тэгмэгц залуу эрийн гар дээр итгэл зориг төгс гараа тавьж, сэтгэлд хүрэм цэвэрхэн цээлхэн дуугарч испани хэлээрээ

	— Консуэло энд байна гэж дуугарав. 


ХLIII

	 

	Консуэлийг нэрээ хэлж амжаагүй байтал Альберт гүн харцаа дээшлүүлж түүнийг хармагц дорхноо царай нь хувирчхав. Альберт тэр сайхан үнэт хийлээрээ хэзээ ч тоглож байгаагүй юм шиг даанч хайхрамжгүйгээр газар унагаад сэтгэлийн гүнээс уяран гуниглан хүндэтгэж буй байдлаар гараа хавсрав. 

	— Хөөрхий муу Ванда минь, энэ хөөгдөж туугдаад зовж шаналж байдаг газар сая л чамайгаа харж байна гэж тэр дуун алдаад хүндээр санаа алдахыг нь харвал цээж нь дэлбэ үсрэх гэж байна уу гэмээр болж — Хайрт минь, хувь заяагүй хайрт дүү минь, хэтэрхий оройтож өс хонзонгийн чинь, авсан үйл муут чи минь ээ! Би чамайг хамгаалж чадсангүй. Аяа, чи минь, чамайг бузарласан муухай амьтан тарчилж үхсэн шүү. Би түүний хань хамсаатны цусыг хайр найргүй урсгаж гараа угаасан юм шүү. Би тэр муухай сүмийн дэргэд цусан гол урсуулсан. Тэр цусан голд би чиний ч, өөрийнхөө ч, ард түмнийхээ ч шившгийг угаасан. Өс хонзон өвөрлөдөг өөрчлөгдөмхий чи өөр юу хүсээ вэ? Уулгалах уурлах цаг өнгөрч, одоо гэмээ наманчлах, хэргээ цагаатгах цаг ирсэн. Чи надаас залбирах, нулимс асгаруулахыг шаард, харин цус урсгахыг шаардаж болохгүй. Би одоогоос цусанд дургүй болж, дахиад урсгахыг хүсэхгүй байна... Тийм ээ, тийм нэг ч дусал цус урсгах хүсэл алга! Ян Жижка өөрийнхөө аягыг гагцхүү ширгэшгүй нулимс, гашуудан эхэр таталтаар дүүргэж явах болно! гэж хэлэв. 

	Альберт ингэж хэлэхдээ туйлаас сэтгэл хөдөлж харц нь ер тогтож өгөхгүй, Консуэлийг гүйх шахан тойрч, тэр хачин яриаг нь таслахаар завдах болгонд нь айн хирдхийн гэдрэг ухарч байлаа. 

	Консуэло залуу гүнгийн дэмийрдэг нь ямаршуу чиглэл барьсныг ойлгох гэж удаж түдсэнгүй. Тэр Ян Жижкийн тухай олон зүйл сонсож, тэрхүү нэг чигийг барьсан сүрт эр нэгэн гэлэнмаа дүүтэй байсан, тэр дүү нь Гусийн дайн эхлэхээс бүр өмнө нэг үл бүтэх гэлэнд бузарлуулаад ичиж гуньсны улмаас хийдийн газар үхсэн, дараа нь Жижка урт удаан хугацааны хамаг амьдралдаа тэр гэмт хэргийн өшөөг сайн чиг авахад зориулсан гэдгийг мэдэх болсон байжээ. Энэхэн зуур Альберт ямархан нэгэн үл ойлгогдох холбооны хүчээр голлон боддог юмаа дахин бодоход хүрч, өөрийгөө Ян Жижка болгоод, өөрийн зол муут бүсгүй дүү Вандын сүнсэнд хандахын адилаар Консуэлод ханджээ. 

	Консуэло түүнийг энэ төөрөгдлөөс нь хэтэрхий огцом гаргахаар оролдож эс зүрхлэв. 

	— Альберт аа, чиний нэр Ян биш, миний нэр ч Ванда биш шүү дээ. Намайг сайн хар л даа, тэгээд би бас л чам шиг нүүр царай, зан байдлаар ондоо болсныг үз. Би чухамдаа дөнгөж сая надад хэлсэн зүйлийг чинь сануулах гэж л ирсэн юм. Тийм ээ, уулгалан уурсах цаг өнгөрчээ. Хүний үнэн мөний шүүх хангагдахын ихээр хангагдсан, тэгээд л би бурхны үнэн мөний шүүхийн тухай чамд мэдэгдэхээр ирлээ. Бидэнд уучлах, мартахыг бурхан тушааж байна. Бусад хүнд байдаггүй авьяас увдисаа ашиглан зөрүүдэлж, эсэн бусын муухай юм дурсан боддог чинь (урьд насныхаа хамаг бурангуй явдлыг юутай хээтэй нь бодож), дахин хэлэхэд энэ зөрүүд зан чинь бурхныг доромжилж, буруушаан ашигласан болохоор тэр авьяас совинг чинь алга болгож байна. Альберт чи миний хэлэхийг сонсож байна уу? Одоо намайг ойлгож байна уу? гэж Консуэло яриагаа эхэллээ. 

	Альберт царай цонхийж, салганан чичрээд өвдөг сөхрөн сууж, Консуэло өөд хязгааргүй айн хэлмэгдсэн харцаар ширтэн:

	— Аяа ээж минь! Би таны ярихыг сонсож, хэлснийг тань ойлгож байна. Тиймээ, та бол доромжлогдсон бүсгүй, ёолон шаналагч гэлэнмаа Ванда Жижка биш болсон, та бол одоо хүмүүсийн Альберт гэж нэрлэж байгаа энэ золгүй хүнийг агуулж явсан, фон Рудольштадт гүнгийн авгай гэгдэгч Ванда Прахалиц мөн гэж хэлэв. 

	Консуэло эрс татгалзаж:

	— Та хүн төрөлхтний боддогийн дагуу ингэж байгаа юм биш ээ. Бурхан таныг өөр нөхцөлд албадан төрүүлээд, өөр үүрэг даалгавар танд тохоосон байна. Альберт та энэ үүрэг даалгаврыг нь эсвэл мэдэхгүй байна, эсвэл үзэн ядаж байна. Та өнгөрсөн зууны үес рүү бузар булай ихэмсэг санаа өвөрлөн гүнзгийрч хувь заяаны нууцад нэвтрэхийг эрмэлзэж байна. Та өнгөрсөн одоо хоёрыг нэгэн зэргээр хараад өөрийгөө бурхантай адилтгаж байна. Гэхдээ би танд жинхэнэ үнэн, жинхэнэ сүсэг миний амаар ярьж байна гэж би хэлж байна шүү дээ. Өнгөрсөн үе рүү байнга ханддаг энэ бодол бол гэмт хэрэг, эрээгүй явдал мөн. Та өөртөө байгаа юм шигээр хэлдэг тэр ер бусын ой ухаан бол зөвхөн зөгнөл юм. Та ямар нэгэн бүдэгхэн, түр зуурын гялсхийлтийг үнэн юм шигээр санаж, бодол тань таныг хууран мэхэлсэн байна. Та ихэмсэг зантайн улмаас бүхэл бүтэн хий хоосон юмыг байгаа юм шиг болгож, өөрийгөө өвөг дээдэс дотроосоо хамгийн лут хүн болгон харуулахыг оролдож байна. Та болгоомжтой байгаарай, та бол санаж бодож байгаа хүнээсээ онхи өөр хүн ч байж магад шүү. Таныг хэсэгхэн цээрлүүлэх юм бол мөнх байдаг мэдлэг нүдийг тань түр зуур нээж болох юм, тэгвэл урьд насандаа одоо магтаад бахархаад байгаагаасаа тун барагтайхан юм хийж байж, эрэлхэг зоригтой гэх юм байгаагүй юм байна гэдгээ мэдэх болно гэв. 

	Альберт энэ үгийг өвдөг сөхөрч, гараараа нүүрээ тагласан хэвээрээ айж болгоомжлон байж чагнав. 

	— Бурхан тэнгэрийн дуу хоолой чи яриад бай! Би ярихыг чинь сонсовч хэн болохыг чинь танихгүй байна. Хэрэв чи уулын савдаг мөн бол, Аймшгийн цохион дээр байн байн нүдэнд минь үзэгдээд байдаг тэнгэрийн элч мөн бол миний зориг, миний чанар, миний бодлыг захираад бай. Чи намайг гэрэл гэгээний хойноос уйтгарлаж байгааг харж байна харанхуй дундуур төөрч мунгинаж байгаа минь чамайг олохын тул энэ түнэр харанхуйг сарниахын төлөө л хийж байгаа хэрэг юм шүү дээ гэж тэр дуулдахтай үгүйтэй шивгэнэв. 

	— Альберт минь, хүнд хүртэшгүй байдаг цэцэн мэргэн мөнхийн ухааны өмнө жаахан номхон хүлцэнгүй, итгэлтэй, сүсэгтэй байх нь л танд ганц зөв зам болно шүү дээ. Та бясалган бодсон түр зуурын бүх юмнаасаа гадна байгаа зүйлийг танин мэдэх гэсэн хүслээсээ нэгмөсөн эргэж буцашгүйгээр ил далдгүй татгалзагтун. Тэгвэл бурхан таныг дахин таалж, та дахиад л бусдад ачтай тустай болж, дахиад л та хүн биеэ олно. Ихэмсэг зан гаргадаг энэ ёсоо орхиж, үхэлгүй мөнхөд итгэдэг итгэлээ алдалгүй, бурхны хайр ивээлд эргэлзэлгүй (бурхан өнгөрснийг уучилж, ирээдүйг ивээдэг юм) одоо үзэн ядаад байгаа энэ амьдралаа үр ашигтай хүнлэг болгохыг хичээгтүн. Гэтэл та энэ амьдралаа хүндэтгэж, хамаг бие сэтгэл, хүч чадал, танд заяасан сайхан санаагаа, ер буй байдгаа зориулах ёстой шүү дээ. За одоо, Альберт аа, намайг хараарай, нүд тань хараа орог. Би таны дүү биш, ээж ч биш, таныг энэ ухаангүйдэл, их зангийн хүлээснээс гаргаж авах гэж сайхан замаар аялуулсан бурхны илгээсэн найз нөхөр чинь байна. Над руу хараад, би ямар хүн намайг хэн гэдгийг сэтгэлээсээ хэлэгтүн гэж Консуэло хэлэв. 

	Альберт мэл гайхан чичвэгнэж, толгойгоо өргөн дахин түүнийг харав. Харцанд нь урьдынх шиг ухаангүйтэж айсан байдал бага болсон нь мэдэгдэв. Тэр Консуэлод:

	— Та намайг ёроолгүй нүх дээгүүр алх гэж албадаж байна. Та гүнзгий утгатай үгээрээ миний ухааныг үймрүүллээ. Гай болоход би чинь өөрийгөө бусдаас ухаантай гэж үзэж байсан хүн шүү дээ. Та намайг эрин цаг, хүний мэддэг бүх юмыг мэд гэж тушааж байна. Үзэж өнгөрүүлсэн үе шатныхаа заримыг нь мартъя гэвэл би аймшигтай муухай сэтгэлийн цохилтыг үзэж өнгөрүүлэх хэрэгтэй болно. Шинэ үе шатанд оръё гэвэл маш их хүч гаргах хэрэгтэй болно. Тийм хүч гаргавал би булшинд орно. Хэрэв та миний хэрээс хэтэрсэн гэж үздэг хүчний нэрийг барин тушааж, өөрийнхөө бодлыг таны бодолтой нийлүүл гэж байгаа бол би арга буюу дагахад хүрнэ, гэхдээ надад ямаршуу тэмцэлтэй юм болохыг ч мэдэж байна, үүний төлөө амь насаа ч өгнө гэдгээ мэдэж байна. Та намайг өрөвдөөч, таны далдын хүч намайг эзэмдэж байна, надад туслаач, миний тамир тасарлаа шүү. Та хэн болохоо хэлээч? Би таныг танихгүй байна, би хэзээ нэгэн цагт таныг үзсэнээ санахгүй байна, тэр байтугай таныг эрэгтэй эмэгтэй алин болохыг ч мэдэхгүй байна. Та яг л учир үл мэдэгдэх хөшөө шиг өмнө минь зогсож байх юм, тэгээд би юун хөшөө болохыг бодох гэж оролдоод оролдоод олохгүй байна. Надад туслаач дээ туслаач, тэгэхгүй бол би үхлээ шүү гэж хэллээ. 

	Альбертын царай эхлээд цочруу ягаан туяатай байснаа үгийнхээ сүүл хэрд үхсэн мэт зэвхий болов. Консуэло өөд гар сарвайснаа дорхноо ухаан алдаж магадгүй нь гэж бодоод газар суучихлаа. 

	Консуэло аажим аажмаар түүний сэтгэлийн өвчний нууц шинжийг мэдсэн тул хүч чадал нь шинээр бий болж буйг мэдрэв. Энэ нь ямар нэгэн зоригжил байлаа. Консуэло түүний гараас барьж босгоод сандал руу аваачив. Альберт туйлдталаа ядарсан байсан учир лагхийтэл суугаад, бараг л ухаан алдан дэргэдээ байсан ширээн дээр тонгойчихлоо. Саяын хэлсэн тэмцэл гэдэг нь тийм ч мөрөөдлийн зүйл биш байжээ. Альберт бодол саналаа эзэмдэж захирч чаддаг, тэнэг юм толгойд нь орж ирээд байвал хөөж чаддаг боловч ингэхийн тулд асар их хүч гаргаж шаналан тамир тэнхээгээ бардаг байжээ. Ухаангүйтдэг нь хэр аяндаа өнгөрвөл бие нь сэргэж, шинэдэх шиг санагддаг, хэвийн байдалдаа эргэж орохын тулд маш их зориг гарган хамаг тэнхээгээ бараад эцэст нь таталдан унадаг байлаа. Консуэло чухам ямаршуу байдалтай байгааг нь мэдэв. 

	Халуу шатсан духан дээр нь хүйтэн гараа тавьж:

	— Альберт аа, би таныг таньж байна. Энэ л болоо шүү дээ. Би таны зовлонг ойлгож байна энэ ч одоохондоо танд болоо шүү дээ. Намайг таних гэж юм уу надтай юм ярих гэж өчүүхэн ч чармайж болохгүй гэж би хориглоно. Та зөвхөн миний ярихыг л сонсох ёстой, хэрэв үг минь ойлгомжгүй байвал болгох гэж битгий яарагтун, надаар тайлбарлуулахыг бодоорой. Миний танаас ганц гуйх юм гэвэл идэвхгүй дуугүй байж, элдэв юм бодохгүй байх л байна. Та зөвхөн сэтгэлдээ захирагдаж амьдралдаа түүндээ төвлөрүүлж чадах уу, үгүй юу? гэхэд нь Альберт

	— Өө, таны ярихыг сонсож байх нь надад ямар сайхан бэ! Яриад бай, яриад бай... Сүнс минь таны мэдэлд байна. Та хэн ч байлаа гэсэн түүнийг минь алдахгүй бариад байгтун. Тэгэхгүй бол үүрд мөнхийн хаалга тогших гэж очоод бяц үсэрнэ шүү. Та хэн болохоо хэлээч, шалавхан хэлээч. Шууд ойлгохгүй бол тайлбарлаж өгөөрэй, тэргүй бол би санаа бодлынхоо хажуугаар мэдэх гэж оролдоно, тэгвэл би сэтгэлээ их донсолгоно гэсэн үг гэж хэлэв. 

	— Би Консуэло байна аа. Таны ойр орчмын хүмүүс дундаас ганцхан миний мэддэг хэлээр өөрийн мэдэлгүй ярьж байгаа болохоороо та үүнийг мэдэх л ёстой доо. Би бол таны аль эртнээс хүлээж, нэгэн удаа дуулах үед минь таньсан найз чинь байна. Таныг гэр орныхноо орхиж, энд нуугдсан цагаас хойш би таныг эрлээ. Та хэд хэдэн удаа Зденкоор дамжуулан намайг дуудсан боловч Зденко таны тушаалын зөвхөн хагасыг биелүүлээд, намайг тань дээр аваад ирэхийг хүссэнгүй. Би мянга түмэн аюулыг давж танд хүрч ирлээ... гэж Консуэло хэлтэл Альберт ширээнээс толгойгоо арай чарай өндийлгөөд үгийг нь тасалж:

	— Гэхдээ Зденко дургүй байсан бол та ийшээ ирж чадахгүй байсан. Та бол мөрөөдөл, би үүнийг сайн мэдэж байна, миний сонсож байгаа бүх зүйл бол мөрөөдлийн зэргэлээ мөн... Ай бурхан минь, чи намайг хуурамч баяраар бүүвэйлж байна, гэвч би гэнэт мөрөөдлийнхөө эмх замбараагүй, дүрэм дүрсгүйг мэдэрч эхлэх юм. Тэгэхийн цагт би дахиад л ганцаардаж, гав ганцаархнаа цөхрөн гуниглаж, ухаангүйтдэг... Ай Консуэло! Консуэло! Нэг талаар сайхан, нөгөө талаар маш муу мөрөөдөл! Чиний нэрийг зүүж, үе үе дүрээр чинь хувилан явдаг амьтан хаана байна вэ? Тиймээ, чи зөвхөн миний бодолд байж, миний дэмийрлийн бүтээл мөн... гэж ярилаа. 

	Альберт дахиад л гар дээрээ толгойгоо тавьж улам ч зовуурьтай, хүйтэн хөндий боллоо. 

	Консуэло түүнийг ухаан алдах нь гэж мэдсэн боловч өөрөө туйлдталаа эцээд муужран унахад бэлхэн байсан учир түүнийг болиулах гэхээс зүрх алдав. Тэр нь Альбертын гарыг барьж дулаацуулахыг оролдоод үзтэл өөрийн нь гар бас л түүний гар шиг илчгүй хүйтэн байж байлаа. 

	— Бурхан минь, бие биеийгээ бараг л дэмжих чадалгүй, золгүй, хоёр хүнд туслаач! гэж сулхан дуугаар цөхрөнгөө барсан байдалтай хэллээ. 

	Үхэж байгаа хүнтэй цуг, өөрөө амьдын төдий байгаа болохоор Зденкоос өөр хэнээс ч тусламж горьдохын аргагүй байсан бөгөөд Зденкийн эргэж ирэхийг хүсэхээсээ айх нь их байлаа. 

	Түүний залбирал Альбертыг гэнэт догдлуулав. Альберт даагдахгүй болсон толгойгоо өндийлгөөд:

	— Нэг хүн дэргэд минь залбираад байна! Би ганцаараа биш байна. Тиймээ, би ганцаараа биш байна! гэснээ гарыг нь атгасан Консуэлийн гарыг харж — Туслах гар, нууцгай зовлон, ах дүүсэг ёсны энэрэл! Чи миний амь тавихын дууг аятайхан болгож, сэтгэлийг минь баяр золоор бялхуулж байна! гэж хэллээ. 

	Альберт мөс шиг хүйтэн уруулаа Консуэлийн гарт наагаад таг чиг болчихлоо... Энэ үнсэлт бүсгүйн цэлмэг ухааныг сэргээн дахин амьдралын замд оруулав. Тэглээ ч гэсэн золгүй эрийн гараас гараа татан авч чадахгүй, ичиж зовон, эцэж тамирдан арай чарай хөл дээрээ тогтож байхдаа арга буюу Альбертыг түшиж, нөгөө гараа мөр дээр нь тавихад хүрэв. 

	Хэдэн минут болсны дараа Альберт ам нээж:

	— Сэргэж байгаагаа би мэдэрч байна. Ээжийнхээ өвөр дээр л байгаа юм шиг санагдаж байна... Венцеслава эгч та дэргэд минь байгаа бол таныг, эцгийгээ гэр орныхыгоо мартсанд минь уучлаарай, би бүр зөндөө юм мартсан болохоор та нарын нэр ус миний санаанаас бараг л арилчихжээ. Би та нартаа эргэж очно, намайгаа битгий орхиорой! Надад Консуэлийг битгий өгөөрэй, төчнөөн удаан хүлээгээд арайхийж нэг олж авсан Консуэлийг минь битгий өгөөрэй... Би одоо түүнээсээ дахиад төөрч орхилоо... Гэтэл түүнгүй бол амьсгалж ч чадахгүй юм... гэв.

	Консуэло түүнд нэг юм хэлэх гэсэн боловч ой ухаан, хүч тэнхээ Альбертад дахин бий болохын хэмжээгээр өөрөө үхэж эхэлж байх шиг болов. Энэ бүх аймшиг, ядаргаа, сэтгэлийн догдлол хүн бусын чармайлт түүнийг туйлдуулж, цаашид тэмцэлдэх хүч чадалгүй болжээ. Хэлж буй үгээ гүйцээж чадахаа больж, хөл нь солбилдон гуйваад, нүд нь харанхуйлаад ирмэгц Альбертын дэргэд сөхрөн унаж, толгой нь өөрийн мэдэлгүйгээр залуу гүнгийн цээжийг мөргөв. Альберт нойрноос сэрсэн юм шиг гэнэт сэргэж, түүнийг танимагцаа чанга дуу алдаад бат гэгчээр тэврэн авлаа. Консуэло үхлийн хөшигний цаанаас харахын адилаар түүний баяр хөөрийг харсан ч түүнээс айсангүй. Тэр нь ариун үнэнч, цэцэн цэлмэг баяр байлаа. Бүсгүй нүдээ аньж, унтаж байгаа ч биш, сэрүүн байгаа ч биш, мэдээгүй гэхэд болмоор шахуу юуг ч анзаарахгүй байдалд орчихлоо. 


ХLIV

	 

	Консуэло сэхээ орохдоо зэгсэн хатуу орон дээр сууж байгаагаа мэдэв. Хараахан нүдээ нээх чадалгүй байсан ч хаана байгаа, юу болсноо санахыг оролдоод үзэв. Гэвч даанч суларсан байсан болохоороо юу ч санаж чадсангүй. Сүүлийн хэд хоногт сэтгэл хөдөлж, бие ядарсан нь хэмээс хэтэрчээ. Тиймээс Венецээс гарсан цагаасаа хойш юу юу учирсныг санах гэсэн нь талаар болов. Элгэн дээр нь өсөж өндийн төчнөөн жаргалтай байсан эх нутгаасаа гарч явсан нь ч зүүд нойр шиг санагдаж, хөөгдөж туугдахад хүргэсэн золгүй хувь заяагаа түр зуур ч болов мартах (дэндүү эгшин зуурын) амралт болсон байжээ. Ийнхүү Консуэло Корте-Минеллид байдаг ядуу даржин өрөөндөө, ээжийнхээ хуучин орон дээр хэвтэж байна, Анзолетод муудсан хэцүү бэрх явдлынхаа дараагаар (тэр явдлын тухай бүдэг бадаг дуртгал санаанд нь хөврөлдөв) амьдрах, найдах сэтгэлдээ эргэн орж, түүнийг дэргэдээ байгаагаар, тасалдсан амьсгаа, энхрийхэн шивгэнээг нь сонсож байгаагаар төсөөлөн бодов. Зүрх сэтгэл нь энхрий ялдам баяр хөөрөөр бялхаад ирмэгц хүч гарган өндийгөөд, хэргээ гэмшин байгаа найзынхаа өөдөөс харж, гар сарвайхыг завдав. Гэтэл түүнийхээ оронд үл мэдэгдэх хүйтэн гарыг барьж, өрөөнийх нь цонхны цагаан хөшиг дээр улбар ягаан туяагаа тусгадаг гэгээн нарны оронд баргар харанхуй багануудын завсраар сүүмэлзсэн чийгтэй агаарт тархан замхарч буй ямархан нэгэн хүүрийн газрын гэрэл үзэгдэж, доор нь зэрлэг араатны арьс дэвсээстэй нь мэдрэгдээд, дээрээс нь энэ аймаар зэвүүн чимээгүйн дундаас хий үзэгдэл шиг Альбертын зэвхий царай өнгийн байлаа. 

	Консуэлод амьдаараа авсанд орчихсон юм биш биз гэдэг бодол төрлөө. Дахиад л нүдээ аньж, ёолон гиншгэнээд хэвтэж байсан газраа суучхав. Өөрөө хаана байгаа болон уулзахаар ирсэн энэ гайхамшигтай хүн нь хэн болохын учрыг олтол хэдэн минут боллоо. Өдий болтол хав дарагдан, үнэнч оргилсон сэтгэлд нь ялагдаад байсан, айсан сэтгэл нь одоо өндийн босож ирсэн тул нүдээ ч нээж зүрхлэхгүй, үхэхэд бэлтгэх юм уу нээлттэй авс мэтийн аймшигтай юм харчих вий гэж болгоомжиллоо. Духан дээрээ нэг юм хүрээд байгааг мэдээд гараа сарвайвал Альбертын зүүлгэсэн навчин хэлхээ байлаа. Түүнийг мултлан үзвэл агарын мөчир байв. 

	Альберт түүний дэргэд өвдөг сөхрөн сууж:

	— Аяа, миний сэтгэл, миний тайтгарал, би чамайг үхчихлээ гэж бодлоо! Тэгээд чиний араас булшинд орохынхоо өмнө айл гэр болсныхоо онцлох тэмдгээр чамайг гоёх гэж бодсон юм. Консуэло минь, миний энэ хавьд цэцэг ургадаггүй шүү дээ. Зөвхөн хар агараар л чамдаа зориулсан хуримынхаа хэлхээг сүлжиж чадах байлаа. Тэр минь, энэ байна, авахгүй гэж битгий хэлээрэй. Чи бид хоёр энд үхэх тавилантай юм бол чамд нэг тангараг тавихыг зөвшөөр. Дахин амьдралдаа эргэж орвол надад чамаас өөр хүнтэй ханилахгүй, үхвэл салахгүй гэсэн тангарагтайгаар хамт үхнэ гэж андгайлъя гэвэл

	— Юу гэнэ ээ? Бид хоёр гэр бүл болчихсон юм гэж үү? Хэн биднийг гэр бүл болгон холбов оо? Хэн бидний гэрлэлтийг батлав аа? гэж Консуэло гайхаш тасран ийш тийш харж суув. 

	Альберт өгүүлшгүй элэгсэг ч цаанаа гунигтайгаар:

	— Тэнгэрийн элч минь, хувь тавилан тэгж байна! түүнээс зайлна гэж битгий бод! Чиний ч тэр, миний ч тэр хувь тавилан хачин шүү Консуэло, чи намайг ойлгохгүй байна, гэхдээ чи үнэнийг мэдэх ёстой. Дөнгөж сая чи намайг өнгөрч улирсан баларсныг дурддагаа боль гэж хориглолоо. Миний бие чамд захирагдлаа, одоо би урьдын амьдралын талаар юу ч мэдэхээ больжээ. Гэхдээ би одоогийн амьдралаа мэдэж, таньдаг боллоо. Тэр амьдрал чамайг үхлийн гарт баригдаад байж байх зуур өмнүүр минь жирсхийгээд өнгөрлөө. Консуэло, энэ бол чиний хувь тавилан надад холбогдож байгаа нь тэр. Гэхдээ чи хэзээ ч минийх болохгүй. Чи надад дурлахгүй, миний чамд дурлаж байгаа шигээр хэзээ ч дурлахгүй. Чиний надад дурласан дурлал бол зөвхөн нинжин сэтгэл, чиний баатарлал, амь бие хайргүйн тэмдэг мөн. Чи бол над руу бурхны илгээсэн ариун амьтан, чи бол миний хувьд хэзээ ч эмэгтэй хүн биш байх болно. Би чамтай хуваалцахын аргагүй хайр дурлалдаа идэгдсээр үхэх болно. Гэлээ ч гэсэн чи одоо миний сүйт хүүхэн болоод байгаатайгаа адил миний эхнэр болох л болно. Хэрэв чи бид хоёр энд үхэхэд хүрэх юм бол чи сэтгэлийнхээ шаналлаас болоод намайг эр нөхрөө гэж үзэх болно, гэхдээ л нэг ч удаагийн үнсэлт үүнийг маань бэхжүүлэхгүй нь лавтай. Хэрэв бид хоёр гэгээн нарыг үзэх юм бол чиний хүнлэг сэтгэл бурхны заасан ёсоор надад хандах болно гэж хэллээ. 

	Консуэло хар баавгайн арьсаар хучаастайгаараа авсны бүтээлгийг санагдуулсан орон дээрээс ухасхийн босож

	— Альберт гүн ээ, надад дэндүү ихээр баярласнаас уу, аль эсвэл үргэлжилсээр байгаа дэмийрлээсээ юу, чухам юунаас болоод ингэж ярьж байгааг тань би мэдэхгүй байна. Надад таны энэ ид шидтэй тэмцэлдэж байх хүч байхгүй болсон, хэрэв энэ ид шид чинь миний эсрэг, таныг тайтгаруулах гэж, танд туслах гэж амь насаа алдах шахан байж ирсэн миний эсрэг хандахад хүрвэл би амь нас, эрх чөлөөгөө хамгаалж чадахгүй нь гэж бодож байна. Миний энд байх нь танд эгдүүтэй байгаа бол бурхан намайг ийш нь авчирсан юм шүү, одоо намайг түүний л дур зориг мэднэ. Та их юм мэддэг гэж өөрийгөө бодож байна, гэхдээ миний амьдрал хэчнээн ихээр хордож, амь наснаасаа огтхон ч айхгүйгээр салах хүн гэж та даанч мэдэхгүй байна гэхэд нь

	— Миний ариухан Консуэло, миний муу хөөрхий Консуэло чамайг зол хувьгүй амьтан гэдгийг би мэднэ! Чиний магнайд үүргийн хэлхээ байгааг би мэдэж байвч түүнийг тастаад хаях эрх надад алга. Би чиний зол хувьгүйн шалтгааныг ч, үр дагаврыг нь ч мэдэхгүй, тэр талаар чамаас асуудаг ч үгүй. Гэхдээ хэрэв би чамтай анх уулзахдаа л сэтгэлд чинь дүүрэн байгаа гуниг, хамаг амьдралыг чинь мэдэрч мэдээгүй сэн бол чамд бага дурлаж, чамайг ингэж зовоох ёсгүй байсан. Сэтгэлийн минь тайтгарал болсон чи надаас айх хэрэг юу байх вэ? Угийн хатуужилтай, угийн ухаантай, ганцхан хоромд намайг дагуулж, сэргээн тэтгэм үг хэлийг бурхнаас сурч авсан чи минь, найзаасаа, зарцаасаа, боолоосоо ингэж айж байгааг үзвэл итгэл найдвар, оюун ухаан чинь унтарч байна гэж үү дээ? Тэнгэрийн элч минь сэргэж сэхээрч намайг хараач, би чиний хөлийн дэргэд, газар мөргөн байна. Чи юу хүснэ, вэ? Юу гэж тушаах вэ? Магадгүй, чи эндээс одоохон ганцаараа, надгүйгээр гарах хүсэлтэй байна уу? Намайг дахиад нүд аманд минь битгий харагдаасай гэж бодож байна уу? Чи ямар золиос шаардана вэ? Надаас ямар тангараг дуулах дуртай байна? Би бүгдийг биелүүлж, бүх юманд чиний үгийг дагана. Тиймээ Консуэло, би номхон хүлцэнгүй, харах байдалд бусадтай адил ухаантай хүн болж чадна. Тэгвэл би чамд аймшиг багатай, эвгүй байдгаараа ч гайгүй хүн болж чадах уу, үгүй юу? Би одоо болтол юу хүссэнээ хэзээ ч хийж чадахгүй явсан бол үүнээс хойш чиний хүссэн болгоныг биелүүлэх учиртай болж байна. Магадгүй, чиний хүссэний дагуу өөрийгөө өөрчлөөд үхэж ч болно, гэхдээ миний амьдрал үргэлжид эвдэгдсэн байсан, чиний төлөө энэ амьдралаа баяртайгаар өгнө гэж хэлэх байна гэв. 

	Консуэло тайвширч, сэтгэл нь уяраад:

	— Ууч сэтгэлт эрхэм Альберт аа, тодорхойхон яриач одоо таны учир мэдэгддэггүй сэтгэлийн гүнд нэвтрэх боломж олгооч. Та бол миний харахад бусад бүх хүнээс дээгүүр хүн байна. Тантай уулзсан анхны минутаас эхлээд л би таныг хүндэтгэж таашааж эхэлсэн, надад үүнийгээ танаас нуух шалтгаан байхгүй. Таныг ухаангүй амьтан шигээр үргэлж надад хэлдэг байсан. Гэхдээ би түүнд хэзээ ч итгэж байгаагүй. Тэр бүх яриа гагцхүү таныг хүндэтгэж, танд итгэдгийг минь лавшруулсан. Тэглээ ч гэсэн би таныг нэг л хачин гүнзгийрсэн сэтгэлийн шаналгаатай хүн юм байна гэж бодох нь бодсон л доо. Тэгээд л биеэ тоогоод ч гэх үү, яагаад ч юм таны шаналгааг нимгэлж чадна гэж бодсон. Ингэж боддог бодолд минь та ч өөрөө тус хүргэсэн. Намайг энд ирэхэд та миний тухай, өөрийнхөө тухай, өчнөөн гүнзгий, өчнөөн үнэн ярьсан учир би таны өмнө мэхийн ёслоход бэлхэн байлаа. Ганцхан та хувь тавиланд хэтэрхий итгэдэг, би ердөө ч түүнийг зөвшөөрдөггүй болохоор тэгж болохгүй байна. Би таныг гомдоохгүйгээр, шаналгахгүйгээр энэ бүхнийг хэлж болох уу? гэвэл

	— Ярь ярь, Консуэло, би таны юу гэх гээд байгааг урьдаас мэдэж байна гэв. 

	— Сайн байна, би ч бүгдийг нь танд хэлье гэж өөртөө ам өгсөн юм. Та өөртөө хайртай хүн бүхнийг цөхрүүлж байна. Тэд таны ухаангүйдэл гэж нэрлэдэг бүгдийгээ өрөвдөж үзэх хэрэгтэй гэж үзэцгээж байна. Тэд танаас айж, таны талаар гутарч байгаагаа танд мэдэгдчихвэл та туйлдаа хүртэл уурлана байх гээд айцгаадаг юм. Би тэр ухаангүйдэл гэдэгт нь итгэдэггүй, тийм учраас ер айх эмээхгүйгээр та ийм ухаантай байж яагаад үе үе ухаангүй юм шиг сэтгэгдэл төрүүлдэг юм бэ? Та ийм сайхан сэтгэлтэй байж яагаад ийм ачлалгүй, их зантай байдаг юм бэ? Яагаад тань шиг ийм юм мэддэг, шашинтай хүн өвчтэй, гонсойсон байдлыг үзүүлдэг юм бэ? Эцэст та одоо яагаад ганцаараа энэ харанхуй нүхэнд амьдаараа оршуулагдаад, таныг эрж, уйлж хайлж байгаа гэр орныхноосоо хол, өчнөөн их атаархан санаа зовж байдаг ойр дотнынхоо хүмүүсээс хөндий, эцэст нь надаас хол байдгийн чинь учир юу вэ? Та өөрөө намайг дуудаж, надад хайртай гэдгээ хэлээ биз дээ, би тан руу ирэхдээ үхээгүй минь гагцхүү өгүүлшгүй их хүч зориг, бурхны ивээл гэж хэлээ биз дээ? гэж асуун ярилаа. 

	— Та надаас амьдралын минь нууц, хувь заяаны минь утга учрыг асууж байна, гэвч Консуэло та үүнийг надаас илүү мэднэ шүү дээ. Би танаас миний мөн чанарыг нээж өгнө байх гэж хүссэн, гэтэл та надаас асууж байх юм. Өө! Би таны бодлыг ойлгож байна, та надаар ам тангараг тавиулж, гэмшүүлж хөдөлшгүй шийд гаргуулж түүнийхээ үндсэнд өөрийгөө ялж гаргахыг хүсэж байна. Би таны үгийг дагахад бэлхэн байна. Гэхдээ би ганцхан хором өөрийгөө таньж, учир начраа ойлгон, өөр болчхож чадах чадал алга. Би үнэхээр ухаангүй хүн үү, эсвэл ухаан бодлоо захирч чаддаг хүн үү, үгүй юу гэдгээ мэдэж, таны ч тулд, өөрийнхөө ч тулд өөрийгөө тодруулж авах хэдэн өдрийн юм уу ядахдаа хэдэн цагийн хугацааг надад олгооч. Ай халаг, саяын хэлдгийн аль аль нь үнэн байх аа даа! Миний зол хувьгүй нь би энэ талаар ямар ч эргэлзээгүй байдгаас болдог юм! Энэхэн үед миний мэдэхгүй байгаа бас нэг зүйл бол би ухаан бодол, зориг санаагаа бүрмөсөн алдах зам руу явж байгаа, надад шүглэсэн чөтгөртэй тэмцэлдэх чадалтай байгаа эсэхээ мэдэхгүй байгаа явдал мөн. Консуэло, та намайг өршөөж үзэгтүн! Би өөрөөсөө хүч давсан сэтгэлийн догдлолд өртсөн хэвээрээ байсаар байна. Би танд юу ярьснаа санахгүй байна, таныг энд ирээд хэчнээн удаж байгааг мэдэхгүй байна. Зденко таныг нааш нь ирүүлэхийг хүсээгүй бол яаж энд ирэх байсныг чи мэдэхгүй. Би бас таныг энд орж ирэхэд миний бодол чухам аль ертөнцөд явж байсныг ч үл мэднэ. Ай халаг, үзэгдэж дуулдаагүй зовлон амсаж, учирсан гай гамшигтай тэмцэлдэн энд хоригдоод хэчнээн зуун жил болж байгаа минь ч тодорхойгүй байна. Ганцхан аюултай их ядарч, хөдөлж чадахаа болиод, нэг л хачин айж, энэ айдсаа хөөж зайлуулмаар байх юм... Консуэло, хэдхэн хором ч болов мартагнах чөлөө олгооч! Бодол минь тодорч, хэл минь ээдрэхээ болих сон! Ингэе гэж танд амлая, тангараглая! Намайг үнэн мөний нүд гялбуулсан гэрлээс хамгаалаач! Энэ гэрэл ийм аймаар харанхуй байсан надаас өчнөөн удаан далд байсан тул нүд минь шууд харчхаж чадахгүй байна. Та бүх амьдралаа сэтгэлдээ төвлөрүүлж, сэтгэлээрээ амьдрах хэрэгтэй гэж тушаасан. Тиймээ, та тэгж надад хэлсэн, таныг надтай ярьсан тэр мөчөөс хойш л би ой ухаан, ухамсар мэдрэлтэй болсон. Таны ярьсан үг миний сэтгэлд тэнгэрлэг тайвныг авчирсан. Одоо миний зүрх бүрэн бүтэн ажиллаж, харин ой ухаан минь үүрэглэн унтаж байна. Би бодолдоо төөрөлдөж будилаад, дахин дэмийрч таныг айлгаж мэдэх учраас танд өөрийнхөө тухай ярихаас айж байна. Би зөвхөн сэтгэлээрээ амьдаръя гэж хүсэвч яаж амьдрахаа мэдэхгүй юм. Би айхгүйгээр биеэ өгөх юм бол тэр амьдрал минь сайхан байж болох л юм тэгвэл та надад дургүй болох байх. Ай, Консуэло, бүх амьдралаа сэтгэл зүрхэндээ төвлөрүүл гэж та юунд хэлэв ээ? Би одоо танаас тодорхойлон ярьж, таны талаар бодохыг зөвшөөрч, таныг харах ойлгох, нэг үгээр хэлбэл танд дурлахыг зөвшөөрөөч. Бурхан минь! Би дурлаж байна! Өөр шигээ амьд амьтныг хайрлаж байна. ! Хамаг бие сэтгэлээрээ түүнийг хайрлаж байна. Өөрийнхөө бүх ааг омог, дурлал хайрынхаа бүх ариуныг түүндээ төвлөрүүлж чадна шүү! Надад ийм жаргалтай байвал бүрэн хангалттай бөгөөд би түүнээс ихийг шаардах тийм ч ухаангүй амьтан биш шүү!

	— Эрхэм Альберт, тэгвэл сайн л байна! Таны зовж шаналсан сэтгэл ийм намуухан, элэгсэг, ах дүүсэг хайрыг эдэлж амрах болтугай. Бурхан гэрчилнэ, та надад юунаас ч болгоомжлолгүй, юунаас ч айлгүй дурлаж байж болно. Би тантай халуун дотно үерхэх, ямар нэг талаар хүндэтгэх хүсэлтэй байна, үүнийг маань ямар ч аар саар, хий хоосон яриа, өөдгүй хүмүүсийн хов жив ганхуулах ёсгүй. Миний амьдрал эвдэрсэн гэдгийг та ямархан нэгэн тэнгэрлэг нууцгай совингоороо ойлгож мэдсэн. Та ингэж хэлсэн, дээд үнэн таны амнаас гарсан. Би таныг дүүгийн хайраас өөр хайраар хайрлаж чадахгүй. Гэхдээ намайг зөвхөн нинжин сэтгэл, өрөвч хайр нь хатгаад байна гэж битгий бодоорой. Хүнийг хайрлан өрөвдөх сэтгэл надад ийшээ ирэх зориг бий болгосон нь үнэн, гэхдээ таны сэтгэлийг талархан үзэж, онцлон хүндэтгэдэг минь надад ингэж тантай ярих зоригийг өгч байгаа юм. Та сэтгэлийнхээ талаар төөрөлдөж байгаагаасаа нэгмөсөн үүрд татгалзагтун. Надад хайр дурлал, гэр бүлийн талаар хэзээ ч битгий яригтун. Миний өнгөрсөн амьдрал, миний дуртгал та бид хоёрын дурлал байж болохгүй, бидний зэрэг зиндаа ялгавартай нь тийм гэр бүл байж болшгүй, тэр ч байтугай миний хувьд доромжилсон хэрэг болохыг хэлээд өгч байна. Та иймэрхүү юм мөрөөдсөөр байгаад өөрийнхөө эрэлхэг зоригийг утга учиргүй, бараг л гэмтэй юм болгоно. 

	Би танд дүү чинь, найз чинь, надад бодсон санаснаа ил хэлье гэж бодсон үед чинь тайтгаруулагч, зовж шаналаад уйтгарлаж сэтгэлээр унасан цагт нь сахиул болно гэж тангараг тавихад бэлхэн байна. Та зөвхөн намайг ийм л байлгаж, намайг үүнээс өөрөөр хайрлах гүй гэж тангараг тавигтун. 

	Альберт царайгаа цонхийлгон:

	— Ууч сэтгэлтэй хүүхэн байна. Чи ингэж надаар тангараг тавиулах гэж байгаагаас чинь үзвэл миний зоригийг зөв тооцоолж, чамд хайртайг минь сайн мэдэн байгаа юм байна. Хэрэв чи надаас үүнийг шаардсан бол би амьдралдаа анх удаа худал хэлж, хуурамч ах тангараг тавьтлаа доор орох сон. Гэтэл Консуэло чи надаас үүнийг шаардахгүй байна. Чи ингэвэл миний амьдралд дахиад шинэ зовлон авчирч, сэтгэлд минь урьд хожид байгаагүй гэмшлийг авчрах сан. Энэ хүн намайг ямаршуу хайраар хайрлаж байгаа бол гэсэн бодлоор биеэ бүү зовоо, би өөрөө ч энэ талаар учраа олоогүй байгаа юм чинь дээ. Харин энэ сэтгэлийг хайр дурлал биш гэж хэлбэл булай муухай юм болно гэдгийг л мэдэж байна. Би бусад бүх юмыг дагана. Би чиний шаналгаа, чиний санаа бодол, чиний сайн чанар, чиний томоотой үерхлийг хүлээж авна. Би хэзээд чиний зөвшөөрсний хэмжээгээр л чамтай ярилцана. Би чамайг ичээж зовоох ганц ч үг хэлэхгүй. Чамайг харц буруулан доош хартал хэзээ ч тэгж ширтэхгүй. Намайг амьсгаагаараа бузарлачихна гэж айвал чинь би чиний хувцасны үзүүрт хэзээ ч хүрэхгүй. Харин чи надад итгэлгүй хандах юм бол чи буруутна шүү. Миний энэ сайхан сэтгэлийг дэмжсэн чинь дээр, энэ нь надад амьдрал өгч байгаа болохоор чи түүнээс айх явдалгүй. Чиний цэцэн ухаан хуваалцахыг хүсэхгүй байгаа хайрын чинь үгийг айлгасан гэдгийг би маш сайн мэдэж байна. Чамайг сэрээх ч хүсэлгүй, сайшаах ч хүсэлгүй байгаа тачаалынхаа илрэлийг нэрэлхүү зангаасаа болоод холдуулан түлхэнэ гэдгийг би мэдэж байна. Чи тайвширч, миний дүү, тайтгаруулагч болно гэж андгайл, би чиний ах, зарц болно гэж андгайлъя. Чи надаас их юм битгий шаард, би даруухан, томоотой байх болно. Хэрэв чи намайг, дураараа захирч жолоодож болно гэж мэдэх л юм бол надад өөр бодох юм алга... Тэгэхдээ ахыгаа биш, зүгээр л чамд тэр чигээрээ үүрд захирагдах амьтныг захирна гэж бодох хэрэгтэй. 

	Энэ үг Консуэлийг одоогийн хувьд тайвшруулсан боловч ирээдүйнхээ талаар санаа зовж байсныг нь хэвээр үлдээв. Альбертын бат итгэлтэй адгуу байдал нь давагдашгүй гүнзгий бодлоос нь үүсэн гарч, түүний нүүр царайг харсан ч, туйлбартай занг нь бодсон ч эргэлзэх юм байсангүй. Консуэло нэгэнтээгүүр ичиж зовж, нөгөөтээгүүр сэтгэл уяраад, би ер нь ингэтлээ илэн далангүй, хэмжээ хязгааргүй дурлаж байгаа хүнийг арчилж тордож чадах болов уу, үгүй болов уу гэж өөрөөсөө асуулаа. Ер нь Консуэло иймэрхүү маягийн харьцаанд хэзээ ч хөнгөн хандаж байсан удаагүй бөгөөд Альберттай харьцах ямар ч эмэгтэй хүн онц сэрэмжтэй байх нь зөв байлаа. Консуэло түүний үнэнч зан, хэлсэн үгэндээ эзэн болдогт нь эргэлзээгүй боловч энэ хүнд тайван байдлыг нь эргүүлэн авчирна гэж мөрөөдөж явсан нь одоо ийм дурлалд нь нааштай хариу өгч чадахгүйгээс хойш Альбертын галтай дөлтэй дурлалтай яавч тохиромжгүй санагдав. Тэгээд санаа алдан байж түүн рүү гар сарвайхдаа газар шагайн, гунигтай бодолд автагдан гөлөрчхөв. 

	Тэгж тэгж сая нэг хараагаа дээшлүүлэн Альбертын харцанд илрэх зовуурь түгшүүртэй хүлээлтийг ажиглаад:

	— Альберт аа, та надад ийм тохироогүй юм хэлж байгаагаараа намайг мэдэхгүй байна. Гагцхүү үүнийг хортойгоор ашиглах эмэгтэй л энэ үгийг зөвшөөрөх байх. Би аальгүй ч хүн биш, бардам ч хүн биш, хар амиа боддог ч хүн биш ямар нэг хүнийг эрхэндээ авъя гэсэн санаа надад огтхон ч байхгүй. Хэрэв би таны хайр дурлалыг хуваалцаж чаддаг сан бол таны дурлал надад сайхан л байх байсан. Хэрэв би танд дурлаж байгаа бол түүнийгээ одоохон л илчлэх сэн. Би ингэж зөрж байгаагаараа таныг гутрааж байна гэдгээ мэдэж байна, ийм юм хэлэх нь тань шиг байдалд байгаа хүнд маш хатуу гэдгийг ч мэдэж байна, тэгээд та уг нь надаар ийм үг хэлүүлэх гэсний хэрэггүй баймаар санж, гэлээ ч гэсэн надад хэчнээн хэцүү, зүрх нь хэчнээн ч шимширлээ гэсэн хэлэхгүй байж болохгүй байна. Намайг өрөвдөж үз. Би танд зол жаргал, эрүүл энхийг буцаан авчрахын төлөө амь насаа ч өгөхөд бэлэн байгаа энэ үед таныг гутраах, магадгүй бүр гомдооход хүрч байна шүү дээ гэж яривал Альберт гунигтайяа инээмсэглэн:

	— Сайхан санаат бүсгүй минь ээ, би үүнийг мэдэж байна. Чи даанч сайн, даанч ууч сэтгэлтэй болохоороо хамгийн адгийн амьтны төлөө амь насаа зориулах хүн юм. Гэхдээ чиний хүнлэг чанар (би сайн мэдэж байна) хэний ч төлөө бууж өгөхгүй биз ээ. Миний бахархан шагшдаг туйлбартай занг олж үзээд намайг гомдоохоосоо битгий ай, бас чиний хамгийн уярам өрөвдөмтгий зантай чинь нийлж байдаг хүйтэн хэнэггүй байдлаа мэдээд тэгж айх хэрэггүй шүү. Консуэло чи намайг гутрааж болно оо. Би төөрөлдөөгүй хүн шүү дээ, би бол хатуу зовлон амсаж дассан хүн, би хамгийн их зовлон амсах үйлтэй төрсөн хүн. Намайг сулхан амьтан, бодох санах нэрэлхэх юмгүй хүүхэд мэтээр битгий сана, миний мэдэж байгаа юмыг давтан хэлэхдээ тэгж битгий ханд, би чамайг надад хэзээ ч дурлахгүй гэж мэдэж байна. Консуэло, надад чиний бүх амьдрал илэрхий байна би хэдийгээр чиний нэрийг ч, гэр бүлийг ч, чиний бие махбодын нөхцөл байдлыг ч мэдэхгүй хэр нь шүү дээ. Би зөвхөн чиний сэтгэлийн түүхийг мэднэ, бусдыг нь би сонирхохгүй байна. Чи миний юу ч мэдэхгүй, мэдэхийг ч хүсэхгүй, чамайг л тушаахгүй бол чамайг түүнээс булаах гэж оролдох ч үгүй тэр амьтандаа дурласан, дурлаж ч байна, хойшид ч дурлах болно. Гэхдээ, Консуэло чи хэзээ ч түүнд ч, надад ч, өөртөө ч холбогдолгүй байх болно гэдгээ мэдэж ав. Бурхан чамд өөр заяаг заяажээ. Энэ заяаны чинь нөхцөл байдлыг мэдэх, урьдаас харахыг би чармайхгүй байна, гэхдээ би түүний зорилго эцэс хоёрыг мэдэж байна. Өөрийнхөө агуу сэтгэлийн боол, золиос болсон чи хүч чадлаа ойлгож, сайхан сэтгэлээ мэдрэхээс өөр ямар ч хайр хишгийг энэ амьдралаас олж үзэхгүй болно. Хавь ойрынхоо хүмүүсийн нүдэнд зол хувьгүй харагддаг ч ямар ч л байлаа гэсэн бүх хүн төрөлхтний дундаас хамгийн тайван, хамгийн жаргалтай нь байх болно. Чи тэгээд хэдийд ч тэдний дундаас хамгийн шударга, шилдэг нь байх юм чинь дээ. Ер нь, хайрт дүү минь хамгийн хорон санаатай, муухай хүмүүсийг өрөвддөг юм шүү, хүн шударга бус, сохор байсан цагт Христа бурхны «Хөөгдөж туугдагсад өрөвдүүштэй, уйлж унжиж, хөдөлмөр сайн хийдэг хүмүүс өрөвдүүштэй» гэж хэлсэн үг зөв хэвээрээ байх болно. 

	Альбертын өргөн сайхан магнайд тодорсон сүр хүч Консуэлод няцаашгүй сэтгэгдэл төрүүлсэн тул тэр нь бардам сэтгэл дагуулагч, ширүүн найз гэдгээ мартчихаад итгэл, санаачилга хоёрт зоригжсон энэ хүний эрхэнд байгаагаа мэдрэв. Консуэло эцэж ядарч, сэтгэл догдолсондоо арай чарай хөл дээрээ тогтон байснаа өвдөг сөхрөн сууж, гараа хавсраад, учир зүггүй чанга чанга дуугаран залбирч гарлаа. 

	— Ай бурхан минь, хэрэв чи энэ бэлгэдэл үгээ ариун гэгээнтний амаар хэлүүлбэл хүссэн чинь биелж, сайн сайхан болох вий! Би бага байхдаа байнгын хөгжөөнтэй, хөлтэй хөөртэй жаргалыг авчраач гэж чамд залбирдаг сан, гэтэл чи надад дааж давахын аргагүй хатуу ширүүн хувь заяаг өгчээ. Бурхан минь, нүд минь нээгдэж, сэтгэл минь уяран дагах болгож өгөөч. Өчнөөн шударга бус юм шиг санагддаг миний хувь тавилан нүдний минь өмнө бага багаар нээгдэх байх, тэгвэл би түүнтэй эвлэрч, хүн бүхний чамаас хүсэх эрхтэй байдаг сүсэг, найдвар, нинжин сэтгэл гурвыг л гуйх болно гэж өчлөө. 

	Консуэло ийнхүү залбирах зуураа нүднээс нь нулимс хэрхэн мэлмэрэн гарахыг мэдэж байлаа. Тэр нулимсаа барихыг хичээсэнгүй. Өчнөөн их зовж, өнгө бүрийн юм үзсэний эцэст бие нь улам суларч байлаа ч гэсэн ингэж нулимс урсах нь сайхан юм шиг байжээ. Альберт түүнтэй хамт залбирч, хамт уйлан, өчнөөн төчнөөн удаан хугацаанд гав ганцаараа нулимс урсган байсан нь одоо ууч сэтгэлтэй, цэвэр ариун амьтны нулимстай хамт урссанд баясан байлаа. 

	Консуэло өвдөг дээрээ өндийн:

	— За одоо өөрсдийнхөө тухай бодож боллоо. Бусдыг бодож, өөрсдийнхөө үүрэг даалгаврыг санах цаг боллоо. Би таныг гэрт чинь буцааж авчирна гэж амласан хүн. Гэрийнхэн чинь үхсэн хүний хойноос уйлдагтай адил уйлж унжиж, залбирч сүсэглэж байна. Хайрт Альберт минь тэдэндээ баяр баясал, амар тайвныг нь буцаан өгөхийг хүсэхгүй байна уу? Намайг дагаад явах хүсэлгүй байна уу? гэвэл залуу гүн дуун алдаж:

	— Ердөө юу? Ингээд салах хэрэг үү! Бурхнаас өө харах амьтангүй энэ ариун газар, чамайг орж ирснээс хойш надад эрхмээс эрхэм болсон энэ лаврин, дахиад хэзээ ч харахгүй байж болох зол жаргалын энэ ордноо ийм түргэн орхих хэрэг үү? Хүйтэн цэвдэг, худал хуурмаг, элдэв мухар сүсгээр дүүрч байдаг тэр муу амьдралд эргэж орохын тулд үүнийгээ орхих хэрэг үү. Аяа, сүнс минь, амьдрал минь! Тэгэхгүй шүү! Надад бүхэл бүтэн жаргалтай үеийг орлох ганц өдрийг дахиад хайрлаач! Хар дарсан зүүд шигээр намайг дагаад байгаа худал хуурмаг, шударга биш ертөнц байдгийг мартуулаач. Тэдний зөв ухаан гэж нэрлэдэг тэр зүйл рүү шууд биш аажмаар оруулаач. Би тэдний нар, тэдний ухаангүйдлийг тэсэж өнгөрүүлэх хүчээр хангалттай биш гэж өөрийгөө үзэж байна. Би чамайг харж, чиний дуу хоолойг нэлээн сонсмоор байна. Тэгэхдээ би өөрийнхөө хувьд аймшигтай ч зовсон сэтгэлийг минь амраадаг, эргэж ч харахгүйгээр гүйж ирээд битүүдээ баярлан нуугдаж, гарахдаа заавал хэтэрхий батаар эргэлзэж, хэтэрхий ихээр харамссан байж таардаг энэ байраа ингэж бодох санах юмгүйгээр, ингэж гэнэт орхиж байсан удаа ер байхгүй. Консуэло чи намайг энэ сайн дураараа ирж хоригддог харанхуй байрандаа ямаршуу бөх холбоотойг даанч мэдэхгүй байна. Би энд өөрийгөө, жинхэнэ Альбертыг орхидгийг, тэр нь ерөөсөө ч эндээс гардаггүйг мэдэхгүй байна л даа. Жинхэнэ «би» хэзээд энд байж, хий үзэгдэл нь намайг аль нэг өөр газар явахад дуудаж дагаж байдаг юм. Энд миний хүн чанар, миний итгэл, миний гэрэл гэгээ, нэг үгээр хэлбэл, миний бүх үнэн амьдрал байдаг юм. Би ийш нь өөртэйгөө хамт цөхрөх, айх, ухаангүйтэхийгээ аваад ирдэг. Тэдгээр нь байн байн надад халдаж, надтай ширүүн тэмцэл хийдэг юм. Гэвч чи энэ хаалганы цаана ариун газар бий, би тэнд тэднийг ялж дийлээд сэтгэл зүрхээ шинэтгэдгийг мэдэж ав. Би тийшээ гол гонсойж, гутарч муудаад орсноо гарахдаа цэвэр ариун болсон байдаг. Ер нь намайг тэвчээр хүлцэнгүй чанарыг хэчнээн их зовлон амсаж байж олж авдгийг хэн ч мэддэггүй. Консуэло, чи намайг эндээс битгий салга! Залбирлаа гүйцээгээд зугуухан алхаж гарах боломж олго гэж гуйв. 

	— Хоёулаа тийшээ орж хамт залбиръя. Тэгээд явцгаая. Цаг өнгөрч л байгаа шүү, үүр цайх болчихсон ч байж магадгүй байна. Эндээс шилтгээн ордог замыг хэнд ч мэдүүлж болохгүй, бидний буцаж очихыг хэн ч харах ёсгүй. Тэгэхдээ би таны хоргоддог газрын нууцыг илрүүлэх хүсэлгүй байгаа учир хамт буцаж яваагаар харагдах дургүй байна. Альберт минь, миний энэ нээлтийн тухай одоохондоо хэн ч, юу ч мэдэхгүй байгаа шүү. Би байцаалгах дүргүй, худал хэлэх хүсэлгүй байна. Таны төрөл төрөгсдийн өмнө би эрхэмсэг янзаар дуугүй байх эрхтэй, байх хэрэгтэй. Тэд миний амласныг зүгээр л совин, мөрөөдөл байжээ гэж бодог. Хэрэв тэд бидний цуг буцахыг харвал миний дуугүй байдгийг муу санааных байжээ гэж бодох болно. Альберт аа, би хэдийгээр таны төлөө юуг ч харгалзахгүй байхад бэлхэн ч гэсэн ямар ч хэрэгцээгүйгээр гэр бүлийнхний тань итгэл найдварыг хөсөрдүүлэхийг хүсэхгүй байна, хэрэв энд байгаад байвал буцах замд минь хэрэг болох сүүлчийнхээ хүчийг зарцуулна гэсэн үг. Хоёулаа залбирчхаад явъя л даа! гэж Консуэлийн шавдахад

	— Чи ядраад туйлдаж байна! Тэгвэл хайрт минь жаахан амар л даа! Унт л даа, би чиний нойрыг баяртайяа манах болно, хэрэв миний байгаад байх нь тээртэй бол хажуугийн агуйд намайг түгжиж орхи. Бид хоёрыг төмөр хаалга тусгаарлаж, чи намайг дуудтал би чиний төлөө өөрийнхөө сүмд залбирч байя гэв. 

	— Таныг мөргөж залбирч, намайг амарч байх зуур эцэг тань зовж шаналж байх болно шүү дээ. Би нэг удаа түүнийг шүтээнийхээ өрөөний чулуун шалан дээр тамир муутай өвдгөөрөө сөхрөн суугаад, насны эрх, уй гашуу хоёроос бөгтийчихсөн, зэвхий царайлаад огт хөдлөхгүй байгааг нь харахад таны үхсэнийг дуулаад амьсгалаа хураах гэж байгаа юм шиг байж билээ, Тэгэхэд танай авга эгч халуундаа дэмийрч байгаа юм шиг хоёр цамхгийн хооронд нааш цааш холхиж, уулын жим өөд хий дэмий л харан харан байх болно. Тэгээд л өнөөдөр шилтгээнд бас л цөмөөрөө өглөөгүүр цуглараад орой нь цөхрөнгөө барж, уйтгарын ихэд дарагдан тарцгаана гэсэн үг. Альберт аа, ингэж л тэднийгээ хайр найргүй зовох эмээх юмгүй шаналган хатааж байгаагаас хойш та өөрийнхөө төрөл төрөгсдөд хайргүй юм аа даа. 

	— Консуэло! Консуэло! гэж Альберт нойрноос сэрсэн юм шиг хашхираад 

	— Тэгж битгий ярь, битгий ярь! Чи сэтгэлийг минь тарчилгаж байна. Би ямар гэм хийсэн юм бэ? Ямар гай тарьсан юм бэ? Тэд яагаад тэгж сандарч байгаа юм бэ? Намайг тэднээс салснаас хойш хэдэн цаг болоо вэ? гэж асуулаа. 

	— Та хэдэн цаг гэж асууж байна! Хэдэн өдөр, хэдэн шөнө, бараг л хэдэн долоо хоног болоо вэ гэж асуусан тань дээр байна!

	— Өдөр, шөнө ий? Консуэло та дуугүй бол, миний зовлонг битгий ярь! Би энд байхдаа цаг хугацааны талын төсөөлөл үгүй болдгоо мэддэг, газрын гадаргуу дээр болж байгаа зүйл энэ бунханд мэдэгддэггүйг мэднэ... Тэгэхдээ үүнийг хэд хоног, тэр байтугай хэдэн долоо хоногоор яригдах юм гэж ер бодсонгүй!

	— Найз минь, ийм мартамхай тань зориудын хэрэг биш биз? Энэ мөнхийн харанхуйд танд өдөр дуусаж, өдөр эхэлж байгааг мэдүүлэх юм юу ч үгүй юм байна. Харанхуйгаас мөнхийн шөнө үүсэж байна. Танай энд элсэн цаг ч алга юм аа даа. Ингэж цаг хугацаа мэдэх аливаа аргыг алга болгосон явдал тань санаа зовдгоо болиулж, зүрхнийхээ дууг сонсохгүй байхын тулд зориут хийж буй хатуу болгоомжлол юм биш үү?

	— Үнэнээ хэлэхэд би энд ирэхдээ өөртөө байгаа цэвэр хүнлэг чанар бүхнээсээ салах хэрэгцээтэйг мэдэрдэг юм. Гэхдээ, бурхан минь, учирсан зовлон, ухаан бодол хоёр минь миний ухааныг тэгтэл их залгиж, бүр миний хувьд цаг нь өдөр шиг унжирч, өдөр нь цаг шиг хурдан өнгөрдөг болгочих юм гэж мэдсэнгүй. Би ер ямар хаашаа хүн бэ? Миний энэ шинэ гайтай шинжийн талаар яагаад нэг ч хүн надад хэлээгүй юм бэ?

	— Харин ч энэ чинь асар их сэтгэлийн хүчний шинж байхгүй юу? Энэ хүч зөвхөн замаас хадуураад гагцхүү уйтгартай бодол руу чиглэсэн байна. Таны ойрын хүмүүс танаас болж зовдгоо өөрөөс чинь нуухаар шийдэж, таныг шаналчих вий гээд өөрсдийнхөө зовлонгийн талаар дуугүй байх нь зүйтэй гэж үзэж байна. Гэхдээ миний бодлоор бол чингэх нь таныг хангалттай хүндэтгэхгүй, таны сэтгэлд эргэлзэж байна гэсэн үг. Харин би эргэлзэхгүй байгаа учраас танаас юуг ч нуухгүй байна. 

	— Консуэло оо, явъя явъя! гэж Альберт түргэн түргэн хэлээд цуваа яаран нөмөрч 

	— Золгүй амьтан! Би хайрлаж хүндэлдэг аавыгаа, нинжин хайраар хайрладаг авга эгчийгээ шаналгахад хүрч байгаа юм байна! Би ер нь тэднийгээ харахад болох хүн байна уу гэдгээ мэдэхгүй байна. Ийм хатуу харгис юмыг давтахгүйн тулд дахин хэзээ ч ийшээ эргэж ирэхгүй байхад ч бэлхэн байна. Гэхдээ би жаргалтай байна, би нөхөрсөг сэтгэлтэй учирлаа. Энэ нь намайг хамгаалж, өөрөө өөрийгөө хүндэлдэг болоход минь тус хүргэнэ. Сая л нэг миний тухай үнэнийг хэлдэг, хойшид ч үргэлж үнэнийг өгүүлж байх хүнийг би оллоо. Хайрт дүү минь тийм биз дээ? 

	— Тиймээ үүрд гэж би танд тангараглая!

	— Энэрэлт бурхан минь! Надад туслахаар ирсэн амьтан бол бүх амьтны дундаас гагцхүү үгэнд нь орж, итгэж болох нь мөн байна! Бурхан юу хийж байгааг мэднэ ээ! Би өөрийнхөө ухаангүйтдэгийг мэдэхгүй байж, тэглээ гэж бусдад буруу тохоож байжээ. Ээ халаг! Буянтай эцэг минь саяын таны ярьдгийг хэлсэн бол би бүр үнэмшихгүй байжээ! Та бол жинхэнэ үнэний биелэл, амьдралын биелэл мөн. Ганцхан та л надад итгүүлж, ганцхан та л миний гутарсан ухаанд өөрөөсөө үүсэн гарч байгаа тэнгэрлэг тайвныг өгч чадах байна. 

	— Явъя л даа гэж Консуэло шавдан, салгалж учраа олохоо больсон гар нь товчоо товчилж ер чадахгүй байхад цувных нь товчийг товчлолцож өглөө. 

	— Тийм ээ, явъя гэж Альберт түүнийг хэрхэн туслалцахыг харж сэтгэл уяран давтаж хэлээд 

	— Гэвч Консуэло минь хэрэв намайг ийшээ дахин эргэж ирвэл намайг орхихгүй гэдгээ урьдаар тангарагла. Чи ядахдаа намайг зэмлэж, ачийг мэддэггүй, аавыгаа амьдаар алагч гэхийн тулд, ингэж санаа тавихын хариугүй амьтан гэж хэлэхийн тулд миний хойноос ийшээ ирнэ гэж тангарагла! Аяа, намайг ганцаарыг битгий орхи! Би тэр аяараа мэдэлд чинь орчхоод, чиний амнаас гарсан ганц үг л хэдэн зуун жилээр бодож залбирч байхаас ч илүүгээр итгүүлж эмчилж байгааг чи харж байна гэвэл Консуэло мөр дээр нь гараа тавиад (зузаан цув байсан учир зүрхлэн гар хүрчээ) итгэлтэйеэ инээмсэглэн:

	— Харин та надгүйгээр наашаа хэзээ ч ирэхгүй гэж тангараглагтун! гэж хэлэв, 

	— Тэгвэл чи надтай цуг ийшээ ирэх юм шив дээ! гэж Альберт дуу алдаад талимааран ширтсэн ч тэвэрч зүрхлэлгүй 

	— Чи тэгж тангарагла л даа, би ч бас чиний тушаал юм уу зөвшөөрөлгүйгээр эцгийнхээ гэрийг хэзээ ч орхихгүй гэж ам өгье гэв. 

	Консуэло бөөн баяр болж:

	— Бидний харилцан ам тангараг өгч байгааг бурхан сонсож, хүлээн авах болтугай. Альберт та бид хоёр таны сүмд мөргөж залбирах гэж ийшээ ирнэ, та надад яаж залбирахыг зааж өгнө, надад хэн ч түүнийг зааж байгаагүй шүү дээ, би бурхан гэгчийг мэддэг болох сон гэхээс байж ядаж байна. Найз минь, та надад тэнгэр бурхныг нээж өгөгтүн, тэгвэл би хэрэггүй цаг болоход танд жирийн хүний аж төрөл, үүрэг даалгаврыг сануулах болно гэвэл Альберт нүдэндээ нулимс мэлтэлзүүлэн:

	— Тэнгэрлэг дүү минь! Надад зааж сургах юм юу ч үгүй гэдэгт итгэ. Харин чи л надад зааж сургаж, юмыг мэддэг болгож намайг өөр хүн болгох ёстой. Аяа! Надад одоо сэтгэл бодлоо бурханд даалгаснаас хойш ганцаараа байх хэрэггүй боллоо. Би одоо үхэлгүй мөнхийг мэдэхийн тулд өвөг дээдсийнхээ ясан дээр хэвтэж байх хэрэгтэй болжээ. Миний сэргэж амилсан бодол өршөөл хайрын сүлд дуулал, ариутган цэвэршүүлэгч утлага болог гэж ганцхан чамайг л харж байх хэрэгтэй боллоо гэв. 

	Консуэло өөрөө хаалга онгойлгож, өөрөө түгжээд түүнийг дагуулан гарлаа. 

	— Цинабр аа, нааш ир! гэж Альберт үнэнч нөхрөө дуудаж, иймэрхүү маягийн аялалд Консуэлийн авч явснаас хавьгүй илүүгээр зохицуулж тааруулсан дэнлүүгээ өгөв. Ухаантай адгуус их л бардам хангалуун байдлаар дэнлүүчийн бариулаас зуугаад урагш хөдлөн, эзнийхээ зогсвол зогсож, алхааг нь даган нэг үе удаахан, нэг үе түргэхэн явахдаа чухаг үнэтэй ачаагаа ханан хад юм уу бут сөөг мөргүүлэн хагалчихаас болгоомжлон замын голыг барьж явлаа. 

	Консуэло арай чарай, явсан болж байв. Бүрмөсөн туйлдсан тул Альберт байн байн дэмнэж сугадаж яваагүй бол лав арав дахин ойчих байсан биз ээ. Тэд горхи даган, үзэсгэлэнтэй сэргэлэн эрэг дээгүүр нь хамт уруудацгаав. 

	— Зденко ингэж эндхийн нууц агуйнуудыг гоёж санаа тавьж байдаг юм. Голын усны голдиролд элс хайрга, хясаа орж ирэхэд цэвэрлэж, эргийн дагуу ургадаг өнгө муутай цэцэгсийг арчилж, хэтэрхий ширүүн энхрийллээс хамгаалж байдаг юм гэж Альберт тайлбарлав. 

	Консуэло хадны завсраар тэнгэр өөд харвал од мичид жирвэлзэн байлаа. 

	— Цыганы од Альдебаран харагдаж байна. Нэг цаг болоод үүр цайх нь байна шүү гэж Альбертын хэлэхэд

	— Тэгвэл энэ чинь миний од байх нь. Эрхэм гүн минь, би чинь гарал угсаагаараа биш юм аа гэхэд нийгмийн байдлаараа нэг ёсондоо цыган хүн шүү дээ. Венецид миний ээжийг цыган л гэлцдэг байсан. Харин манай ээж испани хүн болохоороо тэгж нэрлэхэд машид дургүйцдэг байсан юм. Намайг тэнд байхад Zigarеllа гэж нэрлэдэг, одоо ч энэ нэрээр л танина гэж Консуэло ярив. 

	— Үнэндээ чи яагаад тэр хөөгдөж шоовдорлогддог омгийн хүүхэд болж төрөөгүй юм бэ? Тэгсэн бол чинь би чамайг бүр ч их хайрлах байсан! гэж Альберт дуун алдав. 

	Консуэло гарал үүсэл, нийгмийн байдлынхаа ялгаатайг фон Рудольштадт гүнд сануулах нь дээр гэж бодоод цыгануудын талаар зориуд хэлснээ гэнэт Альберт бол гуйлгачин тэнэмэл улсад талтай байдаг гэж Амалийн ярьсныг санамагц өөрийн мэдэлгүй маяглачихлаа гэж бодоод айж дуугүй болов. 

	Гэвч төдхөн Альберт тэр дуугүй байдлыг эвдэж:

	— Таны саяын хэлсэн зүйл ямар холбоотойгоос болж байгааг мэдэхгүй байна, миний бага залууд тохиолдсон нэг учралыг санагдууллаа. Тун ялимгүй зүйл боловч тантай уулзсан анхны минутаас эхлэн яагаад ч юм нэг биш удаа толгойд минь орж ирээд болохгүй байгааг нь бодох нь ээ ч ярилгүй өнгөрч болохгүй байна. Хайрт дүү минь, намайг ярьж байхад та намайг сайн түшиж яваарай гэж хэлээд ярьж эхэллээ. 

	Би арван дөрөв тавтай байлаа. Нэгэн орой би Шрекенштейн уулыг тойроод толгодын завсраар шилтгээн ордог жим даган ганцаараа буцаж явлаа. Тэгтэл миний өмнө хүнд юм үүрсэн маш муу хувцастай өндөр туранхай авгай хадны дэргэд байсхийгээд л сууж, амьсгаагаа зүгшрүүлж явааг харчихлаа. Би түүнд тулж очлоо. Уй гашуу гачигдал зовлонд хатангирсан, гандмал царайтай боловч нэг л сайхан харагдлаа. Хэдийгээр уранхай навтархай хувцастай ч ямархан нэгэн гунигтай бардам байдал мэдэгдэж, миний урдаас алгаа тосохдоо гуйж байгаа биш тушааж байх шиг байв. Миний түрийвч хоосон байсан учир надтай цуг шилтгээнд очъё, би тэнд очоод мөнгө өгье, оройн хоол идээд хоноод явна биз гэж хэлэв. 

	Тэр авгай цыган гэж бодмоор харь аялгуутай хэлээр: «Баярлалаа, тэгвэл надад ч их сайн байна, би явж үзсэн янз бүрийн орныхоо дууг танд дуулж өгнө, тэгж найрсаг зочилсны тань ачийг хариулна. Би ховорхон гуйлга гуйдаг хүн, бүр нэг арга тасарсан үедээ л гуйдаг юм» гэж хэллээ. 

	«Хөөрхий эмэгтэй минь! Таны ачаа их хүнд юм байна, нүцгэн шахам энэ муу хөл тань нэлдээ шалбарч шархтсан байна. Боодолтой юмаа надад аль, би гэртээ хүртэл үүрье, танд явахад амар болно» гэж би хэллээ. 

	«Миний энэ ачаа ч өдөр хоног өнгөрөх бүр л хүндрээд байгаа юм даа. Би үүнийг хэдэн жил үүрч явна, хэдэн зуун бээр газар үүрч явлаа, тэгэхдээ надад гутарсан ядсан юм алга. Би үүнийгээ хэзээ ч, хэнд ч итгэж бариулаагүй юм, харин та их сайн залуу шиг санагдлаа, тэгээд таныг гэртээ хүртэл авч явахыг зөвшөөрье дөө» гэж тэр авгай гунигтайхан инээмсэглэн хэлсэнд гэнэт маш сайхан хүүхэн болон харагдаж билээ. 

	Авгай тэгж хэлэнгээ түүнийг бүхэлд нь халхалж явсан цувныхаа товчийг (цувных нь цаанаас гитарын толгой цухуйж байв) тайлсанд тав зургаа орчим насны өнгө муутайхан гандмал нүүртэй, эхтэйгээ адилхан даруу ноомой царайтай хүүхэд гарч ирсэнд сэтгэл минь уярчихлаа. Тэр нь бас уранхай навтархай хувцастай, гэхдээ чийрэг торниун охин байсан бөгөөд тэнэмэл дууч авгайн халуун нуруунд жигнүүлэн санаа амар унтаж байв. Би хүүхдийг гар дээрээ авав. Гэвч охин сэрж, танихгүй хүний гар дээр байгаагаа мэдмэгц буух гэж зүтгэн, уйлж сүйд болохоор нь арай чарай тогтоолоо. Ээж нь тайтгаруулах гэж өөрсдийнхөө хэлээр нэг юм хэлж гарав. Би ч бас эрхлүүлж өхөөрдсөн минь хүүхдийг тайтгаруулаад, шилтгээнд хүрэхийн алдад бид хоёр бүр найз болчихсон байв. Ядуу эмэгтэй охиноо хооллуулж, миний засуулсан оронд хэвтүүлээд өөрөө хувцсаа сольж хачин хувцас өмссөн нь түрүүчийн уранхай хувцаснаас нь ч өрөвдөлтэй харагдав. Тэр гитараа бариад бидний хооллож суусан өрөөнд орж ирээд бидэнд испани, франц, герман дуунууд дуулж өглөө. Бид түүний сайхан хоолой, дуулахдаа үнэн сэтгэлээсээ догдолж байгааг үзээд гайхан шагшицгаав. Миний сайн авга эгч түүнийг тун сайнаар халамжлан санаа тавив. Дуучин хүүхэн түүнд нь тун их уярсан юм шиг хэр нь өнөө л бардам зангаа тавилгүй, бидний асуусан болгонд булзааруулсан хариу өгч байв. Би бүр түүнээс илүүгээр хүүхдийг нь сонирхов. Би тэр хүүхдийг нь дахин дахин харж, өхөөрдөж эрхлүүлэн, гэртээ бүрмөсөн авмаар санагдлаа. Ядуу гуйлгачин байдлаар орон дэлхийг хэсэж яваа тэр бяцхан хөөрхийлөлтэй амьтан нэг л эмзэгхэн, нэг л халамжилмаар санагдсан юм. Би шөнөжин тэр охиныг зүүдэлж хоноод өглөөгүүр харах санаатай гүйж очлоо. Гэтэл өнөө цыган хэдийнээ яваад өгчихсөн байв. Би уул өөд гүйж гарлаа, тэндээс ч олсонгүй. Тэр гэгээ орохоос өмнө босоод өмнө зүг одсон замд орж, хүүхдээ үүрээд, бас өөрийнх нь гитар эвдэрч, түүнийг ихэд гутраасан байсныг нь оронд миний өгсөн гитарыг аваад явсан байж билээ. 

	— Альберт аа, Альберт! гэж Консуэло маш их сэтгэл догдлон хашхираад! 

	— Тэр гитар Венецид миний багш Порпорынд бий. Би түүнийг багшаас аваад хэзээ ч биеэсээ салгахгүй. Тэр чинь мөнгөөр үсэг товойлгосон, хар модтой гитар байгаа, «А. Р» гэсэн үсэг байдгийг нь би сайн санаж байна. Ээж минь ой муутай хүн байсан, таны нэрийг ч, шилтгээний нэрийг ч, энэ явдал болсон улсын нэрийг ч мартчихсан байсан. Гэхдээ тэр гитарын эзний зочломтгой сайхан байсныг, намайг бүтэн бээр газар гар дээрээ авч яг л өөртэйгөө адил хүн шигээр юм ярилцаж явсан залуу сайхан язгууртан эрийн сэтгэл уярам зан чанарыг үргэлж ярьдаг сан. Ай, эрхэм Альберт минь ээ, би ч гэсэн тэр бүгдийг санаж байна! Таныг хэлэхийн тоолонгоор аль эрт мартагдсан хүмүүсийн дүр өмнө минь цувран босож ирлээ. Чухам тийм учраас танай эндхийн уулс нэг л танил юм шиг байсан байна. Тийм ч учраас энэ газарт ирснээс хойш байн байн бүдэг бадаг юм бодолд орж ирээд л байсан байна! Хамгийн гол нь таныг анх хараад л хачин эвгүй болж, аль эрт мартагдсан ч үргэлж хар буун дурсаж явдаг хуучин найз, ивээн тэтгэгчээ юм шигээр өмнө тань өөрийн эрхгүй мэхийн хүндэтгэж билээ. Альберт түүнийг элгэндээ наан тэвэрч

	— Консуэло чи намайг анх хараад л таниагүй гэж бодож байна уу? Чи олон он жил өнгөрөхөд өсөж өндийгөөд өөрчлөгдөж сайхан болсон нь ямар хамаа байх вэ? Би бол хэдэн хоног, хэдэн зуун жил хэвээрээ байхуйц нүд ч хэрэггүй, үг ч хэрэггүй ойтой хүн. (Байсхийгээд хөөддөг ч гэсэн гайхалтай авьяас шүү). Үнэнийг хэлэхэд би чамайг миний хайрласан бяцхан Zigarellа гэж мэдээгүй ч гэсэн чамайг харж, чамайг хайрлаж, тэр гэснээс хойш өөрт минь ч мэдэгдэлгүйгээр чиний зүрхэнд холбогдож, миний амьдралын туршид нэг цул болон нийлсэн зүрхэндээ шахан тэвэрч явсан юм гэж ярив. 


ХLVI

	 

	Тэд иймэрхүү юм ярилцсаар Зденкийн Консуэлийг хүлээж авсан хоёр замын бэлчээрт тулж ирэхэд Зденкийн дэргэдээ газар тавьсан дэнлүүний гэрэл холоос харагдав. Далдыг мэдэгчийн аймшигтай авир, аймаар их бяртайг мэдэх болсон Консуэло өөрийн эрхгүй Альбертад наалдав. 

	— Та яагаад энэ номхон энхрий хүнээс айна вэ? гэж нэг талаар гайхаж, нөгөө талаар тэгж айсанд нь баярласан залуу гүн асуугаад 

	— Зденко хэдийгээр өчигдөр муухай зүүд зүүдлээд миний хүслийг биелүүлэхгүй гэж, таныг миний хойноос ирэх гэсэн ууч сэтгэлт төлөвлөгөөнд нэлээн дургүй хандсан ч гэсэн танд их талтай шүү. Тэгэхдээ намайг л туйлбартай байвал хүүхэд шиг дуулгавартай байна л даа. Би ганц үг дуугарахад л таны хөлд сөгдөх болно гэвэл

	— Миний дэргэд түүнийг бүү тийм дорд байдалд оруулагтун! Намайг үзэн яддагийг нь битгий их болгогтун. Бид хоёр түүнээс өнгөрсөн хойноо би яагаад энэ хүнээс айх, зугтах болсон шалтгаанаа танд хэлнэ гэж Консуэло хэлэв. 

	— Зденко бол бараг л эгэл биш хүн шүү. Би үүнийг хэн нэгэнд аюултай байх юм гэхэд хэзээ ч итгэхгүй. Түүний байнгын оргилуун байдаг зан нь тэнгэрийн элч шиг цэвэр ариун, нинжин сэтгэлтэй байлгадаг юм гэж Альбертын өмөөрч хэлэхэд Консуэло:

	— Альберт минь, миний ч гэсэн шагшдаг тэр оргилуун байдал удаахан үргэлжлээд ирвэл өвчин болдог юм. Та энэ талаар битгий төөрөлд. Хүн ингэтлээ үнэн байдлыг мэдэрч мэдэхээ татгалзан, бодит ертөнцийн манант төсөөлөлд ийм олон удаа орох нь бурханд таалагддаггүй юм. Иймэрхүү мансуурал нь ухаангүйдэл, уурлах хоёроор төгсөнө. Энэ нь нэг ёсондоо бардам ихэрхэг, санаа амар байсны шийтгэл болдог юм гэж хэлэв. 

	Цинабр нохой Зденкийн өмнө очиж зогсоод, түүнийг найрсаг байдалтай ширтэх нь ямар нэгэн энхрийллийг хүлээсэн юм шиг байв. Гэтэл цаадах нь тэгж эрхлүүлсэнгүй. Далдыг харагч хоёр гараараа толгойгоо тэврээд, Консуэлийг явахад байсан нөгөө хадан дээрээ, нөгөө л янзаараа сууж байжээ. Альберт түүнд чех хэлээр юм хэлсэнд арайхийж хариулахчаа болов. Зденко гунигтайяа толгой сэгсэрч, хацар дээгүүр нь нулимс урсан, Консуэло руу харахыг ч хүссэнгүй. Альберт дуугаа өндөрсгөн түүнийг зэмлэж эхэлсэн боловч дууных нь өнгө тушааж буруушаахаасаа энхрийлж тойролдуулсан байдал илт мэдэгдэв. Зденко сая нэг юм босож, Консуэло руу гар сарвайв. Консуэло ч салганан байж гарыг нь атгалаа. 

	Зденко түүнийг даруухан ч гунигтай харцаар ширтэн:

	— Одоо чи надаас ер айх хэрэггүй. Гэхдээ чи намайг тун их чадаж байна, чиний явуулга бидэнд мөн ч их гай авчирч байна даа гэж бодож байна гэв. 

	Зденко өмнө нь орж, Альберттай хааяа хааяа хэдэн үг солилцон явлаа. Тэд Консуэлийн явж үзээгүй бат бэхэлгээтэй уудам нүхэн замаар явсан бөгөөд тэр зам бөөрөнхий баганатай агуйд хүрсэнд тэд дахиад л булгийн ус бургилж, засмал чулуун хашлага бүхий өргөн хиймэл усан санд орж байгаатай учрав. Ус эндээс хоёр салаа болон урсаж, нэг нь нүхэн замууд руу орон замхарч, нөгөө нь шилтгээний худаг руу оржээ. Чухамхүү түүнийг Зденко хүчирхэг гэгчийн гараараа гурван том чулуу өргөж ирээд хаачихдаг юм санжээ. Тэр нь худгийн усыг багана, залуу гүнгийн гонхонд ордог шат хоёроос доош болгохыг хүсэхдээ тэр чулуунуудыг авдаг байжээ. 

	— Худгийн ус дамжуулах хоолойгоор урсаж дуустал эндээ хүлээе гэж Альберт бүсгүйд хэлбэл

	— Энэ хоолойг ч би дэндүү сайн мэднэ дээ гэж Консуэло хамаг бие нь чичрэн дуугарлаа. 

	Та үүгээр юу хэлэх гээ вэ? гэж Альберт түүн рүү гайхан ширтэн асуувал

	— Би үүнийг сүүлд л нэг хэлье. Би одоо туулж өнгөрүүлсэн аюулаа ярьж таныг айлгаж сандаргах хүсэлгүй байна гэж Консуэло хариулав. 

	— Энэ чинь юу хэлэх гээд байна вэ? гэж Альберт Зденко руу харж хирдхийн асуулаа. 

	Зденко усан сан хоосрохыг түргэсгэх гэж чулуунуудын завсрыг бөглөж буй зуурмаг шаврыг гандаж борлосон том гэгчийн гараараа хэнэггүй хутгаж холингоо чех хэлээр хариу үг хэллээ. 

	— Консуэло та учрыг нь хэлээч! гэж Альберт маш их догдлон хандаад 

	— Би үүний хэлж байгаагаас юу ч, ойлгож авсангүй. Энэ чинь таныг ийш нь авчраагүй, харин таныг сул дорой эмэгтэй хүн хэзээ ч орж зүрхлэхгүй, ерөөсөө ч явна гэж санахын аргагүй энэ айхавтар нүхэн дотуур ганцаараа явсан юм шиг ярьж байх юм. Зденко (энэ золгүй амьтан юу эс дэмийрдэг билээ) таныг ийш нь хувь заяа чинь, архангел Михаил (Зденко түүнийг их зантай, эрх дархад дуртай гэдэг юм) энэ ус, нүх сүв дундуур авчирсан гэж ярьж байна гэвэл Консуэло 

	— Энэ хэрэгт архангел Михаил оролцсон ч байж магадгүй, би булгийн усны голдирол даган, араасаа ирэх уснаас үнэхээр л зугтан явсан. Хоёр гурван ч удаа амиа алдлаа гэж бодсон. Алхам тутамд багтарч үхэх юм уу хөл алдан унаж мэдэх агуй, архайж дархайсан хад чулуун дундуур өнгөрсөн... Гэлээ гэхдээ тэр бүх аюул намайг тохиолдол юм уу совин зөв замд минь оруулсан тэрхэн агшинд Зденкийн уурласны дэргэд тийм ч аймаар биш байсан гэж хариуллаа. 

	Консуэло Альберттай үргэлж испаниар ярилцан явахдаа түүний «номхон томоотой» Зденкотой хэрхэн уулзсанаа хэдхэн үгээр хэлж, хэрхэн амьдаараа булшлуулах шахсанаа, буруу номын хачин үгээр баяр хүргэж аргыг нь олон номхотгоогүй сэн бол яаж баллуулах байснаа ярилаа. Энэ санаа оноонд оромгүй юмыг дуулаад Альбертын духан дээр хүйтэн хөлс чийхарч ирэв. Тэр Консуэлийн ярихыг сонсож байхдаа шулуухан сүйтгэх нь үү гэмээр Зденко руу нэг биш удаа ширүүнээр харав. Зденко үүнийг нь мэдээд хачин эвгүй үзэн ядсан, өдөж дуудсан байдалтай болов. Консуэло энэ хоёр ухаангүй амьтан бие биеийн өөдөөс дайрах вий гэхээс дагжин чичрэв. Альберт юмны нарийн учрыг мэддэг, оргилуун сэтгэлтэй ч хэцүү бэрх юм амссан болохоороо хэзээ ч бүрмөсөн сайжрахгүй хоёр хүнийг эвлэрүүлэх гэж оролдон, хоёултай нь энхрий дотно ярьсан боловч Альберт Зденкод нууц байрныхаа түлхүүрийг өгөөд маш зэвүүтэйгээр хэдэн үг хэлэв. Зденко даруй захирагдаж, дэнлүүгээ аваад, үл мэдэгдэх дуу аялсаар холдов. 

	Зденкийн бараа тасарсан хойно Альберт:

	— Консуэло, танай хөлийн дэргэд хэвтэж байгаа энэ үнэнч адгуус галзуураад, тиймээ миний муу Цинабр уурласандаа өөрийн эрхгүй таны амь насанд халдах юм бол би алж орхиход хүрнэ. Би хэдийгээр хүн төрөлтнөөс доогуур амьтны цусыг хэзээ ч асгаруулж үзээгүй хэр нь гар минь чичрэхгүй сэн. Та тайвшрагтун, одоо таныг заналхийлэх өчүүхэн ч аюул байхгүй гэсэнд ийм санаанд оромгүй юм сануулсанд нь сэтгэл түгшсэн Консуэло:

	— Альберт та юу ярина вэ? Одоо надад айх юм байхгүй! Зденко бол өөрийнхөө магадгүй зарим талаар танай буруугаар зөв сэтгэхээ больсон ч гэсэн хүн шүү дээ. Цус нөж, шийтгэл гэсгээлтийн тухайд бүү яригтун! Та түүнийг үнэний замд оруулж, анагаахаас биш дэмийрдгийг нь дэмжиж болохгүй. За одоо явъя! Биднийг буцаж очихоос өмнө үүр цайчих вий гэхээс айн чичирч байна гэв. 

	Альберт дахин замдаа ороод:

	— Чиний зөв өө. Консуэло минь, чиний амаар цэцэн мэргэн ухаантан өөрөө ярьж байна. Миний ухаангүйтэл энэ хөөрхий золгүй амьтанд халдсан байна, чи тэгээд бид хоёрыг ёроолгүй нүх рүү халтирч яваа үед аврах гэж ирсэн байна. Чамд эдгээлгэсэн би одоо Зденкийг эдгээхийг хичээнэ... Тэгээд чадахгүй бол ухаангүйтэл нь чиний амь насанд заналхийлээд байвал хэдийгээр Зденко гэм хоргүй, тэнгэрийн элч шиг сайхан санаатай, одоо болтол надад учирсан ганц найз минь мөн боловч би түүнийг сэтгэл зүрхнээсээ таягдан хаяж, чамд дахиад харагдахгүй болгоно гэдэгт Консуэло чи итгэ гэж хэллээ. 

	Амсаж өнгөрүүлсэн бүх зовлон дээрээ дахиад шинэ зовлон амсах хүч тэнхэлгүй болсон Консуэло: 

	— Альберт аа ингээд больё, больё. Та ийм юман дээр бодлоо битгий тогтоогтун! Би таны амьдралд тийм явдал, тийм цөхрөнгөө барсан юм хийлгэхэд хүрснээс зуу дахин үхэхэд бэлхэн байна гэв. 

	Гэтэл Альберт түүний үгэнд орсонгүй. Юмыг үнэн мөнөөр нь бодох чадвараа бүрмөсөн алдсан юм шиг байлаа. Тэр нь Консуэлийг түшин дэмжих ёстой гэдгээ нэгэнт мартаад, Консуэло эцэж ядарснаас гуйвчин, алхах гишгэх бүрийдээ унах шахаж явааг ч мэдэхээ больчихжээ. Альберт, энэ хүн миний төлөө явж байж, өчнөөн их аймшгийг үзсэн байна шүү дээ гэдэг бодолдоо бүрмөсөн автагдаад тэр бүрийг сэтгэлдээ дүрслэн бодоод улам ч айж нэг л хачин баяссан хөөрсөн ч юм шиг болчхоод урагш тэмүүлэн хурдлахдаа нэг юм тасалдуулан хашхирч, хүүхэн хүн араас нь арай ядан явааг анхаарахаа байчихжээ. 

	Ийм хэцүү үед Консуэло Зденкийг саналаа. Зденко тэдний ард яваа бөгөөд эргэж ирж ч болох юм, одоо болтол Зденкийн мэдэлд байгаа их усыг санаж, бас намайг Альбертын тусламжаас холдчихоод худаг өөд ганцаараа явж байхад минь ус тавьчихаж болох юм гэж бодлоо. Яагаад гэвэл Альберт ямар нэгэн шинэ дэмийрэлд автагдчихаад Консуэлийг өмнөө яваа шиг санаж, тэр хуурмаг хий үзэгдлийн хойноос хурдлан явсан тул бүсгүйг харанхуй дунд орхичихжээ. Энэ нь эмэгтэй хүний хувьд бүр Консуэло шиг хүүхний хувьд ч хэмээс хэтэрсэн хэцүү зүйл байлаа. Цинабр бас л эзэнтэйгээ адил байдгаараа хурдлан дэнлүүгээ амандаа зуусаар явлаа. Консуэло өөрийнхөө дэнлүүг Альбертын хоргодох байранд орхисон юм санжээ. Зам байсхийгээд л тахирлах тул түр зуур гэрэлгүй болно. Консуэло харанхуйн дунд нэг мөргөцөг мөргөөд унаж, босох гээд чадсангүй. Үхлийн хүйтэн амьсгаа бүрхэж ирлээ. Тодорхой хугацаа өнгөрөхөд хаалт нээж, ус урсган, худгаас гардаг шатыг усанд авхуул гэсэн тушаал Зденкод өгсөн байж магадгүй гэдэг бас нэг аймшигтай бодол толгойд нь орж ирэв. Тэр ч байтугай хүүхнийг үзэн ядах бодолдоо захирагдахгүйгээр зүгээр л сурсан заншлаараа тэр зайлшгүй хийгдэх зүйлээ гүйцэтгэж болох юм шүү дээ, 

	«Ингээд өнгөрдөг байжээ! Би яаж ч болохгүй гайн золиос боллоо! Би энэ гайтай нүхнээс гарч чадахаа болилоо. Ингээд нарт хорвоог үзэх нас минь дуусжээ!» гэж Консуэло бодон мөлхөх гэж оролдсон нь талаар болов. 

	Түүний хүрээлэн буй түнэр харанхуйгаас ч өтгөн манан бүрхэж хавь ойрыг хааж, гар нь хөшиж, ямар нэгэн насны эцсийн хааш хэрэг байдал айх айдсыг нь ч даржээ... Тэгтэл гэнэт хэн нэгний чийрэг гар өргөж шахан тэврээд, худгийн зүг аваад явах хэн нэгний халуу шатсан цээж цээжинд нь наалдан чичвэгнэж дулаацуулан, хэн нэгний найрсаг ялдам дуу энхрий дотно үг шивгэнэхийг мэдэрчээ. Цинабр өмнө нь дэнлүүгээ савчин дэгдэлхийлэн явлаа. Энэ бол Альберт сэхээ ороод, төрсөн үрээ алдах шахаад олж авсан эхийн адилаар халамжлан аваад явж байгаа хэрэг байжээ. Гурван минутын дотор тэд суваг хүрэхэд ус нь дөнгөж сая урсаад өнгөрсөн байсан бөгөөд тэд улмаар худгийн гулдан, шатанд туллаа. Энэхүү аюултай өгсүүрт явж сурсан Цинабр эзнийхээ хөлд тээглэж саад болохоос айсан юм шиг урагш ухасхийлээ. Альберт нэг гараараа Консуэлийг өргөж, нөгөө гараараа гинжнээс барьж, худгийн ёроолд ус шожигнон орж ирэх үес эргүүлгэн шат өөд өгсөж гарав. Энэ аюул урьд өмнө үзсэн аюулаас нь бага биш байсан ч Консуэло айхыг мэдэхээ больжээ. Ерөөс Альбертын бяр чадлын дэргэд Зденкийн чадал юу ч биш байсан бөгөөд тухайн энэхэн үед өгүүлшгүй ихээр сэтгэл хөдөлсний улмаас үнэхээр хүмүүн бусын тэнхээтэй болсон байлаа. Үүр тэмдгэрч байх үеийн гэгээтэйд эрхэм чухаг ачаагаа худгийн ирмэг дээр тавихад Консуэло сая л санаа амран амьсгаа авч, Альбертын хүндээр амьсгаадах цээжнээс хөндийрөхдөө хүзүүнийхээ ороолтоор хөлөрсөн духыг нь арчлаа. 

	— Найз минь, хэрэв та байгаагүй бол би үхэх байжээ. Таны төлөө чармайсны минь ачийг та хариуллаа. Би одоо таны ядарсныг танаас ч илүүгээр мэдэж байна, хэрэв би таны оронд байсан бол тэсэхгүй байсан биз гэж бодогдож байна гэж Консуэло аятайхан хэлбэл Альберт нүүрийг нь арчиж байсан хүзүүний ороолтыг үнсэн баяртайяа дуу алдан:

	— Аяа бяцхан Zigаrellа минь! Чамайг өргөөд Шрекенштейнээс яг энэ шилтгээнд авчирсан тэр нэг өдрийнхөөс чи хүнд биш байна гэв. 

	— Миний зөвшөөрөлгүйгээр дахиад гарч явахгүй шилтгээн биз дээ. Тангараг тавьснаа битгий мартаарай!

	— Чи ч гэсэн өөрцгүй! гэж Альберт хүүхний өмнө өвдөг сөгдөн хариулав. 

	Альберт Консуэлод хүзүүний ороолт нөмрүүлээд өрөөндөө оруулсанд, Консуэло тэндээс сэмхэн гарч өөрийнхөө өрөөнд оржээ. Шилтгээнийхэн нойрноосоо сэрлээ. Доод давхарт канонисса сэрсний шинж тэмдэг болох царгиа чанга ханиах сонсогдов. Консуэло хэнд ч үзэгдэлгүй, хэнд ч дуулдуулалгүй өрөөндөө хүрч чадсандаа баяр хөөртэй байв. Тэр салгалсан гараар урагдаж балиартсан хувцсаа тайлж, авдартаа хийж цоожлоод түлхүүрээ авав. Тэр бас нууцаар гадагш гарсныхаа ул мөрийг баллах хүч тэнхээтэй байжээ. Гэвч зовлон үзсэн толгойгоо дэр дээр тавимагц аюултай хүнд нойрт автагдаж, хачин хачин юм зүүдлэн хар даруулж унтсан бөгөөд яахын аргагүй ихээр халууран сунаж хэвтлээ. 


ХLVII

	 

	Энэ үес канонисса Венцеслава хагас цагаа залбирал мөргөлдөө зориулчхаад, эн тэргүүнд хайрт ачийгаа бодсоор шатаар өгсжээ. Тэр нь Альбертын өрөөний үүд рүү очоод түүний буцаж ирснийг гэрчлэх аяархан чимээг сонсоно гэж бараг найдаагүй ч гэсэн цоожны нүхэнд чихээ наалаа. Унтаж байгаа хүний жигдхэн амьсгалах сонсогдсонд юутай их гайхаж баярласан гэх вэ! Авгай загалмайлан залбираад, үүдийг нь аяархан онгойлгож, өлмий дээрээ гишгэсээр дотогш оржээ. Альберт орон дээрээ амар тайван унтаж, Цинабр нь хажуугийн түшлэгт сандал дээр цагариглан хэвтэж байлаа. Авгай тэр хоёрын алиныг ч сэрээлгүй, шүтээнийхээ өрөөнд наманчлан суугаад хүүг минь тэнгэр юм уу газарт буцаан авчирч өгөөч гэж ердийнхөө хүлцэнгүй байдлаар залбиран байсан Христиан гүн рүү гүйж очлоо. 

	— Дүү минь ээ, наад залбирлаа больж, сэтгэлдээ хамгийн халуун талархал болгох үгийг эрж ологтун. 

	Бурхан таны залбирахыг сонсжээ! гэж Венцеслава Түүний хажууд суунгаа аяархан хэлэв. 

	Түүнд өөр олон юм тайлбарлах хэрэгцээ байсангүй. Өвгөн эгч рүүгээ эргэн харж, баярласан онигор сэргэлэн нүдэнд нь туйлаас өрөвдөн баярласан байдал байхыг мэдээд хатангир гараа шүтээн өөдөө сарвайж, золбоогүй болсон дуугаар:

	— Тэнгэр минь! Чи хүүг минь эргүүлж өгчээ! гэв. 

	Тийнхүү хоёулаа нэгэн зэргээр хүчлэн сүсэглэж, Семеон Богоприймецийн: «Эзэн минь, чи одоо боолоо тавьжээ... » гэсэн сайхан залбирлын үгийг ээлжлэн бүдэгхэн хэлцгээв. 

	Альбертыг сэрээхгүйгээр шийджээ. Барон, ламбугай бүх зарц нарыг дуудан ирүүлж, шилтгээний гэрийн сүмд орцгоон талархаж залбирахыг баясалтайяа сонсоцгоолоо. Амалия үеэлийгээ буцаж ирсэнд үнэн сэтгэлээсээ баясан энэхүү баярт үйл явдлын тулд түүнийг өглөөний таван цагт шал дэмий босгож, урт удаан мөргөлд, албадан суулгаад нэг биш удаа эвшээлгэхгүй гэж хичээн байхад хүргэсэн байна гэж бодов. 

	— Яагаад таны найз, сайхан сэтгэлт Порпорина бидэнтэй цуг бурханд талархал хүргэх гэж ирээгүй вэ? гэж мөргөл дуусахад Христиан гүн асуув. 

	— Би сэрээх гээд үзсэн. Дуудаж, сэгсэрч, ер нь бүрийн арга хэрэглэсэн боловч юу ч ойлгуулж чадаагүй, нүдийг нь ч нээлгэж дийлсэнгүй. Хамаг бие нь халуу шатаж, ув улаан болчихсон байгаагүй бол нь үхчихжээ гэж бодох байсан. Урьд шөнө муу нойртой хоносон шиг байна, тэгээд л халуурч байна гэж Амалия хариулав. 

	— Тэр аятайхан бүсгүй өвдсөн байж таарах нь ээ. Эрхэм эгч Венцеслава та түүнийг очиж үзээд, яавал зохихыг бодвол зүгээр байна. Ийм баяртай өдөр энэ сайхан амьтан өвдөж битгий гутаагаасай! гэж гүнгийн хэлэхэд канонисса ламбугай өөд асуух байртай (сүүлийн үед авгай түүнтэй зөвлөлдөхгүйгээр Консуэлийн талаар юу ч ярихаа больсон байжээ) хараад:

	— Тэгье дүү минь. Харин та битгий санаа зов, айх юм юу ч байхгүй, зүгээр л синьора Нина маш их бухимддаг болохоороо тэгж байгаа юм, мөдхөн зүгээр болно... Гэхдээ энэ бүсгүй гээд ламбугайг жаахан хажуу тийш нь болгож 

	— Альбертын эргэж ирэхийг тийм итгэлтэй хэлсэн нь гайхмаар байгаа биз? Эрхэм ламбугай та бид хоёр энэ талаар алдсан юм биш биз? Үнэхээр ид шидтэй, юмыг мэддэг юм биш байгаа даа? гэж асуув. 

	— Ид шидтэй сэн бол ийм үед халуураад хэвтэж байхгүй энд хамт мөргөл хийлцэж байх ёстой шүү дээ гэж ламбугай их л цаагуур утгатай хэлэв. 

	Энэ мэргэн цэцэн үгийг дуулаад канонисса айхавтар санаа алдав. Тэгэхдээ ямар ч байсан Консуэлийг эргэж очоод сүрхий халуурснаас хүнд нойрт дарагдаад байгааг мэдлээ. Ламбугайг залж аваачихад, ингэж халуураад байвал өвчин нь нэлээн үгдэрч магадгүй байна гэж айлдав. Ламбугай залуу баронжингоос хажуу өрөөний чинь хүүхэн урьд шөнө ямар хоносон бэ, нэг их сандарч хоноогүй биз? гэж асуув. 

	— Огт үгүй. Ердөө ч авиа чимээ гараагүй. Харин би үнэнийг хэлэхэд сүүлийн хэд хоногт үүгээр зөндөө хачин хачин зөнч үг, сайхан үлгэр яриулчихсан болохоороо үүний өрөөнд ёстой л чөтгөр найрлах болов уу гэж бодсон юм. Гэтэл ороолон ирээд бүр хол аваад явсан байх, эсвэл энэ хүн тун томоотой чөтгөрийн хүүхдүүдтэй холбоотой байх. Миний санахад тун нам гүм хоножээ. Би нэг ч удаа сочиж сэрсэнгүй гэж Амалия ярив. 

	Амалийн энэ наргиан ламбугайд, тун ч таалагдсангүй барагтайхан ухаан нь нинжин сэтгэлээрээ нөхөгддөг канонисса ч энэ яриаг хүнд өвчтэй, найзынхаа орны дэргэд тун ярьж баймгүй зүйл гэж үзэв. Гэвч тэр, ач охиныхоо хэтэрхий бат үндэстэйд нь эргэлзэх юмгүй хардах шалтгааны улмаас ингэж гашуун үг хэлж байна гэж үзээд юм хэлэлгүй өнгөрч, Порпоринад ямар ямар эм уулгавал зохихыг ламбугайгаас асуулаа. 

	Ламбугай тайвшруулах эм уулга гэсэнд өвчтөнд залгиулах бололцоо байсангүй. Шүд нь зуучхаад, омголтсон уруул нь аливаа шингэн юм хүлээж авахгүй байв. Ламбугай үүнийг сайны ёр биш гэж үзсэн ч хааш хэрэг зайлсанд энэ айлынхан бүгдээрээ даган гайхаж, онош тавихыгаа маргааш болтол хойшлуулъя гээд: «Жаахан харъя, хүлээх хэрэгтэй. Одоо ийм тийм гэж хэлж ер болохгүй байна» гэж хэлжээ. Ер нь энэхүү шавь хувцастай эмч цэргийн хэлдэг нь энэ байжээ. 

	Тэр Консуэлийн өрөөнөөс гарахдаа:

	— Энэ хэвээрээ байгаад байвал эмч дуудах талаар бодох хэрэгтэй болно. Би ийм ер бусын өвчнийг эмчилнэ гэж хэлж чадахгүй. Би синьорын төлөө залбиръя, Сүүлийн үед санаа сэтгэлээр ямар байсныг нь анхааралдаа авсан бурхны тусламж эмчийн эрдмээс илүү нөлөөлж юуны магад гэж хэлэв. 

	Консуэлийн дэргэд нэг зарц хүүхнийг үлдээгээд цөмөөрөө өглөөний цайгаа уухаар явцгаав. Канонисса урьд өмнө ч гараа гаргаж хийснээсээ илүү амттай бялууг биечлэн хайрч бэлтгэжээ. Авгай, ийм удаан мацаг барьсан Альберт, энэ дуртай юмаа ямаршуу баяртай идэх бол гэж төсөөлөн бодож байв. Үзэсгэлэнт Амалия нүд гялбам гял цал шинэ даашинз өмссөн нь ийм гоё байгааг минь харсан Альберт урьд нь намайг юунд гомдоож уурлуулж байлаа даа гэж хар бууж ч магадгүй гэж боджээ. Ер нь хүн бүхэн л залуу гүнг баярлуулахыг бодоцгоов. Харин юунаас ч түрүүн анхаарвал зохих нэг амьтан мартагдчихсан байжээ. Тэр нь Альбертыг буцааж авчирсанд нь төрөл төрөгсөд нь баяр хүргэвэл зохих Альбертын ч гэсэн шалавхан харах сан гэж мөрөөсөл болж байсан хөөрхий Консуэло байлаа. 

	Удалгүй Альберт сэрж, төлөв ухаангүйтсэний дараа газрын доорх хоргодох байрандаа ороод ирснээс хойш яав ийв гэж боддог шигээ дэмий толгойгоо гашилтал бодож шууд л хайр дурлалаа, Консуэлийн өгсөн зол жаргалыг боджээ. Тэр суга харайн босож хувцаслаад, ус сүрчиг түрхэж, эцэг, эгч хоёртойгоо мэндлэхээр гүйн гарав. Альбертын ухаан эв эрүүл агаад урт удаан хугацаанд эзгүй байснаа мэдэж, ингэсний минь уучилна уу гэж халуун элгэн сэтгэлээс гуйж, хойшид ингэж уй гашуу, тавгүйдлийг хэзээ ч та нартаа учруулахгүй гэж ам өгөхийг нь үзээд төрөл төрөгсөд нь өгүүлшгүй ихээр баярлацгаав. Бодит амьдралдаа эргэж ирсэнд ойр дотнын нь хүмүүс хэчнээн баяр хөөр болж байгааг Альберт ч гэсэн харж мэдлээ. Гэвч тэд урьд ямар байсныг нь нуухыг хичээж байгаа нь түүний хараанаас мултарч чадсангүй бөгөөд тэр ч байтугай дахиад эр хүн болчихсон энэ үед нь хүүхдэд хандахын адил байгаад нь жаахан шаралхаад авчээ. Гэлээ гэхдээ өөрийн нь буруугийн дэргэд чухамдаа юу ч биш энэ гэмийг хүлцэнгүй дагаж, би сануулга сонсож аврагдсан хүн, үүнийгээ ойлгож эвлэрснийг минь үзсэн Консуэло ч баяртай байх болно гэж өөрөө өөртөө хэлэв. 

	Альберт ширээнээ сууж, энхрий анхаарал халамжид байж, тэр ч байтугай гэрийнхэн нь баярын нулимс унагаж байгааг харсан боловч өөрийнх нь зол жаргал, амар тайванд аргагүй хэрэгтэй болсон тэр нэгэн хүнээ нүдээрээ хайн сэтгэл түгшиж эхлэв. Тэр нь түүний суудал хоосон байгааг хараад, яагаад Порпорина орж ирэхгүй байна вэ гэж асууж зүрхэлсэнгүй. Канонисса, ач хүү нь хаалга үүд онгойхын тоолонгоор давхийн эргэн харж байгааг мэдээд түүнийг тайвшруулах нь зүйтэй гэж үзээд, залуу зочин өнгөрөгч шөнө муу унтсан, одоо үдийн хугархайг орондоо хэвтье гээд амарч байна гэж хэлэв. 

	Альберт өөрийг нь чөлөөлсөн хүн туйлдталаа эцэж ядарсныг сайн мэдэж байсан ч энэ мэдээг дуулаад айсан нь царайн дээр нь тодров. 

	Альберт сэтгэл догдолж байгаагаа нууж чадахаа болимогц канониссад хандаж:

	— Эгч ээ, манай өргөмөл охин Порпора үнэхээр өвдчихсөн бол бид ийм тайван сууцгааж, санаа амар идэж ууж, ярьж хөөрч байх ёсгүй сэн гэж бодох юм гэж хэлбэл Амалия уурсан хөндлөнгөөс орж:

	— Альберт аа, тайвшрагтун. Үргэлж таны хойноос үймэрч, таныг эргэж ирнэ гэж зөгнөж байсан. Нина нэгэнт таныг энд ирчхээд бид бүхэн баяртай хөөртэй тэмдэглэж суухад хүлээгээд л хэвтэж байгаа хэрэг шүү дээ гэж егөөдөв. 

	Альберт дургүйцсэндээ царай нь зэвийж, үеэл дүү рүүгээ ууртай ширтэн:

	— Унтах нойроо гарздалгүй намайг хүлээсэн хүн байгаа бол таны саяын хэлдэг хүн л лав биш. Миний үзэсгэлэнт үеэл таны хацар був бумбагархан байгаа нь намайг эзгүйд ганц ч цагийн нойрыг гарздаагүй, энэхэн үед танд амрах шаардлага ердөө ч байхгүйг гэрчлээд өгч байна. Ингэсний чинь төлөө танд чин сэтгэлээсээ талархал илэрхийлье. Ер нь бүх төрөл төрөгсөд, найз нөхдөөсөө ичиж зовж байж уучлал гуйхаасаа танаас уучлал гуйх нь надад маш хэцүү болох байсан юм гэж хэллээ. 

	— Намайг ялгаж хэлсэнд маш их баярлалаа. Хойшид ч ингэж талархал хүлээж байхыг чармайя, харин нойргүй хонож, санаа зовж байдгаа үүнийг минь шоолдог биш үнэлж дүгнэж чаддаг өөр хэн нэгэнд зориулахаар үлдээе гэж Амалия уурласандаа хүрлэгэр улаан болж хорон үг хэлэв. 

	Энэхүү түр зуурын үг сөргөлдөөн нь Альберт тэр хоёрын дунд гардаг тийм ч шинэ зүйл биш байсан бөгөөд одоо болтол ийм эрс тэс, түс тас шинжтэй болоогүй нь хэдийгээр хүн бүхэн Альбертыг зугаацуулах гэж оролдсоор байсан ч өглөөний үлдсэн хагасыг нэг л гунигтай, бие барьсан байдалтай болгочхов. Канонисса өвчтөнийг хэд хэдэн удаа эргэж очих болгондоо улам улам дордож өвчин нь хүндэрч байгааг үзжээ. Консуэлийн талаар Альбертын сандарсан нь Амалийн хор шарыг хөдөлгөсөн учир Амалия өрөөндөө орж уйлахаар явжээ. Үдэш болтол халуун буурахгүй бол эмч залах хэрэгтэй болох нь гэсэн утгатай үгийг ламбугай хэлэв. Христиан гүн хүүгийнхээ түгшин сандардгийг ойлгодог ч үгүй, нэгэнт өвчний илрэл гэж үздэг болохоороо дэргэдээ байлгаж сатааруулахыг оролдов. Гэвч энэ сайхан санаат өвгөн энхрий үг хэлж хүүгээ сатааруулахыг хичээхдээ санасан бодсоноо уудлан ярих аргаа ердөө ч олохгүй байлаа. Ер нь ч энэ ухаантай хүн шашны асуудал дээр намайг юм болгохгүй мадалж, юу ч үгүй болгож орхино гэж айгаад хүүгийнхээ сэтгэлийг гүнд нь ортол судлах зүрх ер хүрдэггүй байсан юм санжээ. Христиан гүн Альбертын хачин үг ярианд цухалздаг хурц хурц илрэлийг ухаангүйдэл, дураараа дургисан явдал гэж нэрлэдэг (католик шашин шүтдэг энэ хүний барагтайхан ухаан тэрхүү гялсхийх үзэгдлийг ойлгож чаддаггүй байжээ) боловч битүүдээ хүүгээ өрөвдөн, сайтар байцаан шалгаахыг дургүйцдэг байжээ. Христиан гүн Альбертын буруу бодлыг няцаах гэж оролдох болгондоо хүүгээсээ шууд баталсан жинтэй хариу сонсоод таг болдог байжээ. Өвгөн төрөлхөөс уран үггүй агаад эсрэг этгээдийнхээ үзэл бодлыг олон үгээр сайтар няцаан тэмцэлдэх чадвар мөхөс, маргалдахдаа их юм мэддэг дүр үзүүлэх юм уу хичээхийн хувьд бүр ч паг, үгээ авцалдуулан батлахдаа авьяасгүй тул хоосон сүр гарган, зоригтой баталж чаддаггүй ажээ. Амарлингуй даруу Альбертад ингэж мад тавиулаад байгаа хэцүү зүйлийг бага залуудаа сурч судлаагүйдээ биеэ зэмлээд дуугүй болно. Шашин номын ухааны хязгааргүй гүнд үнэн мөний эрдэнэс нуугдаж байдаг, түүнийг эзэмшсэн надаас илүү овсгоотой, илүү эрдэмтэй хүн л Альбертын энэ буруу үзлийг бут цохих сон доо гэж боддог тэр өөрийнхөө бат суурьгүй болсон сүсэгтэй зууралдан, эрчимтэй хөдлөхгүйн тулд юм мэддэггүй харанхуй бүдүүлгээ нуудаг нь Альбертын ихэмсэг занг бүр ч их хөдөлгөж ийнхүү ихэнхдээ ашиг болохоосоо хор болдог байжээ. 

	Тэдний яриа хоёр талын ямар нэгэн болгоомжлолын эрхэнд хориод удаа тасалдаж, хоёр талын чармайлтын ачаар хориод удаа сэргэсэн боловч сүүлдээ аяндаа зогсжээ. Өвгөн Христиан түшлэгт сандалдаа үүрэглэж эхэлсэнд Альберт түүнийг орхиж, хүмүүс өвчнийг нь нуухыг оролдох тутам улам их түгшүүр төрүүлсэн Консуэлийн биеийн байдлыг мэдэхээр гарчээ. 

	Альберт хоёр цаг гаруй гудмаар хэсэж, Консуэлийн талаар юухан хээхэн олж мэдэхийн тулд канонисса юм уу ламбугайн замыг тосов. Ламбугай түүнд үгээ цэнэж товчхон хариу өгсөн бол канонисса ач хүүгээ холоос хараад хөгжөөнтэй харагдахыг яаран, тайван байгаа дүр үзүүлэн шал өмнөө юм ярихыг хичээв. Гэвч Альберт түүнийг үнэнээс сандарч, Консуэлийн өрөөнд орох нь улам олширч байгааг сайн харжээ. Мөн түүнчлэн хаалга онголзуулж хаахын хувьд хэн ч эрээ цээргүй байж, тэгж түс тас хийлгэх, нааш цааш холхих нь зайлшгүй амар тайван унтах ёстой Консуэлийг түйвээнэ гэж бодох хүн бараг байхгүй нь түүний гярхай хараанаас гадуур өнгөрсөнгүй. Альберт бүр тэр өрөөнд ойртон очиж, дотор нь ороод ганц минут болохын төлөө амь насаа ч өгөхөд бэлхэн байлаа. Тэр өрөөний өмнө өөр өрөө байсан учир ойрхон хоёр хаалга өчүүхэн чимээг гаргадаггүй нь түүнийг гудмаас тусгаарлажээ. Канонисса ач хүүгээ Консуэлийн өрөөнд орох санаатай байгааг мэдээд тэр хоёр хаалгыг цоожлон түгжээд, өөрөө хажууд нь байх Амалийн өрөөг дамжин орж гарах болсонд хэрэв Альберт өвчтөнийг эргэж ороход хүрвэл мөн тэр өрөөгөөр ороход хүрч, аюултай муухайгаар дургүйцэх ёстой нь мэдээж байлаа. Тэгсээр авга эгч нь ач хүүгээ яаж цөхрөнгөө барж байгааг харж, хууч өвчин нь дахин хөдлүүзэй гэж айгаад худал хэлэхээр шийдлээ. Тийнхүү сэтгэлээсээ бурхнаас уучлал гуйн байж, өвчтөн одоо нэлээн дээрдлээ, тэр ч байтугай доошоо бууж хоолны өрөөнд ирж үдийнхээ хоол идэх гэж байна гэж ач хүүдээ хэлж орхив. 

	Альберт одоо болтол нэг ч удаа худал хэлж амаа бузарлаагүй эгчийнхээ үгэнд эргэлзэх аргагүй байсан тул Консуэлийн зол жаргалыг авчрах ёстой цагийг хэрхэн хүлээхээ мэдэхээ болихлоороо өвгөн гүн рүү очив. 

	Гэвч тэр хүсэн хүлээсэн цаг нь ирсэнгүй. Консуэло үзэгдсэнгүй ээ. Канонисса худал хэлэх урлагт ихээхэн амжилт олж, өвчтөн бараг болсноо бие нь жаахан сул байхлаар өрөөндөө хоолоо идье дээ гэсэн гэв. Тэр ч байтугай хамгийн нарийн хоолныхоо аль олигтойг өвчтөнд өгүүлж байгаа дүр үзүүлэв. Энэ бүх залийн ачаар Альбертын түгшүүр жаахан намжив. Хэдийгээр урьд хожид дуулдаагүй золгүй явдал дайрах нь гэж мэдсэн юм шиг айхавтар уйтгарласан ч тайван байж харагдахын тулд биеэ албадан дагуулж чадлаа. 

	Орой нь Венцеслава хуурмаг дүр бараг гаргалгүй сэтгэл хангалуун байдлаар Порпорина өөдөө байна, хацар нь халуу шатахаа болилоо судас нь нэг их цохилохгүй сульдаж, ер нь сайн хонох нь шиг байна гэж ярьжээ. 

	«Тэгвэл яагаад ийм сайн мэдээ дуулсаар байгаа би айж хүйт даагаад байгаа юм бэ?» гэж, залуу гүн унтах цагаа болоход гэрийнхэнтэйгээ салах ёс хийхдээ өөрөөсөө асуулаа. 

	Энэ бүхний учир нь сайхан санаат канонисса хэдий хэрзгэр туранхай бөгтөр ч ерөөс өвдөж барьж үзээгүй болохоороо бусдын өвчний талаар юу ч мэдэхгүй байсанд оршино. Тиймээс Консуэлийн царай хүрлэгэр улаан байснаа хөхөлбөр зэвхий болж, булгилах цус нь судас дотроо царцчих шиг болоод, амьсгалж агаар сорох чадалгүй болсон цээж нь тайван хөдөлгөөнгүй мэт харагдахад нь бие нь сайжирлаа гэж бодоод энэ тухайгаа хүүхэд шиг гэнэхнээр хэлж орхисон нь тэр байжээ. Гэтэл өвчин эмгэгийн хувьд эрхбиш түүнээс арай илүү гадарладаг ламбугай ингэж тайван мэт байдаг нь айхавтар муухай хямрахын дохио мөн гэж сайн мэдсэн тул Альбертыг өрөөндөө ормогц одоо эмчид хүн явуулах цаг боллоо шүү гэж канониссад хэлжээ. Гай болоход хот хол, шөнө харанхуй зам муу, Ганс хэдий зүтгэлтэй ч туйлын удаан хүн байжээ. Бас ядахдаа аадар цутгаж, ширүүн бороо оров. Өвгөн зарцын унасан хөгшин морь юм болгоноос үргэж, хориод удаа бүдэрч, Шрекенштейны толгод бүхэнд, гялсхийх аянга бүхэнд муу юмны гал үзэгдэж байна гэж бодон яваа барьц алдсан эзэнтэйгээ дуг ой дотор төөрөх нь дутсан байжээ. Гагцхүү үүр нэгэнт цайсан хойно Ганс зөв замаа оллоо. Тийнхүү муу морио байдгаар нь элдсээр хот орж, эмчийнд очиход, эмч дуг нойртоо дугжирч байжээ. Эмч сэрээд яаралгүй хувцаслаж, юм хүмээ авахчаа болоод сая нэг замд гарчээ. Ингэж мунгинасаар энэ бүхэнд бүтэн хоногийг заржээ. 

	Альберт унтах гэж оролдоод эс чадав. Сэтгэл нь түгшин зовоод, тэнгэр аягүй аймаар шөнөжин нүргэлсэн нь түүний нүдийг аниулсангүй. Хүүхнүүдийн үүд хавиар эргэлддэг чинь зүй зохисгүй, эрээгүй явдал гэж өнөө өглөөхөн эгчдээ зэмлүүлсэн болохоороо доошоо бууж эгчийнхээ дургүйг хүргэхээс зүрх алдав. Өрөөнийхөө үүдийг онгорхой орхисон тул доод давхарт хүн яваа юм шигээр хэд хэдэн удаа санагдлаа. Альберт шатан дээр давхин гараад юуг ч үзэж, юуг ч сонсолгүй, намайг ингэж айлгасан хуурамч дуу нь бороо шаагих, салхи сэрчигнэх чимээ байжээ гэж биеэ тайвшруулахыг хичээв. Түүнийг ухаан бодол, сэтгэлийнхээ хөдөлгөөнд хямгатай хандах хэрэгтэй гэж Консуэлийн шаардсан тэр минутаас хойш айх догдлохоо тэвчээр гарган хатуу барихыг хичээж, чухам энэ хайрын хүчээр хайр дурлалаа хазаарлан барьж байв. Тэгтэл гэнэт аянга нүргэлэх, шилтгээний буурал хэрэм нужигнан гинших дууны дундаас догшин салхи улигнах чимээний завсраар яс үс янгинам аймшигтай муухай авиа гарч удтал цуурайтсанд чинжаал хутгаар нэвт сүлбүүлэх мэт боллоо. Хувцсаа тайчилгүй дөнгөж сая орон дээрээ ойчоод унтах гэж байсан Альберт ухасхийн босож, шатаар пижигнэтэл гүйж, буугаад Консуэлийн өрөөний үүдийг балбалаа. Гэвч тэнд нэг л нам гүм хэвээрээ агаад хэн ч үүд тавьж өгсөнгүй. Энэ бүхнийг би зүүдэлжээ дээ гэж бодтол нь дахин хашхирах дуун гарсан нь улам ч аймшигтай, улам ч зэвүүн байсанд бие нь жихүүцэн хүйт оргив. Альберт одоо аливаа эргэлзэх юмгүйгээр харанхуй гудмаар гүйж, Амалийн өрөөний үүдийг балбан, би Альберт байна гэж хашхичив. Түгжээ торжигнох дуулдаад, холдож цаашаа бол гэж захиран тушаах Амалийн дуу сонсогдов. Гэтэл нөгөө хашхирах дуун, ёолох гиншихтэй хослон улам чангарлаа. Тэр нь тэсэж ядан шаналсан Консуэлийн дуу мөн байлаа. Хайрлан хүндэтгэдэг хүмүүс нь цөхрөнгөө барсан хоолойгоор түүний нэрийг хэлж байхыг сонслоо. Альберт галзуу юм шиг догшрон хаалгыг түлхэж, цоож түгжээг нь ховх татан ороод торгон дан дээл, сиймгэр торон малгайтай байхад минь орж ирлээ гэж доромжлогдсон дүр үзүүлэн байсан Амалийг олбог дээр нь түлхэж унагаачхаад, үс толгойгоо сэгсийлгэн үхдэлийн царай царайлсаар Консуэлийн өрөө рүү шуугин орлоо. 


XLVIII

	 

	Консуэло аймшигтайяа дэмийрэн ноцолдож, түүнийг энэ айлын хамгийн бяртай гэсэн хоёр зарц хүүхэн орон дээр нь арай ядан тогтоож байлаа. Тархины солионы үед хааяа тохиолддог үзэгдэж дуулдаагүй аймшигтай юмс хөөрхий хүүхэнд үзэгдэх шиг болоход тэр аюултай юманд хөөгдөн зугтаахыг хичээж, барьж ноцолдон, тайтгаруулахыг оролдон буй хүүхнүүдийг өөрийг нь алах гэж байгаа улангассан мангас, дайснууд гэж бодож байжээ. Ийм өвчинд дайрагдсан түүнийг юу юугүй үхнэ гэж бодож байгаа барьц алдсан ламбугай хэдийнээ алтан савыг дуудан уншиж байхад, өвчтэй хүүхэн түүнийг учир үл мэдэгдэх дуугаа аман дотроо аялан амьдаар нь бунхалж байгаа Зденко гэж санажээ. Өвчтөнийг барьж буй зарц хүүхнүүдэд тамир муутай мөртөө туслахчаа болж салганан байгаа канониссыг аль нэг Ванда юм уу нэг үе Жижкийн дүү, нэг үе Альбертын ээж болгон харав. Тэр дэмийрэхдээ хоёр авгай хоёулаа даяанчийн эл хуль агуйд ээлжлэн орж ирээд, чи бидний эзэмшил газар түрэмгийлэн орж, бидний эрх мэдлийг булаан авлаа гэж зэмлэж байна гэж бодов. Консуэлийн дуу алдах, гиншиж ёолох, дэргэдэх хүмүүстээ үл ойлгогдохоор дэмийрэх нь өнгөрсөн шөнө үзэж сонссон бүх юмтай нь шууд холбоотой, ер өөрийг нь ихэд догдлуулж, айлгаж гайхуулсан бүх зүйлтэй холбогдолтой байжээ. Консуэлод их ус хүүгэн ирж байна гэж санагдаад, гараараа сэлж байгаа хөдөлгөөн үзүүлэн, задгайрсан хар үсээ сэгсчих нь түүндээ тогтсон хөөсийг унагаан салгаж байна гэж бодох мэт байв. Тэр Зденко надаас салахгүй байна гэж бодон, нэг үе ар талд нь усны хаалт онгойлгож, нэг үе өмнө нь гараад харгис хатуу сэтгэл гарган зам мөрийг минь хааж байна гэж бодох ажээ. Консуэло үргэлж хад чулуу, ус суваг гэж яриад байхлаар нь ламбугай арга буюу толгой сэгсрэн: «Яасан ч уддаг, яасан ч хэцүү зүүд вэ дээ. Сүүлийн үед яагаад дандаа энэ худгийг боддог болсныг нь үнэндээ мэдэхгүй юм. Тэр нь лав өвчнийх нь түрүүч байсан байх аа даа, дэмийрч байхдаа үргэлж тэр худгийн тухай хэлээд байгааг нь сонсож байгаа биз дээ» гэж хэлэв. 

	Альбертыг улаан галзуу дайран орж ирэх агшинд Консуэло хамаг тэнхээгээ бараад, ямархан нэгэн үл ойлгогдох юм шулганаж байснаа гэнэт нөгөө аягүй муухай хашхирдаг нь хөдлөв. Хүч зоригтоо цаашид захирагдахаа больсон бодол нь үзэж өнгөрүүлсэн аюулаа дахиад л айн эмээн дүрслэхэд хүргэжээ. Гэхдээ дэмийрэл дунд нь ямар нэгэн утга учиртай санаа байна уу гэмээр юм хааяа хааяа цухалзан, маш царгиа чанга хоолойгоор Альбертыг дуудаж гарсанд байшингийн хана туурга ч чичрэн доргим санагдаж, дараа нь тэр хашхираан нь эхэр таталт болон хувирч амьсгааг нь боох гэж байгаа юм шиг харагдан, тогтож өгөхгүй нүд нь хэдий хууран байсан ч аймшигтай гялалзаж байлаа. 

	— Би энд байна аа! Энд байна! гэж Альберт түүний ор луу гүйн хүрч хашхирав. 

	Консуэло тэрийг сонсоод, Альберт өмнө минь гүйж явна гэж бодмогцоо хэчнээн тамир муутай ч гэсэн солио өвчний улмаас бий болдог хурдан шалмаг, хүч тэнхээтэй болж, барьж буй хүмүүсийн гараас мулт үсрэн, үс гэзгээ сагсайлгаад, хөл нүцгэн шөнийн буг шиг харагдуулах үрчийж үнгэгдсэн нимгэн цамцтайгаа өрөөний тэхий дунд гараад ирэв. Түүнийг дахин барихыг завдах тэрхэн эгшинд мануул шиг гавшгай хөдлөн өмнөө байх даруулт хуур дээгүүр ганцхан харайгаад өнөө гайтай худгийн амсар гэж санасан цонх өөд дүүлэн очиж, өрөөсөн хөлөө тавиур дээр нь тавьж, хоёр гараа урагш сунган, дахиад л салхи бороотой аймаар харанхуйн зүг Альбертын нэрийг хэлэн хашхирч үсэрдэг дээр нь түүнээс илүү хурдан, илүү хүчтэй байсан Альберт амжин шүүрч бариад орон дээр нь буцаан авчирчээ. Консуэло түүнийг таниагүй боловч эсэргүүцэхээ бүрмөсөн больж, хашхирдаг нь ч зогсов. Альберт хамгийн энхрий үгийг үлдээлгүй урсгаж, испани хэлээр учир зүггүй ятгаж гарлаа. Хүүхэн түүний хэлэхийг, нэгэн чиг өөд гөлийгөөд, хариулах ч үгүй, харах ч үгүй сонсов. Тэгснээ гэнэт өндийж, орон дээр сөхрөн суугаад, саявтархан их л баяртай сурч эхэлсэн Генделийн «Те Dеum»-ээс2 нэгэн бадгийг дуулж гарав! Түүний дуу ийм хүчтэй, ийм сэтгэлгээтэй хэзээ ч байгаагүй, энэхэн бадрангуй цогтой байгаа үеийнх шигээ хэзээ ч сайхан харагдаагүй юм санжээ. Үс нь задран унжиж хоёр хацар нь ягааран туяараад, нүд нь ганцхан түүнд харагдах тэнгэр харж ямархан нэгэн юм унших мэт байлаа. Канонисса машид сэтгэл уярсан тул уйлан хайлан орных нь дэргэд сөхрөн сууж, ламбугай хэдий таашаахгүй байсан ч шашин номоо санаж толгой мэхийв. Консуэло нэгэн бадгийг дуулж дуусаад гүнзгий гэгчээр санаа алдаад, нүүр нь тэнгэрлэг сайхнаар мишээн гэрэлтэж эхлэв. 

	— Би аврагджээ! гэж тэр хашхираад гантиг шиг цайж цонхийгоод гэдрэг ойчлоо. Хэдийгээр нүд нь хараатай боловч гал нь бөхсөн мэт үзэгдэж, уруул нь хөхрөөд, гар нь хөшчихлөө. 

	Түр зуур дув дуугүй, бүр хачин хөшчихсөн байдалтай болцгоолоо. Орж ирэх зүрх хүрэлгүй, энэ аймшигтай явдлыг босгон дээрээс харж байсан Амалия айхдаа муужран унав. Канонисса, хоёр хүүхний хамтаар түүнд туслах гэж ухасхийв. Үхсэн мэт зэвхий царайлсан Консуэло Альбертын гар дээр сунан хэвтэж, Альберт ч амь тавьж буй хүүхний цээжинд чихээ наасан нь мөн л үхсэн хүн шиг харагдлаа. Канонисса Амалийг орон дээр нь аваачиж хэвтүүлэгтүн гээд өрөөний үүдээр дахин үзэгдэж:

	— За юу болж байна, эрхэм ламбугай? гэж бүр сүр сүлдгүй болон асуухад 

	— Үхэж байгаа нь энэ дээ, хатагтай минь гэж ламбугай бүдэгхэн дуугараад, судсыг нь олж барих гэж оролдоод амжилт олоогүй тул Консуэлийн гарыг доош тавингаа хэлэв. 

	— Үгүй ээ! Үхэж байгаа юм биш! Үгүй ээ ердөө ч үгүй! гэж Альберт дуу алдаад шалавхан өндийж 

	— Би таны судас барихаас илүүгээр зүрхийг нь чагнаж мэдлээ. Зүрх нь цохилж байна, амьсгаатай, амьд байна! Энэ хүн амьд явах ёстой! Ингэж ч үхэх ёсгүй, одоо ч үхэх ёсгүй! Бурхан үүнд алах ял заажээ гэж ямар бүдүүн зүрхтэй хүн бодов оо?! Одоо жинхэнэ ёсоор ноцтой хандах цаг боллоо. Эрхэм ламбугай, хайрцгаа надад өг. Би яавал зохихыг мэдэж байна, та мэдэхгүй байна. Та миний хэлснийг хийгтүн, заяагүй нөхөр минь! Та энэ хүнд тус хүргэсэнгүй, ингэж аюултай муухайгаар унахгүйн төлөө та юм хийсэнгүй, хийхийг ч хүссэнгүй! Та энэ хүний өвчнийг надаас нуусан байна, та намайг мэхлээд байсан байна. Та энэ хүнийг үхээсэй гэж бодсон тийм биз дээ? Таны хулчийж болгоомжилдог чинь, таны дургүй хүрэм хайнга зан чинь хэл ам, гар хөлийг чинь боогоод байсан байна! Хайрцгаа нааш нь өг гэж би танд хэлж байна шүү надад өөрөө хөдлөх боломж олгоодох гэж шаардлаа. 

	Ламбугай түүнд эм тангаа өгөхөөсөө зүрх алдан, эм минь хагас ухаантай хөөрүү хүний гарт орохдоо үхүүлэх хор болчих вий гэж айж байсан боловч Альберт хайрцгийг нь гараас нь шувт татан авчээ. Хэдийгээр авга эгч нь хориглож аргадсан боловч Альберт түргэн үйлчилдэг, хүчтэй тайвшруулагч эмийг сонгон олж, дэнслэн тохируулав. Альберт садан төрлийнхөө хүмүүсийн бодсоноос хавьгүй их олон зүйлийг мэддэг байжээ. Тэр нь тархи толгой нь муудаж эхэлсэн тэр цагт хамгийн хүчтэй эмүүдийг ч бие дээрээ судалж мэдсэн байлаа. Угийн зоригтой дээрээ хайртай хүүхэндээ туйлын үнэнч сэтгэлээр зоригжсон энэ хүн маш түргэн шийдэж, ламбугайн хэзээ ч зүрхэлж хэрэглэхгүй байсан эмийг бэлтгэлээ. Альберт ер бусын тэвчээр гаргаж, их л дөмөг байж, өвчтөний шүдийг заагаад, тэрхүү хүчтэй үйлчилдэг эмээсээ хэдэн дуслыг залгиулж чадлаа. Тэр эмээсээ хэд хэдэн удаа уулгасаар нэг цаг болоход Консуэло чөлөөтэй амьсгалж эхлэн, гар нь дулаацаад, нүүр нь жаахан сэргэж ирэв. Тэр хараахан юу ч сонсохгүй, юу ч мэдэхгүй байсан ч ерөнхий байдал нь унтаж байгаа юм шиг болоод бүр уруул нь яльгүй ягаарав. Яг энэ үеэр эмч хүрээд ирлээ. Эмч, байдал ноцтойг үзээд, намайг хэтэрхий хожуу дууджээ, энэ өвчин яаж төгсөх тухайд би хэлж чадахгүй байна гэж мэдэгдэв. Түүний санаснаар бол бүр өчигдөр орой цусыг нь ханах ёстой байсан бөгөөд одоо ханадаг цаг нь өнгөрч, хэрэв ханавал дахин унагахаас өөр юм болохгүй юм шиг байжээ. 

	— Дахин унавал унаж л байг. Цусыг нь ханах л хэрэгтэй гэж Альберт хэлэв. 

	Энэ эмч бол ойр тойрондоо өрсөлдөгч үгүй болохоороо ам гарсан болгоныг нь бурхны зарлиг шиг дагадагт дасчихсан, биеэ тоосон гэдэг нь жигтэйхэн, нүсэр хүнд биетэй герман хүн байлаа. Тэр хүн зузаан зовхио дээшлүүлж, нүдээ анивчин, ийм асуудлыг тийм зоригтой тавьсан хүн өөд сүрхий ширтлээ. 

	— Би танд цус ханах нь зайлшгүй хэрэгтэй гэж хэлж байна шүү. Цусыг нь ханасан ханаагүй дахиад унахаа л унана гэж Альберт салахгүй шавдлаа. 

	— Байзнаарай, тэр чинь таны боддог шиг тийм ч заавал хийх зүйл биш байх шүү гэж Вецелиус эмч татгалзаад нэлээн дургүйцсэн байдалтай ёжтой инээмсэглэв. 

	— Дахиад ойчихгүй л бол өнгөрлөө гэсэн үг. Та үүнийг мэдэх л ёстой. Ийм унтаа байдал заавал ухаан бодол муудах юм уу мэдрэлгүй болох, үхэхэд хүргэдэг юм. Та бол өвчнийг нь эрхэндээ авч, улам эрчимтэй болгоод, дараа нь давж гарах үүрэгтэй хүн. Нэг үгээр хэлбэл та тэмцэх ёстой, тэгэхгүй бол та энд байх ямар хэрэгтэй юм бэ? Залбирах, хөдөөлүүлэх нь таны хийдэг ажил биш. Цусыг нь ханаач, эсвэл би өөрөө ханана гэж Альберт хэллээ. 

	Эмч Альбертын зөв гэж сайн мэдэж байсны зэрэгцээ өөрөө ч цусыг нь ханахаар завдаж байснаа над шиг ийм нэртэй төртэй хүн шууд л хэлээд, ажилдаа орчхож болохгүй, тэгвэл гайгүй өвчин байсан юм байна, эдгээх нь ч амархан байж гэж хүмүүс бодож магадгүй гэж боджээ. Ер нь энэ герман айлгах дуртай, өөрөө их л гүн бодолд орж эргэлзэн гайхширч байгаа дүр үзүүлээд гэнэт мэргэн юм бодож олоод хүнд байдлаас ялгуусан амжилттайгаар мултран гарч байгаагаар харагдах дуртай нэгэн билээ. Энэ нь түүний талаар мянгантаа яригддаг: «Өвчин нь мөн ч газар авчихсан байсан даа, мөн ч хүндэрчихсэн байсан даа, бүр Вецелиус эмч бодлогод орсон шүү. Үүнээс өөр хэн гуай боловч хэрэгтэй эгзгийг нь олж, хийх ёстой юмыг хийж чадахгүй байсан. Энэ ч үнэхээр нямбай няхуур, маш их мэддэг хүн юм даа! Ер нь лут хүн юм аа! Ийм эмчийг Вена хотоос олохгүй шүү!» гэж хэлүүлэх боломж гаргах ёстой байлаа. Альбертын тэсэж ядсан үгэнд мадлагдаж эхэлснээс нь зөрж байгааг үзээд:

	— Та эмч хүн байгаад энэ ийм их нэр нөлөөтэй байгаа бол юунд намайг дуудсаныг ер ойлгохгүй байна. Надад одоо буцах л хэрэг байна гэвэл

	— Хэрэв та цаг алдалгүй хөдлөхийг хүсэхгүй байгаа бол явахнаа ч болох байна гэж Альберт хэллээ. 

	Вецелиус эмч өөр нэг үл мэдэгдэх эмчтэй давхар уригдаж бас тэр хүн өөрийг нь зүй ёсоор хүндэтгэхгүй байгаад туйлаас гомдож босоод Амалийн өрөөнд оржээ. Тэр нь ирж үзээч гэж дуудаад салахгүй байгаа уцаартай залуу хүүхнийг үзээд, канониссатай салах ёс гүйцэтгэх л хэрэгтэй боллоо гэж боджээ. Гэтэл канонисса түүнийг явуулсангүй. 

	— Өө, эрхэм эмчтэн, та биднийг ийм байдалтай орхиж болохгүй шүү! Бидэнд ямар хариуцлага ногдож байгааг бодооч дээ! Манай ач таныг гомдоолоо. Гэхдээ биеэ бараг барьж чаддаггүй, шартай хүний аашийг нэг их юманд бодох хэрэг байна уу даа? гэж канониссын хэлэхэд мэл гайхсан эмч :

	— Энэ чинь Альберт гүн гэж үү? Би ер танихгүй байна. Ямар ондоо болоо вэ? гэв. 

	— Тэгэлгүй яах вэ, та үзээгүй арван жил болжээ, энэ хооронд их өөрчлөгдсөн шүү. 

	— Буцаж ирснээс нь хойш намайг нэг ч удаа дуудаагүй болохоор тань би бүр эв эрүүл болчихсон байх юм шиг санасан шүү гэж Вецелиус егөөдөв. 

	— Ай, сайн эмч минь, та Альбертыг шинжлэх ухааны заалт дагахыг хэзээ ч зөвшөөрдөггүй байсныг сайн мэднэ шүү дээ. 

	— Тэгэхдээ, энэ хүн чинь өөрөө эмч болчихсон юм уу даа?

	— Юм бүхнээс гадарладаг юм аа, гэхдээ тэр бүхэндээ өөрийнхөө галтай дөлтэй зангаараа ханддаг юм. Энэ залуу бүсгүй маш аймаар болчихсон байсанд тун их сэтгэл нь хөөрөөд байна. Тэгээгүй бол үүнээс арай эелдэг, арай бодлоготой, хүүхэд байхад нь таны анхаардаг байсан анхаарлын ачийг арай илүү санах байсан гэдгийг та болгоогоорой. 

	— Харин одоо л тийм халамжийг хэзээ хэзээнийхээс илүүгээр шаардаж байгааг нь хараад айж байна гэж эмч гүнгийн гэр бүл, шилтгээнийг нийтэд нь хүндэтгэдэг ч гэсэн хайнга загнаж, аар саар юмаар өширхөн хөөцөлдсөнөөс ач хүүгийн нь ухаан солиог дайруулан хэлж канониссын санаанд юм хийх нь ямар ч гэсэн амархан гэж бодоод хэлэв. 

	Эмч хатуу үг хэлж, бас гомдсон энэ хүн амьтан хүнээс хичээнгүйлэн нууж байдаг ач хүүгийн нь сэтгэл санааны байдлын талаар хавь ойрынхонд цуурхал тарааж болох байсанд канонисса тун ч гутарлаа. Авгай дуугүй байвал эмчийн арга барагдаж магад гэж бодоод олон юм шалахаа больж, Альбертын цус ханах тухай яриад байгаа талаар та юу гэж санаж байна хэмээн их л хүлцэнгүй байдлаар асуужээ. 

	— Яг одоохондоо утга учиргүй гэж үзэж байна гэж санаачилгыг алдахгүй барьж, эв нь олдоод ирмэгц өөрөө тийм шийд гаргая гэж бодсон Вецелиус хариулав. 

	— Би ганц хоёр цаг хүлээж, өвчтөний байдлыг ажиглая. Тэгээд хэрэгтэй цаг болоход, тэр байтугай миний бодсоноос арай наахна боллоо ч гэсэн хийх ёстой юмыг хиймз. Харин ийм хямралтай үед, судас нь ийм байгаа үед тийм ийм болно гэж би урьдаас хэлж хэрхэвч болохгүй байна гэж эмч нэмж хэлжээ. 

	— Тэгвэл та явахаа болих шив дээ? Эрхэм доктор таныг бурхан ивээх болтугай!

	— Миний эсрэг байгаа энэ залуу гүн надад юугаар ч гайхуулж чадахгүй нь мэдээж. Тэгээд юу л бурвал бурж байг гэж Вецелиус одоо яая гэх вэ дээ гэсэн байртай мушилзан инээмсэглэж хэлэв. 

	Ламбугайтан царай цонхийж айж бэмбэгэнээд өвчтөнийг ганцаар орхиж, эмчийн хойноос гүйн гараад Альберт яриа хөөрөөг сонсчих вий гэж болгоомжлон өрөөний хаалгыг хаажээ. Эмч Консуэлийн өрөө рүү эргэж орохоор завдлаа. Ламбугай:

	— Эмчтэн минь, бурхан ивээтүгэй! Дотогш орж өндөр нэр сүрээ ашиглагтун, тэгэхгүй бол Альберт миний үгийг тоохгүй байна, ер нь ч бурхан өөрөө хэлсэн ч үгэнд нь орохооргүй байна шүү! Гүн зүтгэснээрээ зүтгэж, таны хориглосныг зөрчиж, үхэж байгаа хүний цусыг юутай ч гэсэн ханая гээд байна. Та бид хоёр л хүч хавсарч, арга мэх хэрэглэн саатуулахгүй бол өөрөө хийх хүн байгаа юм. Хагалгааны хутга барьж үзсэн эсэхийг нь бурхан л мэдэх байх даа! Энэ хүнийг алдаггүй юм аа гэхэд цагийг нь тааруулалгүй ханаад өрөөл татуу болгож ч болох юм шүү дээ гэж ярилаа. 

	— Тэгэлгүй яах вэ дээ гэж эмч, мөс муутай хар амиа хичээдэг хүний тавласан байдлаар шоолон дуугараад хаалганы зүг нүсэр хүнд гишгэлэн алхаж, — Би үүнд учир ойлгуулж чадахгүй бол та бид хоёр нэлээн юм үзнэ дээ! гэв. 

	Түүнийг өвчтөний ор луу ойртон очиход Альберт цус болсон хагалгааны хутгыг амандаа зуучихсан, нэг гараараа Консуэлийн гарыг барьж, нөгөө гартаа таваг барьчихсан байж байлаа. Венын судас нь яраатай, хүрэн хар цус их ихээр гоожиж харагдлаа. 

	Ламбугай уулга алдан, уурсан ганирч, тэнгэр бурхныг гэрчээр татав. Эмч алиа шог юм хэлж Альбертын анхаарлыг сарниулан, дараа нь сэмхэн судсыг нь хаачхаад, эвийг нь олж дахин хагалан ханаад хамаг амжилтыг өөр дээрээ тохох санаатай оролдов. Гэвч Альберт өөдөөс нь айхавтар ширүүн ширтээд зогсоочихлоо. Хангалттай цус гарсны эцэст Альберт хашир туршлагатай мэс засалч шиг сурмаг хөдөлж, шархыг нь боогоод, гарыг нь болгоомжтойхон хөнжлөөр хучиж, үнэртдэг давстай шилийг өвчтөнд үнэртүүлэгтүн гэж канонисса өөд сарвайн өгөөд, дараа нь эмч, ламбугай хоёрыг Амалийн өрөө рүү орно уу гэж хэлэв. Тэр нь:

	— Эрхмүүд ээ, та нар миний эмчилж байгаа энэ хүнд ямар ч тус болохгүй улс юм байна. Та нарын шийдвэргүй байдал юм уу мухар сүсэг чинь хүчин чармайлт, эрдэм мэдлэгийг боогоод байна. Би бүх ажлыг өөрөө хариуцна гэдгээ мэдэгдэж, ийм ноцтой юм хийж байгаа намайг битгий үймүүлэгтүн гэж хэлэх байна. Тийм ч учраас эрхэм ламбугайг явж мөргөл залбиралдаа орохыг, эрхэм эмчтэн миний үеэл бүсгүйд эм тан хайрлахыг хүсэж байна. Удалгүй ухаан орох ёстой хүний дэргэд ингэнэ тэгнэ гэж элдэв бүтэлгүй юм ярих, үхэлд бэлтгэх мэтийг хэрхэвч би гаргуулахгүй. Эрхэм та нарт энэ тодорхой болох биз ээ! Би ингэж хэлснээрээ эрдэмтэн хүн, найз нөхөр хоёроо гутрааж байгаа бол өөрийн талаар бодохтой болсон үедээ та нараас уучлал гуйх болно гэж хэллээ. 

	Альберт энэ бүгдийг түс тас хэлдгээсээ тэс өмнөө тайван эелдэг хэлээд Консуэлийн өрөө рүү буцаж ороод, үүдийг цоожилж, түлхүүрээ хармаалаад:

	— Миний зөвшөөрөлгүйгээр хэн ч орж гарч болохгүй гэж канониссад хэлжээ. 

	Мэл гайхсан канонисса ачийнхаа урдаас ам ангайж зүрхэлсэнгүй. Альбертын нүүр царай, ер түүний бүхий л байдалд туйлын хөдөлбөргүй шинж илэрхий байсан тул сайхан санаат авгай бүр айж хоцроод, түүний хүссэн бүгдийг өөрийн мэдэлгүй, ер бус хичээнгүй нямбайгаар гүйцэтгэж гарлаа. Эмч нэр хүнд минь ер хэрэг болохгүй нь байна гэж мэдээд галзуу солио хүнтэй маргалдаж зүрхлэлгүй, сүүлд өөрийн нь ярьснаар, сайн дээрээ буцаажээ. Ламбугай ч мөргөл залбиралдаа явав. Альберт авга эгч, өөр хоёр зарц хүүхнээр туслалцуулан өдөржин Консуэлийн өрөөнд байж, арчлан сувилах ажлаа түрхэн зуурч сулруулсангүй өнгөрөв. Өвчтөн хэдэн цаг тайван байснаа дахин муужрав. Гэхдээ удсангүй. Тайвшруулах хүчтэй эм уулгасны дараа өвчин нь намдахад Альберт авга эгчийгээ явж нойр ав гээд, мөн өөрцгүй амрах ёстой болсон хоёр хүүхний оронд өөр нэг хүүхэн ирүүлэгтүн гэв. 

	— Альберт та өөрөө амрахгүй хэрэг үү? гэж Венцеслава хулгасхийн асуусанд 

	— Үгүй дээ, хайрт эгч минь, би ердөө ч амармааргүй байна гэв. 

	— Аяа, та биеэ муудуулах нь байна... Энэ харь хүүхнээс та мөн ч их хохирно доо! гэж залуу гүнг үгэндээ орохгүй болохоор зориг орсон эмгэн дуугараад өрөө рүүгээ очлоо. Юутай ч гэсэн Альберт хүч тэнхээтэйгээ байх нь зөв гэж үзээд тамир орох санаатай жаахан юм идье дээ гэж зөвшөөрөв. Тэр нь гудамд зогсоод хаалганаас нүд салгалгүй ширтэн байж юм идээд амны алчуурыг шалан дээр хаяж, өвчтөний өрөө рүү буцан ороод орохыг зөвшөөрсөн тэр хэдэн хүн нь гудам талаас орж байг гэж Амалийн өрөө рүү ордог хаалгыг дангинатал хааж авлаа. Тэглээ яалаа ч Амалия найз бүсгүйгээ арчлан тордох дуртай байгаа дүр үзүүлэв. Гэвч тэр нь хөдлөх хийхдээ эв хавгүй гэдэг нь жигтэйхэн, өвчтөний хөдлөх төдийд ухаангүй айж, дахин унаж таталдуузай гэж машид болгоомжилсонд Альбертын уур хүрээд ямар ч юманд битгий оролц, өрөөндөө орж өөрийнхөө юмыг хийгтүн гэж хэлэхэд хүрчээ. Амалия:

	— Өөрийнхөө өрөөнд үү? Танаас ганцхан хаалгаар тусгаарлагдсан өрөөнд унтах болдог юм аа гэхэд (таныг бүр миний өрөөнд ороод суучихсан гэж болохоор байна шүү дээ) энэ элэг зүрх эмтрэм орилоон, энэ аймшигтай ёолохыг сонсож байж ганц минут ч болов унтаж болно гэж та бодож байна гэж үү дээ? гэв. 

	Альберт тэр яах вэ гэсэн байртай мөрөө хавчаад, энэ шилтгээнд өөр олон өрөө бий, өвчтөнийг өөр газар аваачиж, хажуу хавийнхаа хүний тав алдуулахгүй болгох хүртэл та дуртай өрөөндөө очиж байж болно гэж хариулав. 

	Уур омог нь бадарсан Амалия энэ зөвлөгөөг дагав. Альберт түүний өрсөлдөгчийг энхрийлэн бөөцийлж, эхийн хайраар асран байна гэж хэлж болмоор байгааг харах нь түүнд хамгаас хэцүү байлаа. 

	— Ай эгч минь! Та бид хоёр Альбертыг мэддэггүй байжээ. Одоо түүний яаж хайрладгийг харлаа шүү дээ! гэж Амалия канонисса өөрийнхөө унтлагын өрөөнд оруулж, орныхоо дэргэд ор засуулан хонуулах болсонд эмгэний хүзүүнд зүүгдэн дуу алдаж хэллээ. 

	Консуэло үхсэн амьдын хооронд хэд хонолоо. Харин Альберт өвчний эсрэг тун ч шаргуу, тун ч чадамгай тэмцсээр байгаад эцэст нь давж чадав. Бүсгүйг нааш хармагц шилтгээний цамхгуудын нэгэнд аваачиж оруулъя гэж захирамжлав. Тэнд удаан нар тусдаг, бусад цонхоор харснаас илүү гоё уудам газар харагддаг байжээ. Ер нь ч хуучны тавилтай тэр өрөө нь ирсэн даруйд нь оруулсан өрөөнөөс Консуэлийн төлөв түвшин сонирхолд илүү тохирч, чухамхүү тэнд суух дуртай нь яриа хөөрөөнөөс мэдэгдэх болсоор удсан байлаа. Тэнд байхад найз бүсгүй нь байн байн орж ирж залхууг нь хүргэхгүйгээс гадна үдэш өглөө хоёрт сахиул хүүхнүүд солигдож дэргэдээ байнга нэг эмэгтэй хүнтэй байлаа ч гэсэн өөрийгөө аварсан хүн лүгээ хамт эдгэрэн тэнхрэх чилээтэй боловч сайхан өдрүүдийг өнгөрөөж болох байлаа. Тэр хоёр үргэлж испаниар ярих ба Альбертын дур хүслээ илэрхийлэх эелдэг даруу үгс Консуэлийн чихэнд чимэгтэй санагдаж, эх орон, ээж, бага насыг нь санагдуулах ажээ. Үнэн халуун сэтгэлээс баяр золоор бялхаж, гагцхүү Альбертын ачаар салсан өвчин эмгэгийн уршгаар шаналж тамирдсан Консуэло одоо хэцүү хямралын дараа тохиолддог нойрмог тайван байдалд оржээ. Ой ухаан нь бага багаар сэргэж байвч нэг л жигд биш байв. Жишээлбэл, уулзалдсан хамгийн эгзэгтэй чухал үед Альбертын үзүүлсэн тусламж, баатарлаг зоригийг чин сэтгэлээс ойлгон баярлаж байсны зэрэгцээ түүний бодол төөрөлдөж хэтэрхий ноцтой сонирхож байгааг нь нэг л сайн мэдэхгүй, өтгөн хар үүлний цаанаас үзэхийн адил байжээ. Унтаж сэрээд юм уу тайвшруулах эм уусныхаа дараа урьд шөнө нь ууч сэтгэлтэй энэ найздаа үл итгэн айж байсан нь нэг л хачин дэмийрэл байсан шиг санагддаг удаа ч байлаа. Хүүхэн түүнд болон асрах халамжлахад маш их дасаж ижилсээд, гэрийнхэнтэйгээ оччихоод ундаа идэж уугаад ир дээ гэж гуйсан хэр нь эзгүй байх хугацаанд нь сэтгэл хөдөлж, бие нь эвгүй болдог болжээ. Бас Альбертын биечлэн бэлтгэж өгөөгүй тайвшруулах эм харин ч эсрэг үйлчилгээ үзүүлдэг шиг санагдаж, эм тан биечлэн уулгах үед нь үхлийн сүүдэр хараахан арилаагүй сайхан царайд нь гайхамшигтай зохицсон инээмсэглэлээр намуухан, ачийг санасан байдлаар инээмсэглэн:

	— Одоо би Альберт таныг ид шидтэн гэж итгэдэг боллоо. Таны уулгасан нэг дусал ус л надад сайхан үйлчилж, таны тайван чанар, таны хүч чадлыг агшин зуур надад дамжуулан өгдөг юм гэж хэлдэг байв. 

	Альберт амьдралдаа анх удаагаа аз жаргал гэгчийг эдэлж, уй гашууг дааж чаддаг сэтгэл нь баяр баяслыг ч даах чадалтай юм байна гэж мэдэх шиг болоод, хөөрөн баяссан энэхэн үедээ энэ дэлхийн хамгийн жаргалтай хүнд өөрийгөө тооцож байв. Хэдий үед ч хамаагүй орж, залхуу хүрэм өөр хүмүүсийг байлгалгүйгээр хайртай хүүхнээ харж болохуйц энэ өрөө нь түүний хувьд ёстой диваажин гэгч болжээ. Шөнө болж, хүн амьтан цөм унтахаар хэвтсэн хойно өрөө рүүгээ очиж яваа дүр үзүүлээд сэмхэн явж энэ өрөөнд л ордог болов. Өвчтөнийг харж бай гэгдсэн сахиул хүүхэн бөхөөр унтах тул Альберт хайрт Консуэлийнхоо ор луу гэтэн хүрч очоод усан борооны дараах цэцэг шиг сүр сүлдгүй цонхийж цайгаад унтаж байгаа түүнээ хараад хараад ханадаггүй байжээ. Тэгээд түшлэгтэй том сандалд сууж (эндээс гарахдаа тэр сандлыг өвчтөний орны дэргэд марталгүй тавьдаг байв) бүхэл шөнийг өнгөрөөхдөө маш сэргэг унтаж Консуэлийг хальт хөдлөхөд л дээрээс нь тонгойж, аман дотроо сулхан дуугарахыг нь ч чагнадаг байлаа. Бүсгүй ямар нэгэн юм зүүдэлж догдлоод, урьд айж байсных нь үлдэгдэл сандаргахад Альбертын гарыг эрэн тэмтчих тэр үед нь Альбертын гар ч хэзээд бэлхэн байж тайвшруулах ажээ. Сахиул хүүхэн сэрэхэд хүрвэл дөнгөж саяхан орж ирээд байна гэх тул тэр хүүхэнд залуу гүн шөнө хоёр гурав дахин өвчтөнийг эргэж ирж байна гэдэг сэтгэгдэл төрөх ажээ. Гэтэл Альберт бүхэл бүтэн шөнөөс өөрийнхөө өрөөнд хагас цаг ч болдоггүй байжээ. Консуэло ч гэсэн сахиулынхаа нэгэн адил тэр талаар алддаг байв. Тэр хүүхэн Альбертын байгааг олонтоо харах боловч даанч сулхан байсан тул хэр зэрэг удаан байсныхаа талаар тун амархан төөрөлдүүлж чаддаг бөгөөд заримдаа шөнө дундын үед өрөөндөө очиж унт даа гэж гуйхад нь мөдхөн үүр цайх гэж байна, би дөнгөж сая бослоо гэж хэлнэ. Ийм гэнэхэн хууртагдсаны ачаар Консуэло түүнийг эзгүй байна гэж хэзээ ч зоволгүй байж, бас өөрийн нь төлөө хэрхэн зүдэрч байгаа талаар нь санаа зовдоггүй байв. 

	Хэдий тийм боловч Альбертын ядаргаа тун яльгүй байсан тул өөрөө ч ажиж мэдсэнгүй. Хайр дурлал хамгийн сул хүмүүст ч хүч чадлыг өгдөг. Гэтэл Альберт туйлын чийрэг биетэй байсны дээр ер нь одоо түүнд байгаа асар их амьд хүчтэй дурлалыг өөр ямар ч хүн, хэзээ ч амсаагүй билээ. Консуэло хагас нь онгорхой цонхны дэргэд зогсож байснаа наран цухуйж түрүүчийн туяа нь тусахад өөрийнхөө бяцхан оронд арай чарай хүрвэл Альберт ард нь суугаад хурдан нүүх үүлс, мандах нарны улбар ягаан туяаг ажиглан энэхүү тэнгэрийн байдал дуугүй найзад минь ямар бодол төрүүлэх бол гэж бодож олохыг чармайна. Тэр заримдаа Консуэлийн толгой дээгүүрээ тавьсан нимгэн хүзүүний ороолтын үзүүр орных нь арыг даган бүлээхэн салхинд намилзан байхад сэмхэн бариад амрах гэсэн мэт тонгойн уруулдаа наах ажээ. Нэгэн удаа Консуэло тэр ороолтыг цээж дээрээ болгох үедээ үзүүр нь бүлээхэн чийгтэй байхыг мэдчихжээ. Тэгмэгц өвдсөнөөс хойш үзэгдээгүй огцом хурдан хөдөлж эргээд харсанд найз нь ер бусаар догдолчихсон үзэгджээ. Альбертын хацар халуу оргиж, нүд нь очтон гялалзаж, амьсгаа нь давчдаж байх нь тэр. Альберт эгшин зуурт биеэ барьж чадлаа ч гэсэн Консуэлийн нүүрт айх байдал тодрохыг ажиглаж амжив. Энэ нь түүнийг туйлаас гуниглууллаа. Альберт уг нь түүний нүдэнд айх, үл итгэхийн шинж үзэгдсэнээс үзэн ядах, хатуу ширүүн харц илэрсэн бол дээр гэж үзэх байжээ. Тэр нь өөрийн биеийг ихэд анхаарч, бараг л амь нас, ухаан бодлоо алдах шахаж байж ухаангүйддэгээс нь аварсан хүндээ өөрийн ухаангүйн тухай дахин юм бодогдуулж хэрхэвч болохгүй гэж шийдлээ. 

	Альберт зүгээр бие сэтгэлээ барьж чаддаг хүний ч хүч хүрэмгүй хүч зориг гарган байж тийм байдалд орж чадлаа. Ер нь Альберт аль хэдийнээс оргилсон гал халуун сэтгэлээ барьж, үргэлжид учир мэдэгдэхгүйгээр хөдөлдөг өвчинтэйгөө тэмцэлдэж сурсан бөгөөд хавь ойрын нь хүмүүс түүний биеэ барих хүч ямаршуу агууг мэддэг ч үгүй байжээ. Тэр бараг л өдөр болгон шахам маш хүчтэй хөдөлдөг өвчнөө эсэргүүцэн дарж байдгийг нь мэдэхгүй, гагцхүү яадаг арга тасарч, цөхрөнгөө бараад ухаан алдах дээрээ тулахад сая үл мэдэгдэх агуй руугаа гүйж ордгийг нь мэдэхгүй, тэр ч байтугай ингэж доор орж байгаагаа хүмүүсийн хараанаас нуух чадвартай байдгаараа дийлэгдлээ ч гэсэн дийлэгчээр гардгийг нь огт мэдэхгүй байжээ. Альберт бол хамгийн их өрөвдөж, хамгийн ихээр хүндэтгэвэл зохих ухаангүйчүүдийн нэгэн байлаа. Тэр нь ухаангүйтдэгээ мэддэг, бүрмөсөн автагдахаас өмнө тийм байдал ойртож буйг мэдэрдэг байсан байна. Тэр ч байтугай ид муужран унаад байхдаа ч бодит ертөнцийн тухай бүдэг бадаг төсөөлсөн хэвээрээ байж, бүрмөсөн сэргэхээсээ өмнө хүний нүдэнд үзэгдэхийг хүсдэггүй байлаа. Бид аюултай хүндээр хар даран зүүдлээд хоосон дэмийрлийн байдалд орчхоод байх цагтаа бодит хөдөлгөөнтэй амьдралын талаар бодсон хэвээрээ байдаг. Бид тэрхүү шөнийн аймшиг, хачин хачин юмтай тэмцэлдэн, энэ бол хар дарж байгаа хэрэг гэж мэдээд сэрэхийг оролдох боловч нэг муухай хүчин зүйл дахин дахин биднийг агдлан барьж, дахиад л тэр аймшигтай юм руу чихэж, аймаар зэвүүн, зовуурьтай юмс биднийг тарчилган хорьж эхэлдэг шүү дээ. 

	Энэхүү үл ойлгогдох хүний хөөрхийлөлтэй амьдрал нь иймэрхүүгээр ээлжлэн зовоож, хачин аймшгаар дүүрэн өнгөрдөг байжээ. Түүнийг энэ шаналлаас гагцхүү хүчтэй бөгөөд нарийн ширийнийг мэддэг эелдэг хүн л авах ёстой байжээ. Тийм хүн сая л түүний амьдралд тохиолджээ. Консуэло бол яг л тэр цэвэр ариун санаатай амьтан байсан бөгөөд одоо болтол гүнзгийрэн дурлах гэхэд хүртэшгүй мэт байсан битүү сэтгэлд нь нэвтрэхийн тулд заяагдсан юм шиг байлаа. Анхандаа зүгээр л эрэлцэн тэмүүлэх сэтгэлээс үүссэн залуу хүүхний анхаарал халамж, өвдөх үед нь бие хайргүй арчилж сувилж байсных нь төлөө баярласнаас үүдсэн эвсэг хүндэтгэл нь нэг л дур булааж, сэтгэл уяраам, нэг л Альбертын эмгэгийг эдгээхэд бурхнаас заяасан зүйл гэмээр байж билээ. Консуэло өнгөрсөн явдлаа мартчихаад, түүний галтай дөлтэй дурлалыг тосон авсан бол Альбертын хувьд энэ шинэ баяр баясал, гэнэт хэмжээгүй ихээр хөөрөх нь өөрт нь маш эмгэнэлтэйгээр нөлөөлж тун магадгүй байв. Гэвч хүүхний бүрэг даруу, ухаалаг үерхэл алгуурхан ч гэсэн эдгэрэн илаарьшихад нь нэлээд зүйтэй тус хүргэх ёстой байв. Энэ нь Альбертыг нэг талаар хазаарлаж нөгөө талаар ашиг болжээ. Хэрэв залуу эрийн шинэдсэн зүрх сэтгэл согтуурч, тэр согтууралд нь ачийг санах сэтгэл холилдон, амь бие хайргүй байхын хүслэн нь бодол ухаанд нь өөр идэш өгч, зориг самбаанд нь одоо хүртэл эзэмдэж ирснээс нь өөр зорилгыг бий болгожээ. Альберт хэзээ ч хүнд хайрлагдаж үзээгүй явсан болохоороо хайрлагдах жаргалыг эдэлж, амсаж байгаа шиг нь хайрыг өвөрлөж байсан хэр нь хайрладаггүй байхын зовлон, эцэст нь тэр жаргалыг эдлэхээ дутахыгаа харуулж алдахын аймшгийг нэгэн зэргээр амслаа. Энэ бүх сэтгэгдэл сэтгэл санааг нь бүрэн дүүргэсэн тул хийх юмгүй ганцаардан байх цагтаа тэгтэл их түлхэгдэж байсан зөгнөлд нь эзлэх байр юу ч үлдсэнгүй. Одоо тэр нь ид шидийг үзсэн мэтээр тэр бүх мөрөөдлөөсөө салж, ангижраад, хайртай хүүхнийх нь дүр тэнгэр бурхны бамбай мэтээр элдэв зовлонгийн нь наагуур орж халхлан өөрөөс нь холхон зайнд байлгах болжээ.

	Одоо залуу өвчтөний тэнхээ тамир сэргэхэд зайлшгүй хэрэгтэй ухаан бодлоо амраах, сэтгэлээ тайван байлгах нь эмчлэгч эмчийн битүү догдлолоор хааяа нэг л түр зуурхан саатдаг байжээ. Консуэло өөрийн найзыг авахаар үлгэрийн баатар шиг явж үүдний өрөөнд бууж ирээд буцахдаа хамгийн аймшиг, ухаангүйдлийг өөрөө олоод буцсан ажээ. Одоо тэр найзын нь ээлж ирж, бүсгүйг эвгүй муухай бодлоос нь ангижруулахыг чармайж эхэлжээ. Тэгээд ч энхрийлэх халамжлах, халуун сэтгэлээс хүндлэхийн ачаар тийн ангижруулж чадав. Тэр хоёр бие биедээ түшиглэн, хамт явж шинэ амьдралтай золгохдоо эргэн харж, сугаран гарсан тэр ёроолгүй нүхийг бодож зүрхлэхгүй явцгаалаа. Тэдний хувьд ирээдүй нь бас л багагүй нууцтай, багагүй аймшигтай шинэ ёроолгүй нүх мэт санагдах тул түүн өөдөө харж бас л зориглосонгүй. Гэхдээ тэр хоёр одоогийн байдалд, бурхан тэнгэрээс заяасан энэ сайхан цаг мөчийг санаа амар эдлэн жаргаж болох байлаа. 


L

	 

	Шилтгээнд суудаг бусад хүн ч тийм санаа амар байсангүй. Амалийн хор шар буцалж, өвчтөнийг эргэж орохоо нэгэнт больжээ. Тэр нь тэгэхээс тэгэх гэж Альберттай үг ярихаа болиод, түүн өөд харах ч үгүй, бүр үдэш өглөө мэндлэхэд нь таг дуугүй өнгөрдөг болжээ. Энэ бүхний хамгийн хэцүү нь түүний ингэж сүйд болж байгааг Альберт ер ажиж мэдэхгүй бололтой байгаа явдал байв. 

	Ач хүү нь энэ «цадиггүй» хүүхэнд илэрхий нуух хаах юмгүй талтай байгааг үзсэн авга эгч ганц минут ч тайван байхаа болив. Авгай энэ аюулаас яаж нэг зайлсхийх, ийм эвгүй явдлыг яаж нэг дуусгах билээ гэж арга ухаан сийлэн толгойгоо эргэтэл бодож энэ талаар ламбугайтай зогсоо чөлөөгүй зөвлөлдөх болжээ. Гэвч эрхэмсэг ламбугайтан бий болсон нөхцөл байдлыг зогсоохыг тийм ч их хүссэнгүй. Энэ хүн аль хэдийнээс энэ айлын зовох түгшихэд ямар ч үүрэг гүйцэтгэхээ больсон байснаа сүүлийн үеийн сандралаас хойш түүний үүрэг дахин товойж иржээ. Тэгсээр байгаад энэ ламбугай тагнах, илрүүлэх, сануулах, тэгнэ ингэнэ гэж хэлэх, зөвлөх ажилд шилжиж, ер нэг үгээр хэлбэл өөрийнхөө үзэмжээр гэрийн доторх ажил үйлийг дуртай зүг рүүгээ залж байдаг болж, үүнийг хийхдээ сэмхэн, залуу гүнгийн уурлахаас айж хөгшин авгайн хормойн доор нуугдан байж хийхэд хүрэв. Авгай, ламбугай хоёр сэтгэл зовох шинэ шалтаг, болгоомжтой байх шинэ шалтгааныг цаг үргэлж олж байв. Тэр хоёрын олж чадахгүй байсан нэг юм нь гэвэл аврагдах замыг олох явдал л байжээ. Сайхан санаат Венцеслава ач хүүгээ дуудаж шууд тулж ярилцахаар оролдоогүй өдөр гэж үгүй байсан ч тэр болгонд залуугийн доогтой инээмсэглэл юм уу хүйтэн харц тулгарч дуугүй байхад хүргэн, хамаг төлөвлөгөөг нь нураах ажээ. Авгай бас Консуэло дээр орох аятай цагийг үргэлж хайж, эвийг нь олж байгаад хатуу сануулъя гэж бодовч тэр болгонд нь Альберт гэрийн сахиус бурхнаас сэрэмж авсан юм шиг хүүхний өрөөний босгон дээр хөндөлдөн ирж, Юпитер Аянгачийн адилаар зөвхөн хөмсөг хөдөлгөж уурласнаа илэрхийлээд, хайртай Трояд нь дайсагнан байх бурхдын зоригийг мохоодог байжээ. Тэглээ ч гэсэн канонисса өвчтөнтэй хэд хэдэн удаа ярьж амжсан бөгөөд хоёулхнаа улаан нүүрээрээ учрах нь маш ховор тохиолдох учир авгай тэр цагийг ашиглаж, өөртөө тун их утгатай гэж санагдсан эсэн бусын хэрэггүй юм ярьж гарахыг хичээдэг ажээ. Гэвч Консуэло түүний хэлээд байгаа нэр хүндийн асуудлаас даанч хол байсан болохоор энэ сануулгаас нь үнэндээ юу ч ойлгож авдаггүй байжээ. Бас Консуэлийн гайхах, чин сэтгэлээс итгэх зэрэг нь энэ насандаа ч илэн далангүй ярих юм уу энхрий аашны өөдөөс юу ч эсэргүүцэн хэлж үзээгүй сайхан санаат авгайг дор нь мухардуулна. Авгай мэл гайхчхаад ламбугай руу очиж, хэрхэн ялагдсанаа яриад, өдрийн үлдсэн хэсгийг маргааш ямар ямар юм хийх вэ гэж төлөвлөн хэлэлцсээр байгаад өнгөргөдөг болов. 

	Энэ завсар Альберт тэр бүх арга залийг маш сайн тааварлаж, авга эгчийн яриа хөөрөө нь Консуэлийн гайхшийг төрүүлж, сэтгэлийг нь зовоодог болж эхэлж буйг мэдмэгц таслан зогсоохоор шийдлээ. Тэр, нэгэн удаа Венцеслава авгайг түүнтэй дайралдахгүй байх гэж бодоод өглөө эрт гэгч босож Консуэлийн өрөөнд сэмхэн хүрч ирэхийг нь гэтэж байгаад уулзжээ. Авгай өвчтөний өрөөнд орох санаатай үүднийх нь бариулд гар хүртэл гэв гэнэт өмнө нь ач хүү нь хөндөлдөөд иржээ. Альберт түүний гарыг хаалганаас эелдэгхэн хөндийрүүлж, уруулдаа авчран үнсээд:

	— Хонгор хайртай эгч минь, би танд маш сонин харагдаж болох нэг юмыг нууцлан хэлэх гэсэн юм. Чухам юу вэ гэвэл энд хэвтэж байгаа хүүхний амь нас, эрүүл мэнд миний хувьд өөрийн минь амь нас, өөрийн минь хувийн жаргалаас хавьгүй үнэтэй юм шүү. Та цаад ламбугайнхаа айлдсанаар миний үнэнч сэтгэлээ илэрхийлэхэд саад хийхийг өөрийн үүрэг гэж үзэж, хүүхнийг асарч халамжлахыг минь бололцооныхоо хэрээр болиулах гэж чармайж байгааг тань би сайн мэдэж байна. Таныг ингэж уруу татаагүй бол сайхан сэтгэлт та арай чарай үхлийн савраас мултраад байгаа өвчтөний эдгэрэн тэнхрэхийг саатуулж элдэв бусын эвгүй үг, шударга бус зэмлэл тулгахгүй сэн дээ. Гэвч ламтны нэгэн үзүүрт бодол, аар саар юм хөөцөлддөг нь санаанд ороогүйг хийж чаддаг, сайхан санаа, цэвэр ариун энхрийллийг нүд нүүргүй хатуу харгис юм болгож чадахаас хойш би хөөрхий муу авга эгчийнхээ зэвсэг нь болон хувирсан тэр муухай явуулгын эсрэг хамаг байдгаараа тэмцэнэ дээ. Одоо би энэ өвчтөнийг өдөр шөнөгүй сахиж, ганц минут ч ганцаарыг нь орхихгүй харах болно. Намайг ингэж хичээсээр байхад та энэ хүнийг надаас салгах аргыг яаж ийгээд олох юм бол сүсэгтэн хүний хамгийн аймшигтай тангараг тавьж, өвөг дээдсийнхээ гал голомтыг үүрд орхино шүү. Бид хоёрын юу гэж ярилцсаныг эрхэм ламбугай танаас дуулж мэдээд таныг тарчилган, таны эх хүний сэтгэлийн нинжин илрэлтэй тэмцэлдэж байдгаа болих биз гэдэгт итгэнэ гэж хэллээ. 

	Хөөрхий канонисса мэл гайхаж цэл хөхрөөд ач хүүгийнхээ үгний хариуд нулимс унагахаас өөр хариу өгч эс чадав. Яриаг маань Консуэло дуулчхаж магадгүй гэж Альберт бодоод авгайг гудмын үзүүрт аваачсан тул энэ яриа тэнд болжээ. Венцеслава жаахан сэхээ ормогцоо ач хүүгээ ингэж хэрүүл өдөж заналхийллээ гэж учир зүггүй зэмлэн, энэ самбааг даруй ашиглан Нина мэт ийм доод гарлын бүсгүйд сайн болсон чинь утга учиргүй хэрэг мөн гэж дор нь хэлээд тавьчихжээ. Альберт инээмсэглээд:

	— Хонгор эгч минь, бидний судсанд Подибрадуудын ариун цус гүйж байгаа нь үнэн бол манай өвөг дээдэс эзэд маань бослого гаргасан тариачин, эрэлхэг зоригт цэргүүдийн хүчээр хаан ширээнд суусан улс гэдгийг та мартаж байна. Подибрадын хүн бүхний хүч чадал, хүчирхгийн үндэс ёзоор нь ядуу дорой амьтдаас гаралтай болохоор тэдэнтэй ойр байхыг үргэлжид эрхэмлэх хэрэгтэй гэдгийг санаж явбал зохино. Энэ бүхэн тийм ч өнө холын цагт болоогүй учраас мартчих болоогүй байна санж гэж татгалзлаа. 

	Венцеслава ингэж ширүүн яриа болсон тухай ламбугайд хэлэхэд, ламбугай залуу гүнгээс салахгүй хөөцөлдөж уурлуулсны хэрэггүй, түүнийг бүр ихээр дургүйцүүлэн, хамгаалж байгаа эмэгтэйг нь давхар шаналгахгүй байх хэрэгтэй гэж зөвлөв. 

	— Энэ талаар Христиан гүнд хандах хэрэгтэй. Та хэтэрхий зөөлөн байсан чинь түүний хүүгийн зоригийг улам нэмсэн байна. Таны гаргаж хэлэх ухаалаг үг сая нэг эцэгт нь түгшүүр төрүүлж, аюултай хүүхэнтэй холбогдуулан шийдвэртэй арга хэмжээ авхуулахад хүргэтүгэй гэж ламбугайн хэлэхэд канонисса татгалзаж:

	— Та намайг энэ аргыг хэрэглээгүй гэж бодож байгаа юм биш биз дээ? Тийм биш дээ, миний дүү Альбертын хамгийн сүүлд алга болоод арван тав хоноход арван таван насаар хөгширсөн шүү. Түүний оюун бодлын хүч маш их сульдаж, миний сануулгыг ердөө ч ойлгож авахгүй, шинээр гутарна гэхээс өөрийн мэдэлгүй айж байх шиг байна. Хүү нь олдож, бүрэн бүтэн ухаантай хүний адилаар бодож сэтгэж байгаад нь дүү минь хүүхэд шиг л баярлаж байна. Тэр Альбертыгаа эв эрүүл болчихсон юм шиг санаж, хөөрхий муу хүү нь урьдынхаасаа долоон доор шинээр ухаангүйдсэнийг нь мэдэхгүй байна. Христианы итгэл улам лавширч, даанч гэнэхэн бодлоор биеэ тайтгаруулж байгаа учир энэ бүх зүйлийг нүдээ нээн хар гэх зүрх хүрэхгүй байна. Эрхэм ламбугайтан минь, дүү минь энэ үгийг танаас сонсвол тун хүлцэнгүй байх сан байх, тэгээд ч таны шашин бурхны сургаалын ачаар та хоёрын яриа нэлээн үр ашигтай, зовлон багатай болох сон гэж бодно гэв. 

	— Тэгж ний нуугүй уудлах нь хэтэрхий эгзэгтэй юм даа. Над шиг даруу лам хүн хиймгүй ажил юмсанж. Уг нь эгч нь болсон та л хэлбэл зохих зүйл юм сан. Та л энхрий аятайхан үг хэлж тайтгаруулахаас биш, миний мэт хүн эрхэм хүндэт өрхийн тэргүүлэгчид тийм үг хэлж зориглохгүй байна шүү дээ гэж ламбугай хариуллаа. 

	Энэ хоёр эрхэмсэг нөхрийн хэн нь өвгөн гүнд зориглон эхэлж хэлэх тухай ярилцаж хэдэн хоногоо зарцуулав. Гэтэл тэднийг ингэж эргэлзэж тээнэгэлзэж байхад юманд удаан хандах, наазгай зан хоёр хэргээ хийж, Альбертын хайр дурлал улам улам бэхэжжээ. Консуэло мэдэгдэхүйц сайжирч, тэр хоёрын элэгсэг дотно харилцааг хэн ч эвдсэнгүй бөгөөд тэдний харилцаа хуурмаггүй ариун, лавдуу гүнзгий учир ямар ч хатуу харуул сахиул байгаа хэмжээнээс нь ухаалаг ч болгож чадахгүй, даруу төлөв ч болгож чадахгүй байлаа. 

	Энэ завсар Амалия баронжин доромжлогдмол байдалд байгаагаа цаашид тэсэж чадахаа болиод намайг Прагад хүргээд өгөөч гэж ааваасаа шаргуу шаардах болжээ. Барон Фридрих хотод байхаас ой хөвчид байхыг илүүд үздэг ч гэсэн явбал явна гэж амлавч явах өдрийг цаг үргэлж хойшлуулан, ямар ч бэлтгэл хийхгүй байх ажээ. Охин нь эндээс түргэн зайлахыг бодох хэрэгтэй гэж ойлгоод өөрийн хүслийг түргэн бөгөөд гэнэт биелүүлэх аргыг сүвэгчлэн олжээ. Амалия зальтай шийдэмгий франц шивэгчинтэйгээ хуйвалдаад нэгэн өглөө аавыгаа анд мордох гэж байхад нь зэргэлдээ шилтгээнд суух танил авгайнд хүргээд өг л дөө, би аль хэдийнээс тэднийд очих ёстой байсан юм гэж гуйж гарчээ. Барон буу сум, ангийн цүнх сэлтээ орхиж, хувцас хунараа солиод, тэр өдрийн хийх ажлаа өөрчлөх нэг их дуртай бус байсан боловч охиндоо ингэж тус хүргэвэл шаардах шавдах нь арай багадах байх, ийм зугаалга сэтгэлийн зовлонг нь ч сарниулан, хэд хоног Аваргын шилтгээнд онцын их дургүйцэлгүйгээр байхад хүрнэ гэж найджээ. Нэг долоо хоног гэхэд л нэг насаараа чөлөөтэй болно гэж бодсон бөгөөд алс ирээдүйн талаар бодох нь нэгэнт заншаагүй зүйл байжээ. Тийнхүү хувь заяандаа захирагдан Индранил, Ирвэс хоёроо хонуур луу нь явуулж, Атилла шонхор нь тун дурамжхан дургүйцсэн байдалтай суудалдаа буцаж очиход эзэн нь хүндээр санаа алдав. 

	Тэгж тэгж барон охины хамтаар сүйх тэргэнд сууж, иймэрхүү үед унтчихдаг зуршил ёсоороо дорхноо бөх гэгчээр унтаад өглөө. Тэгмэгц Амалия ойрхны шуудангийн өртөө рүү морины жолоог залагтун гэж хөтчид тушаажээ. Тэд хоёр цагийн дараа тэнд хүрэлцэн очсон бөгөөд бароныг нүдээ нээн үзвэл Прага хүргэх ёстой шуудангийн морьд сүйх тэргэнд нь хэдийнээ хөллөөстэй байж байжээ. 

	— Юу болж байна? Бид хаана байна? Хаашаа явах гэж байна? Амалия минь, чи яаж байгаа чинь энэ вэ? Энэ чинь тоглоом уу, шоглоом уу? гэж аав нь асуув. 

	Энэ бүх асуултад залуу баронжин аавдаа эрхэлж нялууран байж, ердөө л хөгжилтэйеэ тачигнатал хөхрөн хариулжээ. Харин морин жолооч нэгэнт мориндоо мордож, сүйх тэрэг их замаар орж довтолгож эхэлсэн хойно Амалия гэнэт царайгаа төв болгон маш шийдмэг янзаар:

	— Хонгор хайртай аав минь, элдэв юманд санаа битгий зовогтун. Ачаа маань их сайхан ачаастай яваа, сүйхний авдруудад замд хэрэг болох бүх юм хийгээстэй бий. Аваргын шилтгээнд танай буу, нохдоос өөр юм үлдээгүй. Тэр чинь Прагад очсон хойно танд хэрэг болохгүй шүү дээ, тэгэхдээ анхны шаардлагаар л танд хүрээд ирнэ. Миний захидлыг өглөөний цайн дээр Христиан авгад өгөх байх. Би түүндээ, бид явахаас өөр аргагүй болсон, энэ явдал таныг нэг их гомдоохгүй биз, аавд минь ч гэсэн, надад ч гэсэн муу санах хэрэггүй гэж бичсэн. За одоо таныгаа мэхэлснийхээ төлөө түмэнтээ уучлал гуйя, гэхдээ миний сая өөрөө хийсэн зүйлийг биелүүлнэ гэж та өөрөө ам өгснөөс хойш бүтэн сар болсон шүү дээ. Тэгэхлээр таны санаанд ороогүй байхад таныг Прага руу аваад явж байгаа минь чухамдаа таны бодсоны эсрэг биш гэсэн үг биз дээ. Харин та замд явахтай холбогдсон олон яршигтай ажил, төхөөрөх ачих мэтээс чөлөөлөгдсөн болохоороо таныг баяртай яваа байх гэж итгэж байна. Миний байдал байж суухын аргагүй болоод байхад та түүнийг минь мэдэхгүй байсан шүү дээ. Уучлал гуйж, биеэ зөвтгөх гэсэн зүйл минь энэ л байна. Намайгаа тэвэрч, ийм сүртэй харцаар харахаа боль л доо, би аягүй муухай айж байна шүү гэж ярилаа. 

	Амалия ингэж ярьж байхдаа найзынхаа адил инээдээ арай ядан барьж байжээ. Учир нь барон энэ насандаа ийм сүртэйгээр ер харж байсан удаа үгүй, тэгэх тусмаа хайртай охин өөдөө бүр ч ингэж ширтдэггүй байсан юм санжээ. Тухайн энэхэн үед бароны харц алмайрсан, тэр ч байтугай, үнэнийг хэлэхэд маанаг юм шиг болсон байсан нь бүх юм огт санаанд ороогүйгээс болжээ. Ингэж маллуулсандаа жаахан уурсаж, ах эгч хоёртойгоо баяртай ч гэлцэлгүй гэнэт салсандаа гутарсан ч гэсэн ийм юм болсонд мэл гайхсан болохоороо төдхөн дургүйцэх сэтгэл нь шагшин бахдах сэтгэл болон хувирлаа. 

	— Та нар яаж надад өчүүхэн ч сэжиг авхуулахгүйгээр ингэж хийж чадав аа? Үнэнийг хэлэхэд, би анд явахдаа өмсдөг гутлаа тайлж, унах морио явуулж байхдаа Прага руу явах гэж байна, өнөө орой ахтайгаа цуг сууж хооллохгүйн чинээ ер санаагүй шүү! Мөн ч хачин учрал аа! Энэ тухай яривал надад нэг ч хүн итгэхгүй нь лав даа... Амалия чи миний аяны бүрхийг хааш нь далд хийсэн бэ? Чи юу бодож байна, би энэ эмжээртэй бүрхийг чих рүүгээ дараад унтах аргагүй байгаа биз дээ? гэж аавынхаа асуухад

	— Таны бүрх үү? Энэ байна, муу аав минь гэж зальжин залуу хүүхэн хэлээд үстэй бүрхийг нь гаргаж өгсөнд цайлган сэтгэлээс баярлаад өмсөж орхилоо. 

	— Нөгөө миний аяны дашмаг хаана байна вэ? Муу золиг чи лав түүнийг мартсан байх аа даа?

	— Яалаа гэж дээ! гэж Амалия дуу алдаад орос ширээр бүрж, мөнгөөр тоноглосон болор лонхыг сарвайн

	— Би авга эгчийн зооринд байдаг хамгийн сайн унгар дарсаар дүүргэсэн юм шүү. Амсаад үз л дээ, таны дуртай дарс дүрээрээ байгаа гэв. 

	— Миний гаанс, турк тамхитай хавтага минь хаа байна?

	— Цөм энэ байна, бид хоёрт мартсан юм байхгүй, эрхэм гүнтнийг аян замд тавтай явуулах гэж бид бүх юмыг бодолцсон шүү гэж шивэгчин хэллээ. 

	— Буян тань дэлгэрэг! Тэглээ яалаа ч гэсэн хайрт Амалия минь, намайгаа чи муухай чадлаа даа. Чи аавыгаа амьтны доог болголоо. Ийм сайхан аашнаас чинь болоод цөм намайг шоолно доо гэж барон гаансандаа тамхи чихэнгээ хэлбэл Амалия:

	— Хайрт аав минь, харин би л хамаг амьтны доог болж, намайг огтхон ч тоохгүй байгаагаар үл барам харсаар байтал минь миний хөгжмийн багшийг үхэн хатан эргүүлж байгаа үеэлтэйгээ суух гэж салахгүй зууралдаад байна гэж яригдах шалтаг болж байна шүү дээ. Би энэ доромжлогдмол байдлыг удтал тэсэж ханалаа, ер нь чиг миний зиндааны, над шиг царайтай, над шиг насны бүсгүй хүн ийм юманд зүгээр л над шиг хандаад өнгөрөх нь хэр зэрэг олон тохиолдох бол гэдгийг би мэдэхгүй байна. Сүүлийн жил хагаст миний уйдсанаас бага уйдсан хэр нь тэр уйтгарт амьдралаас салахын түүс болохдоо оргож зугтах юм уу өөрийгөө хулгайлуулдаг бүсгүйчүүд байгаа гэдэгт би итгэнэ. Тэгэхэд би төрсөн эцгээ хулгайлаад зугтаж яваадаа л баяртай байна. Энэ нь нэлээн шинэ, нэлээн боловсон юм. Энэ талаар миний муу аав юу бодож байна даа? гэвэл

	— Чи ч ёстой чөтгөрийн зулзага юм аа! гэж барон хэлээд охиноо үнсэв. 

	Барон замын турш маш хөгжилтэй явж, дарс шимж, тамхи татан, нойр авч, энэ тэр юманд гомдоллосон ч үгүй, энэ тэр юмыг гайхсан ч үгүй өнгөрөв. 

	Энэ үйл явдал шилтгээнийхэнд ч гэсэн залуу баронжингийн бодсон шиг сэтгэгдэл төрүүлсэнгүй. Альберт л гэхэд түүнд энэ тухай хэлээгүй бол долоо хоносон ч мэдэхгүй байх байсан бөгөөд хамаатныхан маань явчихжээ гэж канониссын хэлэхэд

	— Ухаантай Амалия манайд ирснээсээ хойш ганц л ухаантай юм хийж байгаа нь энэ дээ. Тэр сайн авга ахын хувьд гэвэл удахгүй эргэж ирэх байх гэж найдна гэж хэлээд л болжээ. Өвгөн Христиан:

	— Харин би дүүгийнхээ явчихсанд хар бууж байна. Миний насан дээр долоо хоног байтугай хэдэн өдөр ч их юм шүү дээ. Альберт чамд богинохон юм шиг хугацаа надад бүхэл бүтэн зуун болж болох байна, номхон томоотой дүү Фридрихтэйгээ дахин уулзана гэж тийм ч их найдахгүй байна даа. Одоо яая гэх вэ! Амалиас л боллоо доо гэж хэлэхдээ инээмсэглэсхийгээд эргэж залуу баронжингийн үлдээсэн гайхалтай энхрий үгтэй ч хор хүрэм захидлыг хажуу тийш нь тавьж 

	— Эмэгтэй хүн уурлаж хорсвол юуг ч уучилдаггүй юм чинь дээ. Миний хоёр хүүхэд нийлэх тавилангүй байсан юм байна л даа, миний бодож байсан сайхан мөрөөдөл утаа шиг замхарчихлаа даа! гэж хэллээ. 

	Өвгөн гүн ингэж хэлэхдээ нэг л хачин гунигтай инээмсэглэн хүүгээ ширтэж, нүдэнд нь харамссан байдал илрэхийг горилох мэт байв. Гэвч тиймэрхүү байдлыг ердөө ч олж үзсэнгүй. Тэгэхэд Альберт аавынхаа гарыг зөөлхөн барьж, түүгээрээ сэтгэлд минь тун ч нийцэхгүй төлөвлөгөөнөөсөө няцсанд тань баярлаж байна гэдгээ ойлгуулжээ. Өвгөн дахин ам нээж:

	— Бурхан минь, таны тааллаар болтугай! Хүүгийн минь ч сэтгэл чөлөөтэй болог доо! Чи одоо эрүүл болж бидэн дундаа тайван жаргалтай байх шиг байна. Би тайтгарч санаа амар үхнэ, эцгийн чинь ерөөл биднийг хагацсанаас хойш чамд жаргал авчирна гэж хэлэхэд залуу гүн нүдээрээ нулимс гүйлгэнүүлэн:

	— Аав минь, хагацаж салахыг битгий ярь. Надад түүнийг бодох тэнхээ алга байна! гэв. 

	Тэгтэл ламбугай босож, их л даруу төв байдал үзүүлэн гарахдаа нэлээд сэтгэл уярсан канонисса руу харж харцаараа урьдчилан зоригжуулжээ. Тэр харц нь нэг талаар тушаал, нөгөө талаар дохио байжээ. Авгай хэлэх цаг боллоо доо гэж сэтгэл хөндүүрлэн айж бодоод, гал гарахад цонхоор үсэрч байгаа хүн шиг нүдээ аниад царайгаа цонхийлгон эг маг хийн байж:

	— Альберт аавдаа дотно хайртай, аавыгаа үхтэл нь гомдоох дургүй нь мэдээж л дээ... гэв. 

	Альберт толгойгоо өргөж, эгч өөдөө туйлын ойлгомжтой нэвт шувт ширтсэнд авгай зовоод цааш нь юм хэлж чадахаа байчхав. Өвгөн гүн тэр хачин үгийг сонсоогүй юм шиг үзэгдэж, чив чимээгүйн дунд хөөрхий Венцеслава ач хүүгийнхээ харцанд өртөж чичрэн байх нь дээр нь хүрч ирээд оцойн зогсох нохойн харцанд орсон ятуутай адилхан байв. 

	Гэвч хэдэн минутын дараа Христиан гүн ихэд бодлогоширч байснаа гэнэт сэргээд эгч нь одоо болтол ярьсаар байсан юм шиг юм уу эсвэл хэлэхийг завдан байсан санааг нь ойлгосон мэтээр:

	— Хайрт эгч минь, танд би нэг юм зөвлөе. Огт ойлгохгүй байгаа юмаараа хөөцөлдөж биеэ бүү зовоогтун. Та ид насандаа хүнд сайн болох гэгчийн тухай ямар ч ойлголтгүй явсан, одоо таны хатуу ёс залуу хүнд таарахгүй болсон байна гэж хэлбэл бүрмөсөн барьц алдсан канонисса:

	— Өршөөлт бурхан минь! Эсвэл дүү минь намайг ойлгох хүсэлгүй байна. Эсвэл эрүүл зөв ухаан нь алга болсон байна! Юмыг сайн эргэцүүлдэггүй болохоороо үүнийг дэмжих юм уу ийм хөнгөн хуудуу хандаж болох уу даа... гэж шивгэнэвэл Альберт хөндлөнгөөс орж эрс шийдмэгээр

	— Эгч минь, юуг дэмжих гэж? Таныг албадаад байгаагаас хойш ярь л даа! Бодсоноо ойлгомжтойхон хэлээд орхигтун. Ийм эвгүй хэцүү байдгаа болиулах цаг боллоо, бие биеийнхээ санааг мэдэх цаг боллоо шүү гэв. 

	— Үгүй ээ, эгч минь битгий ярь. Та шинэ юм юу ч хэлэхгүй. Би аль хэдийнээс таны санааг сайн мэдэж байсан, ганцхан мэдэж байгаагаа харагдуулахгүй явсан юм. Энэ талаар учир явдлаа ярилцах мөч хараахан болоогүй байна. Тийм цаг ирэхэд юу хийвэл зохихыг би мэдэх болно гэж Христиан гүн түүнийг болиуллаа. 

	Тийн хэлээд зориуд өөр юм ярьж эхлэв. Канонисса сэтгэлээр бүрмөсөн унаж. Альберт аав минь юу хэлэх гэсэн бол хэмээн догдлов. 

	Ламбугай тойруу замаар хийсэн хориглолтод нь гэрийн эзэн яаж хандсаныг дуулаад үнхэлцгээ хагартал айжээ. Христиан гүн хэдийгээр амгалан тайвуу, шийдэмгий биш харагддаг ч ерөөсөө ядруу дорой хүн биш байсан билээ. Арчаагүй хааш хэрэг юм шиг байсан хэр нь гэнэт эрчимтэй бөгөөд ухаалаг хөдлөх явдал нэг бус удаа тохиолддог байжээ. Лам хэтэрхий даварсан байна, ингэлээ гэж банга авч магадгүй нь гэж бодохдоо сүрхий хулчийлаа. Тийм учраас канониссыг дахиад хэзээ ч юунд ч битгий оролц гэж ятган өөрийн санаачилгаар бий болгосон зүйлээ яаран нурааж гарчээ. Хоёр долоо хоног хамгийн нам тайван өнгөрөв. Консуэло энэ айлын хэл амны шалтгаан болж байгаагаа даанч ой ухаандаа оруулсангүй. Альберт урьдын адил түүнийг арчилж сувилсан хэвээрээ бөгөөд Амалийн явсныг тур зуур явсан мэтээр хэлээд явсан шалтгааны тухайд Консуэлод өчүүхэн ч сэжиг авхуулсангүй өнгөрчээ. Консуэло өрөөнөөсөө гардаг болж, анх удаагаа цэцэрлэг дотуур итгэл муутайхан гишгэлэн явахад нь өвгөн Христиан тамир муутай салганасан гараараа дэмжин түшиж явалцжээ. 

